
● 1 октябрьдә – Халыкара өлкәннәр көнендә  – ТР Дәүләт Советында элек республиканың югары закон чыгару (вәкиллекле) органы аппаратында эшләгән хезмәткәрләрнең очрашуы булды.  

Өлкәннәрне Дәүләт Советы Секретаре Лилия Маврина бәйрәм белән котлады. Ул аларга Татарстан парламентаризмы үсешенә керткән өлешләре өчен рәхмәт әйтте һәм сәламәтлек, хәерле гомер теләде. 

Аларга Дәүләт Советы җитәкчелеге исеменнән акчалата бүләкләр тапшырылды. 
● 2 октябрьдә Европа Советы Җирле һәм төбәк хакимиятләре конгрессының Төркиядәге Кайсери шәһәрендә узган Мәдәният һәм мәгариф комитеты утырышында мәдәни, фәнни һәм гуманитар хезмәттәшлек өлкәсендә Европа төбәкләренең алга таба үзара ярдәм итешү перспективалары тикшерелде.

Комитет сессиясендә рәислек иткән Европа Советы Җирле һәм төбәк хакимиятләре конгрессының Төбәкләр палатасы Мәдәният һәм мәгариф комитеты башлыгы Фәрит Мөхәммәтшин Европа өчен дә, Россия өчен дә мәдәни күптөрлелекнең әһәмияте зур булуын билгеләп үтте.

Билгеле булганча, Фәрит Мөхәммәтшин утырыш алдыннан Россия Федерациясенең Ислам конференциясе оешмасы карамагындагы даими вәкиле Камил Исхаков һәм Татарстанның Төркиядәге даими вәкиле Радик Гыйматдинов озатуында Истанбулдагы Ислам тарихы, сәнгать һәм мәдәният фәнни-тикшеренү үзәгендә (ИРСИКА) булды.

Очрашу барышында республика Дәүләт Советы Рәисе ИРСИКА генераль директоры Халит Эрен әфәндегә Татарстан җитәкчелеге исеменнән тирән хөрмәт сүзләрен җиткерде. Абруйлы ислам оешмасы генераль директоры ИРСИКАның “Татарлар: тарих һәм цивилизация” дигән хезмәт бастырып чыгаруы хакында хәбәр итте. 

Фәрит Мөхәммәтшин рәислегендә узган Мәдәният һәм мәгариф буенча берләштерелгән комитеты утырышы барышында, аерым алганда, Нидерланд, Франция һәм Швейцария вәкилләренең мөселман хатын-кызларының бердәм Европаның мәдәни киңлегенә керешүенә бәйле тәҗрибә, социаль яктан имин булмаган районнарда яшьләр белән эшләү турындагы докладлары тыңланды. Ф.Мөхәммәтшин, Европадагы коллегаларының мөселман бергәлеге вәкилләре белән төп эш юнәлешләрен шәрехләп, ислам һәм православие диннәре үзара тыныч яшәгән һәм бер-берсен тулыландырган Татарстан тәҗрибәсенең мөселман хатын-кызларының бердәм Европа киңлегенә социаль һәм мәдәни яктан керешү юнәлешләрен билгеләгәндә нигез итеп алынырга тиешлеген әйтте.

Утырышта катнашучылар шулай ук Европа Советы дәрәҗәсендә җирле хакимиятләрнең гражданнар җәмгыяте үсешендә катнашуының төп механизмнарын эшләүнең әһәмиятен билгеләп үтте. Комитет әлеге тәҗрибәне Европа Берлеге әгъза-дәүләтләре арасында таратырга тәкъдим итте. Алар шулай ук Европа Советы органнарын үзгәртеп коруга да кагыла. Европа Советы Җирле һәм төбәк хакимиятләре конгрессы рәисе вазыйфаларын башкаручы Ян Микаллеф делегация вәкилләре белән консультацияләр үткәрү барышында билгеләнгән төп юнәлешләр турында мәгълүмат бирде. Фәрит Мөхәммәтшин Европа Советы Җирле һәм төбәк хакимиятләре конгрессы бюросына әлеге мәсьәлә буенча кайбер тәкъдимнәрен җиткерде.
Комитет утырышы төгәлләнгәч, Ф.Мөхәммәтшин “Тарихи шәһәрләр белән халыкны җәлеп итеп комплекслы идарә итү” дигән Халыкара симпозиумда катнашты.
Фәрит Мөхәммәтшин анда Казанның 1000 еллыгы, республика һәм шәһәр хакимиятләренең ЮНЕСКО исемлегенә кертелгән мәдәни мирасны саклаудагы тырышлыгы хакында сөйләде. “Без бүген республикада бай мәдәни мирасны саклау һәм арттыру мәсьәләләренә моңарчы күрелмәгән  игътибар күрсәтәбез, - диде Дәүләт Советы Рәисе. – Борынгы Болгар һәм Зөя утрау-шәһәрчеген төзекләндерү программасы (аның инициаторы – Татарстанның беренче Президенты Минтимер Шәймиев) тарихи һәйкәлләрне яңадан торгызу һәм киләчәк буыннарга тапшыру, тарихны мәңгеләштерү, Татарстанны туристлык үзәгенә әверелдерүгә юнәлдерелгән”. 

Тарихи һәм мәдәни кыйммәтләре булган территорияләрдә шәһәр хуҗалыгы эшчәнлеген камилләштерүгә бәйле проблема хакында фикер алышканда, симпозиумда катнашучыларда – танылган эксперт һәм белгечләрдә – Казан, Зөя һәм Болгарда тарихи һәйкәлләрне саклау һәм яңадан торгызу тәҗрибәсе зур кызыксыну уятты.
● 4 октябрьдә югары технологияләр өлкәсендәге “ИТ-парк” технопаркында Дәүләт Советы Президиумының күчмә утырышы булды.

Күчмә утырышның монда узуы очраклы түгел: депутатлар югары технологияләр өлкәсендә Татарстан казанышларын үз күзләре белән күрү мөмкинлегенә иреште. Моннан тыш, ТР Дәүләт Советы Рәисе Фәрит Мөхәммәтшин искәртеп үткәнчә, республика парламенты акрынлап электрон эш чараларына күчәчәк. Хәзер күчеш чорына әзерләнү бара, диде Татарстан парламенты башлыгы. 

Президиум дүртенче чакырылыш ТР Дәүләт Советының унөченче утырышын 13 октябрьдә Салих Сәйдәшев исемендәге Зур концертлар залында үткәрү турында карар кабул итте. Утырышка бер мәсьәлә – “Татарстан Республикасы Президентының Татарстан Республикасы Дәүләт Советына еллык юлламасы (хисабы) турында” мәсьәлә чыгарыла. 

Президиум әгъзалары дүртенче кварталга ТР Дәүләт Советы эшен оештыру буенча чаралар планын раслады. 

Депутатларны Казан технопаркы белән “ИТ-парк” директоры Светлана Палатова таныштырды. “Электрон Татарстан” проекты турында депутатларга ТР Премьер-министры урынбасары – Мәгълүматлаштыру һәм элемтә министры Николай Никифоров сөйләде. 

Электрон документлар әйләнеше бердәм системасы Татарстанда 2005 елдан бирле эшләп килә. Бүген “мобиль офис”лар Татарстан Республикасы Президентыннан башлап барлык республика хакимияте органнары җитәкчеләренең ноутбукларында бар. Ул теләсә кайсы вакытта һәм теләсә нинди шартларда электрон документлар әйләнеше системасында документлар белән эшләү, язмача һәм телдән йөкләмәләр бирү, электрон  имзалар ярдәмендә документларны килештерү мөмкинлеге бирә. 

Парламентчыларга Татарстанда “ГЛОНАСС” спутник навигациясе аппаратурасы ярдәмендә мәктәп автобуслары хәрәкәтенең ни рәвешле күзәтелүе дә күрсәтелде.

● 5 октябрьдә Мәскәү Кремлендә РФ Президенты карамагындагы Җирле үзидарәне үстерү советының киңәйтелгән утырышы булды. Анда ТР Дәүләт Советы Рәисе Фәрит Мөхәммәтшин катнашты. 

Фикер алышу вакытында территорияләрне төзекләндерү, торак фондының тышкы күренешен, йорт яны инфраструктурасы торышын яхшырту мәсьәләләре күтәрелде. Шулай ук муниципалитетларның вәкаләтләре, халыкка хезмәт күрсәтүдә идарә компанияләре һәм торак милекчеләре ширкәтләренең роле турында да сүз барды. 

РФ Президенты Дмитрий Медведев утырышта берничә тәкъдим белән чыкты. Ул, аерым алганда, җирле бюджет чараларын нәтиҗәле тотуга күзәтчелек итү өчен, “электрон хөкүмәт” системасын үстерү, идарәче компанияләрнең хокук һәм вазыйфаларын регламентлау, аларның җаваплылыгын көчәйтү, гражданнарны торак милекчеләре ширкәтләре аша ишегалларын һәм урамнарны төзекләндерүгә җәлеп итү кирәклеген әйтте. 
Фәрит Мөхәммәтшин журналистлар белән сөйләшү вакытында билгеләп үткәнчә, утырышның көн тәртибенә РФ Президенты тарафыннан илнең күпчелек халкына кагылышлы бик әһәмиятле мәсьәлә кертелгән. “Кешеләр безгә капиталь ремонт буенча зур колачлы программаны тормышка ашыруга кагылышлы сораулар белән мөрәҗәгать итә. Бу проектка федераль үзәк тарафыннан башлангыч бирелүе һәм  тиешле дәрәҗәдә финанслануы ныклы ышаныч бирә. Без алга таба да нәтиҗәле эшләргә ниятлибез”, - диде спикер.

Фәрит Мөхәммәтшин шулай ук, “Бердәм Россия” партиясе теләктәшлеге белән, киләсе елда Казан шәһәренә, кварталлар эчендәге юллар төзү һәм ремонтлау өчен, 870 млн. сумнан артык акча бүлеп бирү турында карар кабул ителүен әйтте.   

●  6 октябрьдә ТР Дәүләт Советы Рәисе Фәрит Мөхәммәтшин Словакия Республикасының Россия Федерациясендәге Гадәттән тыш һәм Тулы вәкаләтле илчесе Йозеф Мигаш белән очрашты. Сүз, нигездә, ике республика арасында сәүдә-икътисадый элемтәләрне үстерү, фән-мәгариф өлкәсендә хезмәттәшлек итү турында барды.
Фәрит Мөхәммәтшин, кунакларны сәламләп, Европа берлегенә кергән илләрнең тормышы һәрвакыт кызыксыну тудыруын билгеләп үтте. “Безне күп нәрсә бәйли, әмма без сәүдә-икътисад өлкәсендәге вәзгыятьтән канәгать түгел. Товар әйләнеше зуррак та була ала”, - дип билгеләп үтте спикер.
Фәрит Мөхәммәтшин, республика икътисадының күптармаклы булуына басым ясап (ул авыл хуҗалыгыннан алып очкычлар төзүче өлкәләрен үз эченә ала), хәзерге вакытта аның берникадәр үсеш кичерүен билгеләп үтте. “Без товар сату базарын югалтмадык. Алай гына түгел, бүгенге көндә товар җитештерү күләме үсә бара”, - диде Ф.Мөхәммәтшин.
Ул, Татарстандагы милләтара һәм конфессияара мөнәсәбәтләр мәсьәләләренә тукталып, республиканың бу юнәлештә алтын уртаклыкта торуына басым ясап үтте. “Гомумән алганда, милләтләр арасында толерантлык мөнәсәбәтләрен саклауга ирешелә. Бу, үз чиратында, икътисади мәсьәләләрне хәл итәргә мөмкинлек бирә”, - диде спикер.
“Безне сезнең илегез, мәдәниятыгыз һәм көнкүрешегез, шулай ук инвестицияләр җәлеп итү тәҗрибәсе кызыксындыра. “Без сезнең илнең бизнес вәкилләренең республика авыл хуҗалыгы һәм кунакханә бизнесы өлкәсенә килүен хуплыйбыз. Без уңышлы эшләрбез дип уйлыйм”, - диде Фәрит Мөхәммәтшин, әлеге тармактагы планнарның Универсиада белән бәйле булуын белдереп.
Очрашуда Йозеф Мигаш та ике республика арасындагы сәүдә-икътисадый мөнәсәбәтләрдән канәгать булмауларын белдерде. “Хәзер иң мөһиме – бу тармакны яңартып кору һәм техник заманча җиһазлар белән тәэмин итү. Безгә хезмәттәшлек өчен барлык мөмкинлекләрне файдаланырга кирәк. Бигрәк тә инновацияләр һәм туризм өлкәсендә. Якын арада Хөкүмәт дәрәҗәсендә сәүдә-икътисади һәм фәнни-техник тармакларда хезмәттәшлек буенча проектлар һәм программалар проекты эшләнәчәк”, - диде ул.
Татарстан Словакия Республикасын РФнең икътисади яктан үскән субъекты буларак җәлеп итә. Алга таба Татарстанның нефтехимия сәнәгате продукциясен Словакиягә озату күләмен арттыру, энергетика һәм машина төзелеше өлкәсендәге хезмәттәшлекне үстерү, Словакиядә Татарстан товарларын күргәзмәгә кую һәм сатуны оештыру, туристик һәм санаторий-курорт бизнесын җәелдерү көтелә.
Хәзерге вакытта шулай ук Словакия Республикасының “Истфилд” инвестиция компаниясенең Казан үзәгендә “Hilton” кунакханәсен һәм торак комплекс төзү мәсьәләләре карала. Төзелеш эшләре 2013 елга тәмамланырга тиеш.
Йозеф Мигаш фикеренчә, Татарстан сәяси яктан тотрыклы булуы белән генә түгел, перспективалы булуы белән дә җәлеп итә. Ул безнең республика белән икътисад өлкәсендә генә түгел, студентлар алмашу, фәннең төрле тармакларын үстерү юнәлешендә хезмәттәшлек уңышлы булыр дип саный.
Йозеф Мигаш очрашуда шулай ук, Словакиядәге милләтара һәм конфессияара мөнәсәбәтләргә тукталып, республиканың күпмилләтле булуын һәм анда төрле дин әһелләренең яшәвен билгеләп үтте. Аның сүзләренчә, алар арасында мөнәсәбәтләр гади түгел: бу өлкәдә сәяси осталык сорала, вәзгыятьне җайга салганда законга мөрәҗәгать итәргә дә туры килә.
Фәрит Мөхәммәтшин белән әңгәмә вакытында Йозеф Мигаш җирле үзидарәне үстерү, парламент эшчәнлеге турында да сөйләште.
● 7 октябрьдә ТР Дәүләт Советында парламентның Социаль комитетының эшчәнлегенә багышланган матбугат очрашуы булды. Әлеге комитет рәисе Светлана Захарова “Бердәм Россия” партиясе тәкъдим итә торган “Тормыш сыйфаты (Сәламәтлек)” программасы турында сөйләде. Ул Россия гражданнарының алдагы берничә ел эчендә дәвалау учреждениесен, табибны һәм медицина иминиятләштерү компаниясен үзләре сайлап ала алачагын әйтте. Билгеле булганча, моңарчы кайсы иминиятләштерү компаниясе белән килешү төзү эш бирүченең теләгенә бәйле иде.
Алай гына түгел, хәзер авыруларның бердәм электрон медицина картасы эшләнеп, Татарстан буенча гына түгел, Россиянең теләсә кайсы шәһәрендә кулланып була торган бердәм полис биреләчәк. Башка иминият компаниясен сайлаган очракта да, полисны алмаштырырга кирәк булмаячак. 
“Тормыш дәрәҗәсе” проекты халыкның тормыш дәрәҗәсен яхшыртуны, үлем очракларын киметүне күз алдында тота. РФ Хөкүмәте 2015 елга кадәр гомер озынлыгын 71 яшькә җиткерү бурычын куя. Әлеге проектның тагын бер уңай ягы шунда: теге яки бу авыру буенча дәүләт медицина стандартлары эшләнәчәк. Авырулар үзләренә нинди ярдәмнең бушлай күрсәтелергә тиешлеген анык беләчәк.
Светлана Захарова әйтүенчә, әлеге программа нигезендә Мәҗбүри медицина иминияте фонды керемнәрен арттыру юлы белән, ике ел дәвамында бөтен ил буенча 460 млрд. сум акча җыю планлаштырыла. “Бу акча Россия сәламәтлек саклау системасын яңартып коруга җибәреләчәк. Шул исәптән, 300 млрд. сум акча дәвалау учреждениеләрен төзекләндерүгә заманча җиһазлар белән җиһазлауга, сәламәтлек саклау системасын мәгълүматлаштыруга, дәүләт стандартларын финанслауга тотылачак.
Медицина өлкәсендәге бу үзгәрешләр 2015 елга кадәр вакыт аралыгында тормышка ашарга тиеш. Аңарчы Мәҗбүри медицина иминияте фондына түләүләр һәм мәҗбүри медицина иминияте белән бәйле закон проектларына үзгәрешләр кертергә кирәк булачак. Бу үзгәрешләр мәҗбүри медицина иминияте системасының үзәгенә кешене куя. Моңарчы гамәлдә булган “Сәламәтлек саклау” илкүләм өстенлекле проекты эшләвен дәвам итәчәк.
Светлана Захарова сүзләренә караганда, кеше сәламәтлегенең 15 проценты гына медицина ярдәменең ни дәрәҗәдә булуыннан тора, 50 проценты нинди тормыш белән яшәвенә бәйле.
● 7 октябрьдә ТР Дәүләт Советы Рәисе Фәрит Мөхәммәтшинның Яр Чаллыга сәфәре Укытучы елы билгесе белән узды. Татарстан парламенты башлыгы катнашында узган чаралар педагогларның авыр һәм күркәм эшенә карата ихтирам билгесе булды. Автошәһәрнең Тантаналар сараенда иң яхшы укытучылар һәм мәктәпкәчә балалар учреждениеләре тәрбиячеләрен хөрмәтләделәр. 
“Мин сезне, хөрмәтле укытучылар, шундый матур залда сәламләвемә бик тә шат, - диде Фәрит Мөхәммәтшин, тантанада катнашучыларга мөрәҗәгать итеп. – Яр Чаллыдагы мондый алымны бөтен республикада кулланырга кирәк дип уйлыйм”. “Татарстан, субъектлар арасында беренчеләрдән булып, мәгариф системасын үзгәртеп кору буенча “Киләчәк” комплекслы стратегия эшләүгә кереште. Без республиканың, компетентлы укытучылар һәм педагоглар әзерләми торып, үз позицияләрен югалтырга мөмкин икәнлеген аңладык, - диде Татарстан парламенты җитәкчесе. – Укытучы җәмгыятьтә лаеклы урынын алырга тиеш”.
Ул шулай ук якындагы биш елда “Киләчәк” стратегиясен гамәлгә ашыру кысаларында берничә зур чараны финанслау күздә тотыла, дип өстәде. Инде бүген үк күп укытучылар ноутбуклар алды, ел ахырына кадәр аларның саны тагын да артачак. “Безнең мөгаллимнәр көндәшлеккә сәләтле укучылар әзерләргә тиеш, алар алдында республиканың киләчәк үсешен тәэмин итү бурычы тора. Без бөтен дөньяда барган үсештән читтә кала алмыйбыз”, - диде  Фәрит Мөхәммәтшин. Ул республика җитәкчелеге исеменнән педагогларны һөнәри бәйрәмнәре һәм дәүләт бүләкләре тапшырылуы белән котлады.
Тантанада РФ Мәгариф һәм фән министрлыгының “Мәгариф” өстенлекле илкүләм проектын гамәлгә ашыру кысаларында игълан ителгән тармак конкурсының дүрт җиңүчесенә дипломнар һәм 200 мең сум күләмендә акчалата премия тапшырылды. Муниципаль конкурсларда җиңүчеләр, иң яхшы укытучылар һәм балалар бакчалары тәрбиячеләре дипломнар һәм 50, 15, 10, 5 мең сум күләмендә акчалата бүләкләр алды.
Парламент башлыгының эш сәфәре Яңа шәһәрдә 98 нче балалар бакчасының тантаналы ачылышында катнашу белән дәвам итте. “Мин илебез һәм республика, кризис нәтиҗәләрен акрынлап җиңә барып, мәктәпкәчә балалар учреждениеләре төзү кебек мөһим мәсьәләләрне хәл итүенә ихлас күңелдән шатланам, - диде Фәрит Мөхәммәтшин. – Элеккеге еллардан аермалы буларак, бүгенге көндә мәктәпкәчә учреждениеләр җитдирәк вазыйфа башкара. Биредә балалар мәктәпкә әзерләнә, чит телләрне үзләштерә”.
Бөек Ватан сугышы ветераннары һәм укытучыларга социаль ипотека программасы буенча төзелгән фатир ачкычлары тапшыру Дәүләт Советы Рәисенең эш сәфәре программасында соңгы пункт булды. Фәрит Мөхәммәтшин билгеләп үткәнчә, дәүләт ветераннарның торак шартларын яхшырту турында күптән кайгыртырга тиеш иде. “Кызганыч ки, моны эшләү өчен әле хәзер генә мөмкинлек туды. Ил, республика, шәһәр һәм район җитәкчеләре сезгә лаеклы картлык тәэмин итү өчен мөмкин булганның барысын да эшли. Безнең бурыч – сезне саклау һәм тормышыгызны уңайлы итү”, - диде парламент башлыгы. 
●  7 октябрьдә РФ Дәүләт Думасында “Россия Федерациясендә телләр күптөрлелеге: проблемалар һәм перспективалар” темасына парламент тыңлаулары узды. Әлеге чара Милләтләр эшләре буенча комитет инициативасы белән, милли азчылыкларның телләрен үстерү программасы экспертлары белән берлектә оештырылды. 

Тыңлауларда РФ Дәүләт Думасы депутатлары, федераль, төбәк башкарма хакимият органнары, җирле үзидарә органнары җитәкчеләре, иҗтимагый берләшмәләр рәисләре, Европа Советы һәм Европа Берлегенең РФ Төбәкләр үсеше министрлыгы белән берлектәге “Россиядә милли азчылыклар: телләр, мәдәният, массакүләм мәгълүмат чаралары һәм гражданнар җәмгыяте үсеше” программасы экспертлары, галимнәр, гражданнар җәмгыяте институты вәкилләре катнашты. 

Укуларга ТР Дәүләт Советының Мәдәният, фән, мәгариф һәм милли мәсьәләләр комитеты рәисе Разил Вәлиев тә чакырулы иде. 

Парламентарийлар телләрнең күптөрлелеге мәсьәләсенә Европаның төбәк телләре һәм азчылык телләре хартиясен раслау буенча эш алып бару уңаеннан мөрәҗәгать итәргә уйлаган. 

Кайбер парламентарийлар фикеренчә, әлеге хартиянең Россия тарафыннан автомат рәвештә раслануы шик тудыра. Мәсәлән, РФ парламентының Халыкара эшләр буенча комитет рәисе Константин Косачев сүзләренә караганда, Хартия Европа Советында Россиядән башка гына, милли азчылыклар аз санда булган илләр өчен, эшләнгән. Бүгенге көндә Хартияне Европа Советы әгъзалары – дәүләтләрнең яртысы диярлек раславын исәпкә алып, документ Россиянең минималь йөкләмәләре исемлегенә керергә тиеш түгел, дип саный депутат. 
Шул ук вакытта Разил Вәлиев, парламент тыңлауларында катнашучылар алдында чыгыш ясап, халыкара йөкләмәләрне үтәмәгән илләрне түгел, бу көнүзәк мәсьәләләрне хәл итүгә алынганнарны үрнәк итеп күрсәтергә кирәк диде. “Соңгы вакытта, Россия һәм чит илләрнең социологлары һәм җәмәгатьчелек фикерен өйрәнүчеләре фикеренчә, федераль үзәкнең күпмилләтле илгә хас булган федератив принциплардан китү тенденциясе күзәтелә. Ул дәүләт хакимиятенең барлык баскычларында да бумеранг булып чагылыш таба”, - диде Разил Вәлиев. Ул федераль үзәкнең белем бирү мәсьәләләре, бигрәк тә милли мәктәпләрне, региональ компонентлы уку йортларын саклау юнәлешендәге позициясенә карата борчылу белдерде. Разил Вәлиев федераль дәүләт белем бирү стандартына үзгәрешләр кертү турындагы 309 нчы закон кабул ителгәннән соң, Татарстан парламенты депутатларының Дәүләт Думасына милли-төбәк компонентын торгызу турында закон чыгару инициативасын юллауларын искә төшерде. Шундый ук инициатива белән Башкортостан парламенты да чыккан иде. Әмма бу инициативларны карау һаман кичектерелә. Ә яңа стандартлар инде закон нигезендә гамәлгә кертелә башлады. 
Разил Вәлиев шулай ук Бердәм дәүләт имтиханын тапшыру тәртибенә кагылышлы проблеманы яңгыратты. “Бердәм дәүләт имтиханының рус телендә генә тапшырылырга тиешлеге милли мәктәпләргә китереп суга”, - дип басым ясады ул. 
“Россия Федерациясе катнаша торган халыкара актларга мөрәҗәгать итәргә вакыт җитте. Иң беренче чиратта сүз Европаның төбәк телләре һәм азчылык телләре хартиясе турында бара. Миңа бүген кайбер коллегалар дәүләт өчен мөһим булган әлеге документны расламау өчен аргументлар эзләү белән артык мәшгуль кебек тоела. Хартияне раслауны без милли мәгариф өлкәсендәге вәзгыятьне хәл итүдә, РФ халыкларының туган телләрен саклауда нәтиҗәле юлларның берсе итеп күрәбез”, - диде Р.Вәлиев.
Моннан тыш, ул 2011-2015 елларга эшләнә торган Федераль максатчан белем бирү программасына “Күпмилләтле дәүләт шартларында милли телләр һәм мәдәниятлар, региональ традицияләр һәм үзенчәлекләр үсеше өчен шартлар тудыру” бүлеген кертергә тәкъдим итте. 
Чыгышын тәмамлап, Р.Вәлиев Татарстанның алда әйтеп узган мәсьәләләрне хәл итүдәге позициясенең элеккечә булуын билгеләп үтте. 
“Мәгариф турындагы законнарга РФ субъектларының милли-региональ компонентны билгеләү хокукын гарантияли торган үзгәрешләр кертергә һәм күпмилләтле Россиянең төрле субъектлары территорияләрендә яшәүче халыкларның милли-региональ ихтыяҗларын канәгатьләндерергә мөмкинлек бирә торган уку вакыты күләмен федераль закон белән ныгытырга кирәк. Европаның төбәк телләре һәм азчылык телләре хартиясен раслау буенча эш алып баруны тизләтергә кирәк. Эшне озакка сузу илебез халыклары телләрен саклау өлкәсендәге гади булмаган хәлне кискенләштерә”, - диде Р.Вәлиев. 
Аны РФ Дәүләт Думасына Башкортостаннан сайланган депутат, Милләтләр эшләре буенча комитет әгъзасы Морат Киекбаев, региональ парламентлар вәкилләре тулысынча хуплап чыкты. 
Разил Вәлиев билгеләп үткәнчә, Татарстан парламенты якын арада парламент тыңлаулары рекомендацияләренә өстәмәләр буенча үз тәкъдимнәрен кертәчәк.
●  8 октябрьдә Дәүләт Советы Рәисе Фәрит Мөхәммәтшин Казан шәһәре Думасының 54 нче сессиясендә катнашты. “Дәүләт хакимияте муниципалитетларга кайбер вәкаләтләрне биргәннән соң, Казан шәһәре Думасының бу чакырылыш депутатлары үзләренең сайлаучыларының күңелен кайтармады. Монда 28-32  вәкаләт турында сүз бара. Соңгы 5 елда шәһәр Думалары, муниципалитетлар шактый сынау узды. Ә Казан Думасының  республика дәүләт органнары, Дәүләт Советы белән тыгыз элемтәдә эшләве уңай нәтиҗәләр бирде. Ә җирле үзидарәләрнең салым базасы булмаса, тапшырылган вәкаләтләр буенча алга куелган бурычларны чишәрлек түгел. Административ хокук бозулар буенча үзгәрешләр кертү мәсьәләсен, Казаннан кала, РФ Президенты алдына күтәргән башка муниципалитет юк әле”, - дип белдерде ул.
“Казан Думасы депутатларының җаваплылык хисе тоеп эшләвенә рәхмәт сүзләрен җиткереп, миллионлаган, дистә меңләгән кешенең мәнфәгатьләрен кайгырту эше - гаять зур бурыч-йөкләмә ул. Шулай да муниципалитетлар үз мөмкинлекләрен тулысынча файдаланып бетерми”, - дип саный ТР Дәүләт Советы Рәисе. “Универсиада үткәрергә җыенган Казан шәп итеп спорт объектлары салып, ярышлар барачак спорт объектлары арасындагы һәм үзәк урамнардагы территорияләрне генә тәртипкә китерелеп, микрорайон, квартал эчләре бүгенге хәлдә калса, казанлылар моңа риза булмаячак. Шулай булгач, Универсиада уздырылачагын, шулай ук сез кабул иткән “Сәламәтлек бишьеллыгы” программасын да казанлылар да тоярга тиеш. Моны Санкт-Петербург мисалында эшләү отышлы”, - дип саный Ф.Мөхәммәтшин. “Универсиада була да бетә, ә шәһәр һәм аның халкы көн дә сезнең белән. Яңа чакырылышта исә алга таба хәрәкәт итү таләп ителә, чөнки бишьеллыктан бишьеллыкка тормыш дәрәҗәсе күтәрелә, моның өчен яңа проектлар кирәк булачак һәм аларны республика күләмендә күрсәтерлек булсын”, - дип искәртте ул.
“Татарстанда муниципалитетлар өчен кадрлар әзерләү мәсьәләсендә проблемалар бар: Казан югары уку йортларында 300-400 хезмәткәр әзерләнә иде – бу аз булып чыкты. Алга таба кадрлар Казан (Идел буе) федераль университетында әзерләнәчәк: алар финансист, икътисадчы, юристлар булып чыгарга тиеш. Чөнки Татарстан Прокуратурасы муниципалитетлар кабул иткән документларга карата меңәрләгән протест чыгарды”, - диде үз чыгышында Ф.Мөхәммәтшин.
Ул, нәтиҗәле хезмәтләре өчен рәхмәт белдереп,  депутатларга  Татарстан Республикасы дәүләт бүләкләрен, мэр Илсур Метшинга ТР Дәүләт Советы Рәисенең Рәхмәт хатын тапшырды. 
● 9 октябрьдә ТР Президенты Рөстәм Миңнеханов һәм ТР Дәүләт Советы Рәисе Фәрит Мөхәммәтшин Казанның шимбә саен авыл хуҗалыгы ярминкәләре уза торган Чехов һәм Мәскәү базарларында булды. 
Фәрит Мөхәммәтшин Мәскәү базарына килүчеләр белән сөйләшү вакытында, җәйге корылык булуга карамастан, авыл хуҗалыгы хезмәтчәннәренең Татарстан шәһәрләрендә яшәүчеләрне азык-төлек белән тәэмин итү өчен барысын да эшләвен билгеләп үтте.  
Парламент башлыгы ярминкәләргә чыгарылган авыл хуҗалыгы продукциясенең төрлелеген, республикада уңмаган яшелчәләрнең читтән кертелүен билгеләп үтте. “Ярминкәләрдә авыл хуҗалыгы продукциясе һәркем алырлык бәядән сатыла. Көз башында бөтен Россия буенча бәрәңгегә, карабодайга, суган һәм шикәргә сорау зур иде. Татарстанда да бу товарларны күпләп сатып алдылар. Бүгенге көндә кешеләрнең күпчелеге азык-төлекне кышка әзерләп куйды инде”, - диде Фәрит Мөхәммәтшин.  
ТР Дәүләт Советы Рәисе авыл хезмәтчәннәренә, зур хуҗалыклар җитәкчеләренә, шәһәр халкын үз вакытында авыл хуҗалыгы продукциясе белән тәэмин итүләре өчен, рәхмәт белдерде. 
●  10 октябрьдә Татарстанда муниципаль җирле үзидарә органнарына сайлаулар узды. ТР Дәүләт Советы Рәисе Фәрит Мөхәммәтшин хәләл җефете Луиза ханым белән дүртенче Кремль сайлау округына караган кырык икенче сайлау участогында сайлады.
Алар килгәнче, монда 117 сайлаучы булып китте. Фәрит Мөхәммәтшин хәләл җефете Луиза ханым белән 118-119 нчы булып сайладылар. Әлеге сайлау участогы буенча барлыгы 1280 кеше (шуның тугызы бүген беренче тапкыр сайлый) теге яки бу кандидат өчен үз тавышын бирергә тиеш. 
Татарстан парламенты башлыгы билгеләп үткәнчә, Татарстан территориясендә 131 нче Федераль законны тормышка ашыра башлап, төрле дәрәҗәдәге муниципаль хакимият органнарына тугыз меңгә якын депутат сайлаганга 5 ел үтте. “Без хәзер бу хакимиятнең ничек эшләвенә нәтиҗә ясыйбыз. Ул халык тарафыннан танылганмы, алга таба үсү мөмкинлеге бармы-юкмы, халык урындагы хакимияткә күбрәк теләктәшлек күрсәтсен һәм теләктәшлек итсен өчен ни эшләргә кирәк – шуны карыйбыз”, - диде спикер. 
Аның фикеренчә, бу сайлау кампаниясе актив барган. Бик күп кандидатлар күрсәтелгән. Узган сайлаулар вакытындагы кебек, бер мандатлы сайлау округлары күп теркәлгән. 
“Гомумән алганда, сайлау кампаниясе тыныч узды. Без республиканың барлык районнарында һәм шәһәрләрендә диярлек булып чыктык, вәзгыятьне өйрәндек. Миңа калса, гамәлдәге законнарны бозу очраклары буенча мөрәҗәгатьләр юк. Бүген дә сайлаучылар үз тавышын бирер дип уйлыйбыз”, - диде ул. 
- Мин яшь кандидатларның сайлануын теләр идем. Беренче тапкыр 18 яшьлекләргә сайлану мөмкинлеге бирелде. Хакимият актив яшьләрне хуплый. Әгәр алар сайланса, урыннардагы проблемаларны хәл итүдә катнашу мөмкинлегенә ия була. Халыкка иң якыны – урындагы хакимият, анализ күрсәткәнчә, җирлекләрдә нәкъ менә шул институтка күбрәк мөрәҗәгать итәләр. Районнардан Казанга һәм Мәскәүгә ярдәм сорап бару очраклары кими. Алар җирле үзидарәнең - халык хакимиятенең үзләренә бик якын икәнлеген, эш күрсәтә алганлыгын аңлый. Мин, чыннан да, шулай булыр дип уйлыйм”, - дип белдерде Фәрит Мөхәммәтшин.
Парламент башлыгы сайлауларда иң абруйлы, эшлекле, халыкны яклый торган, халыкка хезмәт итә торган депутат сайлансын иде дигән теләктә. “Бу сайлаулар, җирле үзидарә органнарын яңа хәрәкәткә этәреп, яңа сулыш белән эшләп китсеннәр иде дигән ният белән уздырыла. Минем иманым камил: шулай булыр да ул, чөнки кандидатлыкка бик күп яшь, актив кешеләр теркәлде. Алар яңа дәрт белән эшләп китәр һәм алда тора торган бурычларны тулаем үтәр дип өметләнәсе килә”, - дигән ышаныч белдерде ТР Дәүләт Советы Рәисе. 
● 11 октябрьдә ТР Дәүләт Советы Рәисе, “Бердәм Россия” партиясе Татарстан төбәк бүлегенең сәяси совет Секретаре Фәрит Мөхәммәтшин муниципаль сайлаулар нәтиҗәләренә карата үз фикерен белдерде. 
“Тавыш бирү нәтиҗәләрен чыгарып, “Бердәм Россия” партиясенең ышанычлы төстә җиңү яулавын ышанып әйтә алам”, - дип белдерде Фәрит Мөхәммәтшин. 
Шулай итеп, “Бердәм Россия”гә сайлаучыларның 70 проценттан артыгы тавыш биргән. Сайлаулар партия исемлекләре буенча узган 4 шәһәрдә “Бердәм Россия” 76 мандатның 56сына ия булды. 

“Бердәм Россия” партиясе тарафыннан күрсәтелгән кандидатлар өчен сайлаучыларның 90,83 проценты тавыш биргән. КПРФ - 1,83 процент, ЛДПР - 0,49 процент, «Справедливая Россия» 0,98 процент тавыш җыйды. “Бердәм Россия” партиясе 7212 мандатка ия булды.
Республика буенча сайлауларда тавыш бирү хокукы булганнарның 67,5 проценты катнашкан. Бу күрсәткеч Казанда – 48, Яр Чаллыда – 64, Түбән Камада – 61, Әлмәттә 67,5 процент булган. 
Спикер фикеренчә, сайлау кампаниясендә катнашкан “Бердәм Россия”нең дә һәм оппозициядәге партияләрнең дә сайлауларның ачыклыгына, тавышларны гадел итеп санауга карата принципиаль фикер каршылыгы юк. 


 
● 12 октябрьдә ТР Дәүләт Советында ТР Президенты карамагындагы Ватандашлар эшләре буенча координация советы утырышының чираттагысы узды. Аны Татарстан парламенты башлыгы, Совет рәисе Фәрит Мөхәммәтшин алып барды. Совет эшендә Тышкы элемтәләр департаменты директоры - ТР Президентының халыкара мәсьәләләр буенча ярдәмчесе Тимур Акулов, ТР Президентының Эчке сәясәт мәсьәләләре буенча идарә башлыгы Александр Терентьев, Бөтендөнья татар конгрессы Башкарма комитеты рәисе Ринат Закиров һәм Советның башка әгъзалары катнашты. 
2010 елда Россия Федерациясе төбәкләрендә һәм чит илләрдә Сабантуй уздыру нәтиҗәләре турында ТР Мәдәният министры урынбасары Ирада Әюпова һәм Бөтендөнья татар конгрессы Башкарма комитеты рәисе Ринат Закиров хисап тотты. Агымдагы елда Сабантуй Россиянең 55 төбәгендәге 236 җирлектә һәм 20 БДБ илләрендә узган. Милли бәйрәмебездә 2,5 млн. кеше катнашкан. Республиканың 33 районы Россия төбәкләрендә Сабантуйлар уздыруга җәлеп ителгән. Удмуртиянең Ижевск шәһәрендә - федераль Сабантуй, Самара өлкәсенең Гали авылында беренче тапкыр Бөтенроссия авыл Сабан туе оештырылган.
Ирада Әюпова хәбәр иткәнчә, монда хәл итәсе проблемалар да җитәрлек. Милли оешмаларның урыннардагы хакимият белән уртак тел таба алмавы яки берничә иҗтимагый оешманың килешә алмавы нәтиҗәсендә, быел төп графиктан 17 Сабантуй төшеп калган. 

Ринат Закиров әйтүенчә, урыннарда Сабантуйны уздыруга караш төрлечә. Мәсәлән, Самара өлкәсенең Гали авылында оештырылган Бөтенроссия авыл Сабан туена әзерлек өлкә губернаторы күзәтчелегендә булган. Шуңа күрә дә ул югары дәрәҗәдә узган. Ә Екатеринбургта, Оренбург өлкәсендә үткәрелгән милли бәйрәмебез авыр хисләр калдырган. Конгресс башлыгы шулай ук чит илләрдә уза торган Сабантуйларга игътибарны көчәйтү кирәклеген әйтте. ТР Сәнәгать һәм сәүдә министры Равил Зарипов төбәкләрдә милли бәйрәмебезне оештыру өчен җаваплы кешеләр билгеләү зарурлыгын кузгатты. 
Дәүләт Советы Рәисе Фәрит Мөхәммәтшин, Сабантуйның милләттәшләребезне берләштерүен һәм импульс бирүен искәртеп, милли бәйрәмнең эчтәлеген тулыландыру һәм концепциясен эшләү зарурлыгын билгеләп үтте. Ул урындагы хакимият белән эшләүгә игътибар бирү зарурлыгын ассызыклап үтте. “Бу – геополитика, ватандашларыбызга ярдәм күрсәтү. Алар безгә өмет белән карый”, - диде спикер. Һәм шул ук вакытта Сабантуйларны уздыруга күбрәк милләттәшләребезнең үзләрен җәлеп итәргә кирәклеген белдерде. 
Киңәшмәдә катнашучылар РФ төбәкләренең Сабантуй үткәрүдәге уңай тәҗрибәсен өйрәнү һәм тарату зарурлыгын билгеләп үтте. 

Утырышта шулай ук Татарстан Республикасының РФдәге вәкиллекләренең - ватандашлар иҗтимагый оешмалары, ТР дәүләт хакимияте органнары һәм иҗтимагый оешмаларның җирле милли-мәдәни берләшмәләр белән эшчәнлеге мәсьәләләре дә күтәрелде. Тышкы элемтәләр департаменты директоры - ТР Президентының халыкара мәсьәләләр буенча ярдәмчесе Тимур Акулов сүзләренә караганда, хәзерге вакытта РФ төбәкләрендә Татарстанның 30 вәкиллеге һәм 46 сәүдә йорты бар. “Сабантуйлар уздырганда әлеге вәкиллекләргә таянырга кирәк”, - дип белдерде ул.
Ринат Закиров хәбәр иткәнчә, сәүдә йортлары булган урыннарда милли-мәдәни оешмалар белән эшчәнлек актив алып барыла. 

Фәрит Мөхәммәтшин, вәкиллекләргә һәм сәүдә йортларына зур өмет баглауларын билгеләп үтеп, аларның конгресс оешмалары белән берлектә милләттәшләребез белән ике арадагы элемтә чарасы булуын әйтте. Вәкиллекләр белән активрак эшләргә чакырды. 2011 елда Г.Тукайның тууына 125 ел тулу чараларын Татарстанда гына түгел, РФ төбәкләрендә дә оештыру зарурлыгын белдерде. 
Тышкы элемтәләр департаменты директоры - ТР Президентының халыкара мәсьәләләр буенча ярдәмчесе Тимур Акулов РФ төбәкләрендә һәм чит илләрдә яшәүче ватандашларыбыз өчен Интернет аша белем бирүне оештыру мәсьәләсен күтәрде. 

Аның сүзләренчә, әлеге проект турында берничә ел элек сөйләшү алып барылган. Бүгенге көндә исә көнүзәк мәсьәләгә әверелгән. Эш шунда: Татарстан вузларына БДБ илләреннән һәм якын чит илләрдән укырга килүчеләрнең рус теле, Россия тарихы буенча белемнәре юк дәрәҗәсендә. Әгәр алар ике ел дәвамында бу предметларны Интернет аша өйрәнсә, укырга кергәндә һәм вузда белем алганда күпкә җиңелрәк булачак. Бүгенге көндә Мәскәүдә һәм Санкт-Петербургта шундый программалар тормышка ашырыла. 
Татарстан парламенты башлыгы Интернет аша белем бирү идеясен хуплап чыкты. Бу проектка карата кызыксыну булса, аны тормышка ашыру зарурлыгын билгеләп үтте. Фәрит Мөхәммәтшин шулай ук БДБ илләрендә һәм якын чит илләрдә яшәүче милләттәшләребезне Татарстан вузларына кабул итүгә кагылышлы мәсьәлә буенча активрак эш алып барырга чакырды. 
Татарстан БДБ илләрендә һәм якын чит илләрдә яшәүче милләттәшләребезне югары уку йортларына кабул итүне 2006 елдан бирле оештыра. Быел бу программа буенча 118 егет һәм кыз укырга кергән. ТР Мәгариф һәм фән министры Альберт Гыйльметдинов хәбәр иткәнчә, аларның күпчелеге – Кыргызстаннан (51 кеше) һәм Таҗикстаннан (26 кеше), шулай ук Үзбәкстаннан, Әзербәйҗаннан, Абхазиядән һәм Белоруссиядән бар. 
ТР Дәүләт Советы Рәисе Фәрит Мөхәммәтшин, милләтәшләребезне укырга кабул итү, белемен арттыру ватандашлар белән эшләүнең бер юнәлеше булып тора, дип белдерде. Аларның, монда югары белем алганнан соң, үзләренә кире кайтып эшләве сорала. 
● 13 октябрьдә дүртенче чакырылыш ТР Дәүләт Советының 13 нче утырышы узды. Салих Сәйдәшев исемендәге Зур концерт залында үткән утырышның көн тәртибендә бер мәсьәлә – ТР Президентының парламентка еллык Юлламасы иде (тулырак “Дәүләт Советы утырышы” бүлегендә).
● 14 октябрьдә ТР Дәүләт Советында Бөтенроссия халык санын алуга багышланган матбугат очрашуы узды. Парламентның Мәдәният, фән, мәгариф һәм милли мәсьәләләр комитеты рәисе Разил Вәлиев очрашу вакытында күбрәк милләт һәм туган телне билгеләү мәсьәләләренә тукталды.
Разил Вәлиев билгеләп үткәнчә, халык санын алу кебек дәүләт әһәмиятендәге зур вакыйга халыкның халәтен белү өчен кирәк. "Халык турында күпкырлы мәгълүмат туплау өчен башка юл юк”, -дип белдерде ул. 

Халык санын алу 14 октябрьдә 00.00 сәгатьтә башланды. Җанисәп белән шөгыльләнүчеләр кешеләрнең даими яшәгән урыннарында 15 минут эчендә үз сорауларына җавап ала алачак. Алар гражданнардан туган вакыты һәм туган урыны, яше, белеме, никахта тору-тормавы, туган теле, милләте, нинди телләр белүе, кереме, мәшгульлеге һәм торак шартлары турында сораячак.

Россия Федерациясе территориясендә даими яшәүче, шулай ук чит илләрдә озак вакытлы командировкада булган гражданнар “Л” формасы буенча 25 сорауга җавап бирәчәк. Яңа кертелгән 7 сорау ир һәм хатынның рәсми рәвештә аерылганмы, юкмы икәнлегенә, гражданлыкка, милләтне билгеләүгә, югары белемнең дәрәҗәсенә (магистр, бакалавр яисә белгечме), гыйльми белгечлеккә, туган телгә, төп хезмәт урыныннан тыш, өстәмә мәшгульлеккә кагылышлы. 

Депутат сүзләренә караганда, соңгы вакытта җанисәп вакытында милләтне билгеләүгә кагылышлы сораулар белән еш мөрәҗәгать иткәннәр. Чөнки Федераль дәүләт статистикасы дәүләт хезмәте 1840 милләт атамасы кергән исемлек әзерләгән. Анда татар халкы йөздән артык этник төркемгә бүленгән. Әлеге исемлек 2002 елда халык санын алу нәтиҗәләре буенча төзелгән. “Без, берничә халыктан килеп чыксак та, үзебезне бердәм халык дип саныйбыз. Чөнки безнең тарихыбыз, әдәби мирасыбыз, гореф-гадәтләребез уртак”, - диде ул. Билгеле булганча, кешенең милләте үзе ничек әйтә - шулай язылырга тиеш. “Татарлар өчен аерым бер код булдырырга Россия Фәннәр академиясенең Этнология һәм антропология институты комачаулый”, - диде комитет рәисе. 

Җанисәп вакытында туган телеңне билгеләү мәсьәләсенә килгәндә, Разил Вәлиев аңлатып үткәнчә, туган телең дип ата-бабаларың телен күрсәтергә кирәк. Кеше үз туган телен белмәсә яки бу телдә иркен аралашмаса да. 

Депутат 2010 елда халык санын алу вакытында себер татарлары белән генә проблема килеп чыгарга мөмкинлеген искәртте. Чөнки аларның “себер татарлары” дип язылулары икътисади, яшәеш мәсьәләләре белән бәйләнгән. Башкорстанда яшәүче татарлар мәсьәләсе бик күтәрелмәде. “ТР Дәүләт Советы Рәисе Фәрит Мөхәммәтшин Башкортстан Президенты белән уртак тел тапты”, - диде Разил Вәлиев. Ул 2002 елда халык санын алу вакытында Башкортстан татарларын югалтуның рәсми рәвештә - 130 мең, чынлыкта 300 мең булуын әйтеп үтте. 

Билгеле булганча, ТР Дәүләт Советы Бөтенроссия халык санын алу уңаеннан республиканың күпмилләтле халкына һәм Россия Федерациясендә яшәүче татарларга мөрәҗәгать итте. Һәм бу мөрәҗәгать РФнең татарлар тупланып яшәгән субъектларына юлланды. “Татар халкы өчен җан исәбен алу бигрәк тә мөһим, чөнки төрле тарихи сәбәпләр аркасында ул Россия киңлекләренә һәм бөтен дөньяга таралган. Татар халкының борынгы этник тамырлары күптөрле, шуңа күрә аерым төркемнәр үзләрен төрлечә атарга да мөмкин. Табигый ки, төрле төбәкләрнең тарихи, географик, социаль-икътисадый үзенчәлекләре, күп гасырлык гореф-гадәтләр аларның тормыш рәвешенә, тел һәм мәдәни үзенчәлекләренә йогынты ясамый калмаган. Әмма бу күптөрлелек аларга беркайчан да үзләрен бердәм татар халкы итеп тоярга комачауламаган. Мондый бердәмлекне Бөтенроссия халык санын алу тагын бер кабат раслар дип ышанабыз”, - диелә мөрәҗәгатьтә. 

Разил Вәлиев сүзләренчә, статистика буенча, сан алуда кешеләрнең 3 проценты катнашмый. “Бу зур сан түгел. Әмма бу безнең үзебезгә кирәк. Россиядә икенче милләт булабыз икән, үзебезнең милли сәясәтебезне шуңа таянып алып барачакбыз”, - диде ул. 

Бөтенроссия халык санын алуның беренче нәтиҗәләре 2011 елның апрелендә билгеле булачак, 2013 елның апрелендә тулы картинаны күзалларга мөмкин булачак. 
● 14 октябрьдә Казанда “Россиядә суд реформалары: тарих һәм бүгенге көн” дип аталган бөтенроссия фәнни-гамәли конференция булды. Әлеге җыен Казан суд округы барлыкка килүгә 140 ел тулуга багышланган иде. Конференциядә юриспруденция өлкәсендә эшләүче йөз илледән артык белгеч катнашты.
Аларны Татарстан Президенты Рөстәм Миңнеханов, парламент депутатлары һәм республика хөкүмәте исеменнән ТР Дәүләт Советы Рәисе Фәрит Мөхәммәтшин сәламләде. “Йөз кырык ел элек суд системасы, аның демократик принциплары, кеше үзенең гаепле булмавын расларга тиеш булмау, гаепләнүчеләрнең яклауга хокукы булу нигезләре салынды. Бүген кешеләр, моңа нигезләнеп, үз хокукларын һәм мәнфәгатьләрен яклап, судларга мөрәҗәгать итә”, - диде спикер. 

“Казан юкка гына мондый дәрәҗәле очрашу урыны итеп сайлап алынмады. Нәкъ 140 ел элек шәһәребез Казан суд округы үзәгенә әйләнә. Анда Россия Федерациясенең хәзерге Татарстан Республикасы, Чувашия һәм Мари Эл Республикалары керә. 

Илебездә бик күптәннән эшли торган Казан юристлар мәктәбе вәкилләре яңа суд системасы барлыкка килүгә сизелерлек өлеш кертте. Казан юристлары инкыйлабка кадәр булган Россияне көнбатышның үсеш алган илләре белән бер рәткә куйган суд реформасы турында фикер алышуда һәм аны тормышка ашыруда актив катнашты. Нәкъ менә шул вакытта суд органнарының бәйсезлегенә ирешүгә, суд эшләрен башкаруда хәбәрдарлыкка һәм ярышып эшләүгә, закон каршында бөтен кешеләрнең тигезлеген тәэмин итүгә беренче адымнар ясала”, - дип белдерде Фәрит Мөхәммәтшин. 

Парламент башлыгы фикеренчә, көнүзәк бу бурычны үтәү өчен, барлык хокук саклау структуралары, хакимият органнары, гражданлык җәмгыятенең җайга салынган, уртак хезмәте кирәк. “Безгә күмәк көч белән судның абруен ныгытуга, гражданнарның ышанычын арттыруга ирешү зарур”, - диде ул. 

Фәрит Мөхәммәтшин шулай ук бүген беренче планга судьялар корпусының эш сыйфатын тәэмин итү белән бәйле мәсьәләләрнең чыгуын билгеләп үтте. Кызганычка каршы, судьялар өстеннән язылган шикаятьләрнең һәм мөрәҗәгатьләрнең саны кимеми. 

“Моның сәбәпләре төрле булырга мөмкин. Әлбәттә, күпчелек очракта бу эшнең чиктән тыш күп булуына бәйле. Миңа билгеле булганча, Татарстанның Югары суды тарафыннан бер көндә гражданнарның ике йөз иллегә якын кассация эше карала. Әлегә безнең судлар берьюлы торак-коммуналь хезмәт өлкәсендәге хокук бозулар турындагы эшләрне карый, юл-транспорт белән булган очракларны һәм социаль-хезмәт конфликтларын өйрәнә, гаилә проблемалары белән шөгыльләнә, хокук бозган яшүсмерләрне җаваплылыкка тарта ...”, - дип белдерде спикер. 

Фәрит Мөхәммәтшин билгеләп үткәнчә, судлар алдында торган проблемалар һәм үтәлергә тиешле бурычлар чыннан да аз түгел. Шуңа күрә суд системасын камилләштерү һәм яңартып кору мәсьәләләре көн тәртибеннән алынмый. 

Татарстан парламенты башлыгы судьяларга хезмәтләре өчен рәхмәт белдерде һәм уңышлар теләде. Ул кайбер судьяларга ТР Дәүләт Советы Рәисенең Рәхмәт хатларын тапшырды. 
● 14 октябрьдә Дәүләт Советы Рәисе Фәрит Мөхәммәтшин республикада беренчеләрдән булып Бөтенроссия халык санын алуда катнашты.
Ул җанисәп алу кәгазен ун минутлап тутырды. Анкета сорауларына җентекләп җавап бирде, берочтан җанисәп алучыларның үзләреннән дә гражданнарның активлыгы, халык санын алу технологияләре турында сораштырды. 

Ф.Мөхәммәтшин республика гражданнарының акциягә кызыксыну күрсәтәселәренә һәм куелган сорауларга намуслы җавап бирәселәренә ышана. Башкача була да алмый, чөнки дәүләтнең мөһим карарларын кабул итү өчен бик кирәк чара бу. 

●  14 октябрьдә Дәүләт Советында «2011 ел һәм 2012 һәм 2013 еллар план чорына Татарстан Республикасы бюджеты турында» Закон проекты буенча парламент тыңлаулары булды (тулырак “Парламент тыңлаулары” бүлегендә).

● 15 октябрьдә икенче чакырылыш Менделеевск җирле үзидарә шәһәр Советы һәм икенче чакырылыш Менделеевск муниципаль район Советының беренче утырышында Таһир Хөрмәтуллин шәһәр һәм район башлыгы итеп сайланды. Утырышта ТР Дәүләт Советы Рәисе Фәрит Мөхәммәтшин, ТР Президенты Аппараты җитәкчесе урынбасары Булат Зиннуров катнашты.

Таһир Хөрмәтуллин Менделеевск районын 2010 елның 9 июленнән, элеккеге башлык Рөстәм Гаффаров отставкага киткәннән соң, башкарма комитет җитәкчесе вазыйфаларын башкаручы итеп билгеләнгәннән бирле җитәкли. Соңрак ул башкарма комитет җитәкчесе итеп расланды, ә 10 октябрьдә узган муниципаль сайлауларда Т.Хөрмәтуллин шәһәр һәм район советларына депутатлыкка кандидат итеп күрсәтелде һәм бермандатлы округта 91,7 процент тавыш җыйды. 

Менделеевск  шәһәр советының тәүге утырышында яңадан сайланган 15 депутатның барысы да катнашты. Менделеевск районы территориаль сайлау комиссиясе рәисе Мөхәммәтнур Сабитов Менделеевск шәһәрендә узган муниципаль сайлауларның нәтиҗәләре хакында мәгълүмат бирде. Менделеевскида 15 бермандатлы округта шәһәр советына 15 депутат сайланган. 
Сессиядә ТР Дәүләт Советы Рәисе Фәрит Мөхәммәтшин чыгыш ясады. Ул үз сайлаучыларының ышаначын казанган депутатларны котлады. “Менделеевск халкы югары җаваплылык, оешканлык үрнәге күрсәтте, - дип белдерде Ф.Мөхәммәтшин. – Без яхшы нәтиҗәләргә ирештек”. 
Дәүләт Советы Рәисе билгеләп үткәнчә, быелгы сайлаулар муниципаль хакимият органнарының тәүге 5 еллык эшчәнлегенә нәтиҗә ясау булган. “Моннан 5 ел элек без беренче тапкыр дәүләт хакимияте органнары вәкаләтләрен муниципалитетларга тапшырдык. Җәмгыятьне демократияләштерү, урыннарда халык хакимиятен формалаштыруда федераль һәм республика сәясәте әнә шундый, - диде Ф.Мөхәммәтшин. – Төп бурыч – бу эшкә кешеләрне җәлеп итү. Демократик хокукый дәүләт нәкъ шуңа омтыла да”. 

Фәрит Мөхәммәтшин муниципалитетларның тәүге 5 еллык эшчәнлеген, кыен шартларда эшләүләренә дә карамастан, уңышлы дип атады. Дәүләт Советы Рәисенең сүзләренә караганда, барлык муниципалитетларда да үз вәкаләтләрен үтәү өчен акча җитми, әмма бу гамәлдәге салым системасы проблемасы булып тора. “Финанслауның “түбәннән” башлануы шарт, хакимият башлыгы югары хакимият органнарыннан даими рәвештә акча сорарга тиеш түгел”, - дип саный республика парламенты башлыгы. 

Шуңа да карамастан, Ф.Мөхәммәтшинның сүзләренә караганда, муниципаль хакимиятләргә ышана башладылар, халыкның нәкъ менә шул дәрәҗәдә мөрәҗәгатьләре саны арту шушы хакта сөйли. “Муниципаль хакимияткә ихтыяҗ бар, - дип билгеләп үтте Фәрит Мөхәммәтшин. - Әмма муниципалитетлар, халыктан читләшмәс өчен, көчле хакимияткә әверелергә тиеш”. 

Менделеевск районының перспективалары хакында сөйләгәндә, Ф.Мөхәммәтшин биредә продукция җитештерергә сәләтле сәнәгать тә, авыл хуҗалыгы да бар, дип билгеләп үтте.

Шул ук вакытта, Фәрит Мөхәммәтшинның сүзләренә караганда, районның торак фонды һәм социаль инфраструктурасы зуррак игътибар бирүне таләп итә. Районның төп предприятиесе булган химия комбинатын үстерергә кирәк. Район җитәкчелеге алдында республика хакимияте белән бергәләп әлеге проблеманы хәл итү бурычы тора. 

Үз чыгышының ахырында ТР Дәүләт Советы Рәисе “Бердәм Россия” партиясе исеменнән һәм ТР Президенты белән килештерү нигезендә, Таһир Хөрмәтуллин кандидатурасын рәсми рәвештә Менделеевск районы башлыгы вазыйфасына күрсәтте. 

Таһир Хөрмәтуллин, бу вазыйфага билгеләгән өчен, Татарстан Президентына рәхмәт белдерде. Ул беренче чиратта хәл итәргә ниятләгән проблемаларга тукталды. Алар арасында мәшгульлек, торак-коммуналь хуҗалык, торак төзелеше, яшьләр сәясәте һәм мәгариф өлкәләре бар. 
Шәһәр Советы депутатлары Таһир Хөрмәтуллин кандидатурасын бертавыштан хуплады. Шәһәр уставы нигезендә Менделеевскиның яңа башлыгы ант бирде. 

Совет шулай ук Илсөяр Гобәйдуллинаны Менделеевск башлыгы урынбасары итеп сайлау өчен тавыш бирде. Дамир Шәмсин Менделеевск муниципаль район Советына вәкил итеп сайланды. Депутатлар шулай ук Меделеевск шәһәр Советы даими комиссияләренең саны һәм атамалары турында карар кабул итте. 

Менделеевск шәһәр Советы утырышы төгәлләнгәч, муниципаль район Советының беренче утырышы узды. 
● 15 октябрьдә “Алабуга” махсус икътисад зонасында “Ак дача” компаниясенең салатлар ясау буенча яңа завод төзелеше башланды.  Беренче нигез ташын салу тантанасында ТР Дәүләт Советы Рәисе Фәрит Мөхәммәтшин катнашты. 

“Ак дача” компаниясе салатлар ясау һәм яшелчәләр үстерү белән шөгыльләнә. 1993 елдан бирле ул Россиядәге “Макдональдс” рестораннары белән хезмәттәшлек итә. “Ак дача” компаниясенең Мәскәү өлкәсендә салатлар ясау буенча бер заводы бар. 
Фәрит Мөхәммәтшин билгеләп үткәнчә, “Ак дача” компаниясе турында Россиядә һәм чит илләрдә дә яхшы беләләр. “Мин “Алабуга” махсус икътисади зонасының безнең эшкуарлар ярдәмендә яңа юнәлештә атлавына шат. Элек без биредә нефтехимия, автокомпонентлар җитештерүне үстерсәк, бүген исә азык-төлек сәнәгатенең “беренче карлыгач”ын күрәбез. Бу безгә карата ышаныч, әлеге зонаның җәлеп итүчәнлеге һәм биредә үз бизнесын үстерергә теләүчеләрнең артуы турында сөйли”, - диде ул. 
Татарстан парламенты башлыгы “Ак дача” компаниясенең “Макдональдс” рестораннары белән күптәннән эшләвенә игътибар итте. “Ә “Макдональдс”  - җәмәгать туклануының Европа дәрәҗәсенә җитүе, яхшы кадрлар әзерләү, яңа эш урыннары, бизнес алып баруның яңа культурасы дигән сүз ул. Мин “Ак дача”ның озакка сузылган сөйләшүләрдән соң Татарстанга килүенә шатмын”, - дип билгеләп үтте Фәрит Мөхәммәтшин. 
“Ак дача”  компаниясенә  нигез салучы  Виктор Семенов, үз чиратында, Татарстанны Россиянең инвестицияләр җәлеп итәргә сәләтле төбәге дип атады. В.Семенов сүзләренә караганда, “Ак дача”  Татарстанга инвестицияләр генә түгел, “Макдональдс” белән 17 ел дәвамында эшләнгән алдынгы технологияләр, җитештерү культурасын алып килә.  “Без Татарстан “Ак дача” белән горурлансын өчен, барысын да эшләячәкбез”, - дип белдерде Виктор Семенов. 
● 16 октябрьдә ТР Дәүләт Советы Рәисе Фәрит Мөхәммәтшин Азнакай шәһәренең икенче чакырылыш Җирле үзидарә шәһәр советы һәм Азнакай муниципаль районы Советының беренче утырышларында катнашты. Татарстан парламенты башлыгы яңа сайланган җитәкчелеккә бу җирлекне үстерүдә сизелерлек алга китү зарурлыгын белдерде. Анда шулай ук ТР Президенты Аппараты башлыгы урынбасары Булат Зиннуров та катнашты. 
Шәһәр советы утырышында Азнакай районы сайлау комиссиясе рәисе Зөфәр Әхмәтов шәһәрдәге муниципаль сайлауларның нәтиҗәләре белән таныштырды.  
Азнакайда  сайлауда халыкның 57,5 проценты катнашкан. Шәһәр Советына 64 кандидаттан 20 депутат сайланган. 
Фәрит Мөхәммәтшин билгеләп үткәнчә, Азнакай районының бермандатлы ике округында сайлаулар кабат узачак. Чөнки 10 октябрьдәге сайлау нәтиҗәләре буенча сайлаулар үтмәгән дип табылган. Бу округларда сайлаулар альтернативасыз булган, ә халыкның яртысы гына катнашкан.  Спикер бу хәлнең сәбәпләрен ачыклау зарурлыгын билгеләп үтте.  
Шул ук вакытта парламент башлыгы бу сайлауларда Азнакай районы буенча бер генә шикаятьнең дә булмавы белән котлады. Фәрит Мөхәммәтшин сүзләренә караганда, бу район өчен гадәти булмаган хәл. “Боларның барысы да киләчәккә өмет уята. Алга таба килешеп, гаделлек белән эшләрсез дип ышанам”, - диде ул. 
“Президент белән районның яңа башлыгы кандидатурасы турында сөйләшкәндә, без шәһәрнең һәм районның бу үсеш этабында монда “Татнефть” вәкиле булган, компания белән килешеп эшләүче һәм хуҗалык белән бәйле мәсьәләләрне чишә торган башлык кирәк.

“Хәзер сезнең муниципалитет дәрәҗәсендә мөстәкыйльлегегез бар. Сез биш елга күркәм Азнакай шәһәренең үсеше өчен җавап бирәсез, ә без сезгә ярдәм итәрбез”, - дип мөрәҗәгать итте Фәрит Мөхәммәтшин депутатларга.
Фәрит Мөхәммәтшин  шәһәр башлыгын сайлауга Рафис Галиев кандидатурасын куйды. Ул 2008 елның октябреннән бирле Азнакай районы башлыгы булып эшли, аңарчы “Татнефть”нең төрле бүлекләрендә хезмәт куйган. Шәһәр Советы депутатлары, яшерен тавыш бирү юлы белән, Р.Галиевне Азнакай шәһәре башлыгы итеп сайлады. Рафис Галиев Азнакай муниципаль районы Советы составына керде. 

Татарстан парламенты башлыгы билгеләп үткәнчә, республика җитәкчелеге әлегә Азнакай районының үсешеннән канәгать түгел. “Сез башка районнарга караганда яхшырак яшисез. Сездә сәнәгать тә,  нефтьчеләр дә, менә дигән җирләр дә бар. Әмма бу җирләрдән начар файдаланасыз. Азнакайлылар позицияләреннән чигенде, өстенлекләрен җуя бара”, - дип әйтте Фәрит Мөхәммәтшин. Ул шулай ук игътибарны райондагы эшсезлек мәсьәләсенә юнәлтте. Алга таба эшләрне җайга салу зарурлыгын, шул чакта гына районның үсешенә ирешеп булачагын белдерде. 
Татарстан парламенты башлыгы ТР Президенты Рөстәм Миңнеханов йөкләмәсе буенча һәм “Бердәм Россия” партиясе Татарстан төбәк бүлегенең сәяси советы исеменнән Азнакай муниципаль районы башлыгы вазыйфасына Рафис Галиев кандидатурасын кертте.  

Азнакай муниципаль районы депутатлары, яшерен тавыш бирү юлы белән, Рафис Галиевны район башлыгы итеп сайлады. Аннан соң яңа башлык ант бирде. 

● 18 октябрьдә ТР Дәүләт Советы Рәисе Фәрит Мөхәммәтшин Әлмәттә икенче чакырылыш җирле үзидарә шәһәр Советы һәм икенче чакырылыш муниципаль район Советының беренче утырышларында катнашты. Утырышларда ТР Президенты Аппараты җитәкчесе урынбасары Булат Зиннуров, РФ Дәүләт Думасы депутаты Фоат Комаров, “Татнефть” ширкәте генераль директоры Шәфәгать Тәхәүетдинов катнашты.
Фәрит Мөхәммәтшин, Әлмәт шәһәре башлыгын сайлау өчен, Татарстан Президенты исеменнән һәм “Бердәм Россия” бөтенроссия сәяси партиясенең Татарстан төбәк бүлеге сәяси совет фикерен белдереп, Әлмәт шәһәре һәм муниципаль районының элеккеге башлыгы Ришат Әбүбәкеров кандидатурасын тәкъдим итте. “Соңгы вакытта Ришат Әбүбәкеров җитәкчелегендә шәһәр һәм район яхшы якка үзгәрде. Биредә яшәү шартларын яхшырту өчен күп эшләр башкарыла”, - диде ТР Дәүләт Советы Рәисе. 
Сайлауларда аның кандидатурасын яклап сайлаучыларның 88,76 проценты тавыш биргән. Әлмәт шәһәре муниципаль берәмлеге уставы буенча шәһәр башлагы яшерен тавыш бирү белән сайланды. Шулай итеп, Ришат Әбүбәкеров Әлмәт башлыгы итеп сайланды. Ул гражданнар хокукларын яклау һәм сайлаучыларга биргән вәгъдәләрне чынга ашырырга сүз бирде. 

Утырышта Әлмәт депутатлары шәһәр башлыгы урынбасары итеп Николай Бочкаревны сайлау өчен тавыш бирде. Александр Михайловны Әлмәт муниципаль районы Советына вәкил итеп сайладылар. Моннан тыш, шәһәр Советы даими комиссияләр саны һәм исемнәре турында, Әлмәт шәһәре муниципаль берәмлеге башкарма комитеты җитәкчесе вазыйфасына конкурс үткәрү турында карар кабул ителде. 

Фәрит Мөхәммәтшин утырышта шәһәр Советының яңа сайланган депутатларын котлады һәм эшләрендә уңышлар теләде. 

Шәфәгать Тәхәүетдинов, үз чиратында, яңа сайланган депутатларга квалификацияле кадрлар әзерләү, юл төзелеше, кече һәм урта бизнесны үстерү һәм башка мәсьәләләргә игътибар юнәлтергә тәкъдим итте. 

ТР парламенты башлыгы Фәрит Мөхәммәтшин Әлмәт муниципаль районының яңа сайланган Совет утырышында да катнашты. Биредә депутатлар Ришат Әбүбәкеров кандидатурасын Әлмәт башлыгы итеп раслауны яклап чыкты. Район башлыгының беренче урынбасары итеп Александр Михайлов сайланды, тагын бер урынбасары - Ирек Фәррахов.

Шулай ук яңа чакырылыш вәкиллекле органының беренче утырышын үткәрү тәртибе нигезендә, муниципаль районның даими комиссияләре исемнәре, саны һәм составы турында, район башкарма комитеты җитәкчесе вазифасына конкурс үткәрүгә бәйле мәсьәләләр күтәрелде. 
● 18 октябрьдә Мәдәният, фән, мәгариф һәм милли мәсьәләләр комитеты утырышы узды (тулырак”Дәүләт Советы комитетлары” бүлегендә).
●  19 октябрьдә Татарстан Дәүләт Советы Рәисе Фәрит Мөхәммәтшин Тәтеш шәһәре һәм районы җирле үзидарә вәкиллекле органнарының тәүге утырышларында катнашты.

Шәһәр советы утырышында ясаган чыгышында, Фәрит Мөхәммәтшин бүгенге көндә Татарстанның 27 районында икенче чакырылыш муниципаль үзидарә вәкиллекле органнарының оештыру утырышлары узуы, нәтиҗәдә авыл җирлеге, шәһәр һәм район башлыклары сайлануы хакында хәбәр итте. 
Татарстан парламенты башлыгы муниципаль органнарның беренче 5 елда башкарган эшләрен югары бәяләде. “Муниципалитетлар дәүләт хакимияте органнарының эшен киметте, территорияләр тормышы белән яши башлады. Дәүләт хакимияте органнарына мөрәҗәгатьләр саны кимеде, кешеләр муниципалитетларга күбрәк мөрәҗәгать итә башлады”, - диде ТР Дәүләт Советы Рәисе. 
Ул депутатлар корпусының яңа составы, яңадан сайланган башлыкны өстәмә чаралар күрергә, барлык резервларны эшкә җигәргә чакырды. 

Фәрит Мөхәммәтшин, Татарстан Президенты күрсәтмәсе буенча һәм “Бердәм Россия” партиясенең Татарстан төбәк бүлеге сәяси советы исеменнән, Тәтеш шәһәре башлыгы вазыйфасына Мөхәррәм Ибәтов кандидатурасын тәкъдим итте. 
“Ул үзен башкалардан аерылып торган җитәкче итеп күрсәтте, сез аның белән күп эшләр башкардыгыз”, - дип белдерде Фәрит Мөхәммәтшин. 
Шәһәр советы депутатлары Мөхәррәм Ибәтов кандидатурасын бертавыштан яклады. 
 Тәтешнең яңа башлыгы Тәтеш муниципаль район Советының беренче утырышында катнашты. Утырышта бәян ителгәнчә, 10 октябрьдә узган сайлауларда район халкының 81,3 проценты катнашкан. Тәтеш шәһәрендә әлеге күрсәткеч 69,3 процент тәшкил итә. Тәтеш район Советына 54 депутат сайланган, шуның 52 се - “Бердәм Россия” партиясеннән, КПРФ һәм “Гадел Россия” партияләреннән - берәр кандидат. 
Фәрит Мөхәммәтшин мәгариф системасын модернизацияләү кирәклегенә игътибар юнәлтте. “Бу хәзерге вакытта гамәлгә ашырыла торган “Киләчәк” программасында билгеләнгән төп идея”, - диде ТР Дәүләт Советы Рәисе.

Татарстан парламенты башлыгы фикеренчә, Тәтеш районы депутатларына,  җитештерү җәһәтеннән, кече һәм урта эшкуарлыкны үстерү хакында уйларга кирәк. “Кешеләрне моның белән ни рәвешле кызыксындыру, аларны ничек җәлеп итү хакында уйлану зарур”, - дип саный Фәрит Мөхәммәтшин. 
“Авыл хуҗалыгы өлкәсендә бурычлар шактый. Сезгә инвесторлар килде һәм килүен дәвам итә, җирләрегезне алар белән бергә үзләштерергә кирәк”, - дип мөрәҗәгать итте ТР Дәүләт Советы Рәисе Тәтеш районы депутатларына. 

Фәрит Мөхәммәтшин Тәтеш районында шифалы су чыганакларында шифаханә ачу мөмкинлегенә игътибар юнәлтте. Ул шулай ук Тәтештә суд-медицина экспертизасы бюросы булдыру мәсьәләсен күтәреп чыгарга вәгъдә бирде. 

Татарстан парламенты башлыгы Мөхәррәм Ибәтов кандидатурасын район башлыгы вазыйфасына тәкъдим итте. “Аның белән бергә Тәтеш районы алдында торган проблемаларны хәл итә алуыгызга ышанам”, - дип сүзен йомгаклады ул. 

Депутатлар бертавыштан Мөхәррәм Ибәтовны икенче срокка Тәтеш районы башлыгы итеп сайлап куйды. 
● 19 октябрьдә Казанга Ислам конференциясе Оешмасы генераль секретаре Әкмәлетдин Ихсан оглы килде.
“Казан” халыкара аэропортында аны ТР Дәүләт Советы Рәисе Фәрит Мөхәммәтшин, Россия Федерациясенең Ислам конференциясе Оешмасы вәкиле Камил Исхаков һәм башка рәсми затлар каршы алды. 

Әкмәлетдин Ихсан оглы ТР Дәүләт Киңәшчесе Минтимер Шәймиев белән бергә Болгар дәүләт тарихи-архитектура музей-ядкәрлегендә булачак. Аннан соң Казан федераль университетында “Татар тарихы һәм цивилизация” дип аталган академик басманы тәкъдим итүдә катнашачак.

● 19 октябрьдә ТР Авыл хуҗалыгы һәм азык-төлек министрлыгында Дәүләт Советының Экология, табигатьтән файдалану һәм аграр мәсьәләләр комитетының һәм "Татарстан Республикасының 2008-2012 елларга авыл хуҗалыгы үсеше" республика максатчан программасын тормышка ашыруны контрольдә тоту буенча Комиссиянең берләштерелгән күчмә утырышы булды (тулырак” Дәүләт Советы комитетлары” бүлегендә).
● 19 октябрьдә Икътисад, инвестицияләр һәм эшкуарлык комитеты утырышы булды (тулырак” Дәүләт Советы комитетлары” бүлегендә). 
● 19 октябрьдә Дәүләт корылышы һәм җирле үзидарә комитеты утырышы узды (тулырак “Дәүләт Советы комитетлары” бүлегендә).
● 19 октябрьдә Законлылык һәм хокук тәртибе комитеты утырышы узды (тулырак “Дәүләт Советы комитетлары” бүлегендә).
● 19 октябрьдә Социаль сәясәт комитеты утырышы узды (тулырак “Дәүләт Советы комитетлары” бүлегендә).
●  21  октябрьдә Бюджет, салымнар һәм финанслар комитеты утырышы булды (тулырак “Дәүләт Советы комитетлары” бүлегендә).
● 21 октябрьдә ТР Дәүләт Советы Рәисе Фәрит Мөхәммәтшин Татарстан Республикасының Россия Федерациясендәге Вәкаләтле вәкиллегендә федераль-максатчан программалар буенча эшче төркем җитәкчеләре белән чираттагы киңәшмә үткәрде.
Киңәшмәдә РФ Дәүләт Думасы Рәисенең беренче урынбасары Олег Морозов, Татарстаннан сайланган РФ Дәүләт Думасы депутатлары, ТР Икътисад министры Мидхәт Шаһиәхмәтов, министр урынбасарлары катнашты.
Очрашуда 2010 елда һәм якындагы перспективада Татарстанда алып барылучы төзелеш һәм башка объектларга федераль бюджет акчаларын җәлеп итүгә кагылышлы мәсьәлә каралды. 
“Бездә Татарстан Республикасыннан сайланган депутатлар һәм Федерация Советы әгъзалары белән эшләү, республиканың федераль максатчан программаларда, фондларда катнашуына бәйле мәсьәләләрне карау өчен даими рәвештә җыелу күркәм традициягә әйләнде, - диде Фәрит Мөхәммәтшин. – Депутатлар белән зур оештыру эшләре алып баручы Олег Морозовка бик тә рәхмәтлемен”. Татарстан спикерының сүзләренә караганда, быел республикага торак-коммуналь хуҗалык, юл төзелеше, медицина объектларын финанслауга һәм башка юнәлешләр буенча финанслар җәлеп итүгә ирешелгән.
2010 елда, узган ел белән чагыштырганда, финанс чаралары күбрәк җәлеп ителгән. Агымдагы елда Татарстан ел ахырына кадәр 30 миллиард сумга якын акча алачак. “Әмма җитешсезлекләр дә аз түгел, - дип өстәде Фәрит Мөхәммәтшин. – Гәрчә эш динамикасы югары булса да, зур канәгатьлек хисе кичермибез. Киләсе ел башында узачак очрашуда без нинди министрлыкларның аеруча яхшы эшләвен билгеләячәкбез, депутатлар корпусының эшен 2011 финанс елына юнәлтәчәкбез. Депутатларның активлыгы сизелә, алар үз эшчәнлекләрен бәяләү критерийларының федераль программаларда катнашуга бәйле икәнлеген аңлый. Агымдагы елда федераль программаларда күрсәтелгән барлык акчаларны да без 15 декабрьгә кадәр алырга тырышачакбыз”.
Олег Морозов билгеләп үткәнчә, Татарстан һәрвакытта да бюджет акчаларын алу буенча лидерлар рәтендә. Бу Татарстан менеджерлары эшенең һәм документлар әзерләү сыйфатының югары дәрәҗәсе хакында сөйли.
Олег Морозов финанс чаралары җәлеп итүдә яңа федераль максатчан программалар хакында сөйләде, республикага аларда актив катнашырга кирәклеген әйтте. “Фәрит Хәйрулла улының, әлеге эшнең координаторы буларак, билгеле бер программаларга кураторлык итүче депутатларның республика министрлыклары белән үзара хезмәттәшлеген көчәйтү кирәклегенә басым ясавын хуплыйсым килә. Бу яңа форма булса да, нәтиҗәсе күренә, шунлыктан тагын да яхшырак эшләргә тырышачакбыз”, - диде Олег Морозов.
● 22 октябрьдә ТР Дәүләт Советы Президиумы утырышы булды. Аны республика парламенты Рәисе Фәрит Мөхәммәтшин үткәрде.
Президиум карары белән, дүртенче чакырылыш Дәүләт Советының ундүртенче утырышы 2 ноябрьгә билгеләнде. Комитетлар тәкъдимнәре белән парламент утырышына 37 мәсьәлә кертелә. 19 республика законы проектын карап тикшерү күздә тотыла. Шуның 14 е – беренче укылышта.
Бу көнне “2011 елга һәм планда каралган 2012 һәм 2013 еллар чорына ТР бюджеты турында”; “2011 елга һәм планда каралган 2012 һәм 2013 еллар чорына ТР Мәҗбүри медицина иминиятләштерүе фонды бюджеты турында” һ.б. закон проектлары беренче укылышта карап тикшереләчәк.
Моннан тыш, 2 ноябрьгә “2011 елда торак-коммуналь хезмәте күрсәтүләргә тарифларны җайга салу. Тарифның нәрсәләрне үз эченә алуы турында мәгълүматны ачу һәм тарифларга контрольлек” дигән темага Хөкүмәт сәгате уздыру планлаштырыла. 
Дәүләт Советы Секретаре Лилия Маврина билгеләп үткәнчә, утырышта Дәүләт Советы комитетларының эше турында хисаплар тыңлау башлана. 
Президиум утырышында ТР Үзәк сайлау комиссиясе рәисе Анатолий Фомин Татарстанда 10 октябрьдә уздырылган сайлау йомгаклары турында сөйләде. Ул иң элек республика парламентының янә 100 депутаттан торуын хәбәр итте. 
А.Фомин, муниципаль сайлау кампаниясе турында сөйләп, аның йомгакларын тулаем уңай бәяләде. “Татарстанда 989 муниципаль берәмлегенең вәкиллекле органы формалашты. Шушы көннәрдә муниципаль берәмлекләр башлыкларын сайлау тәмамлана”, – диде ул.
Үзәк сайлау комиссиясе башлыгы әйтүенчә, республикада сайлауга килүчеләр 69,14 процент тәшкил иткән. Бу муниципаль сайлау өчен шактый ук югары күрсәткеч. А.Фомин белдергәнчә, 27 округта депутатлар сайланмаган. “2005 елда мондый округлар саны илледән артык иде. Әлеге округларда өстәмә сайлаулар соңрак үткәреләчәк”, – диде ул. 
Татарстан Республикасы Үзәк сайлау комиссиясе башлыгының чыгышын шәрехләп, ТР Дәүләт Советы Рәисе Фәрит Мөхәммәтшин республикада сайлау кампаниясе оешкан төстә узуын әйтте. “Бу сайлаулар белән без муниципаль хакимиятнең тәүге 5 елда башкарган эшенә нәтиҗә ясадык, хакимиятнең муниципаль берәмлекләре вәкиллекле органнарының эшен оештыруга ирештек. Биш ел дәвамында алар үз территорияләрендәге социаль-икътисади үсешкә бәйле катлаулы бурычларны хәл итте. Кайбер кыенлыкларга да карамастан, муниципаль берәмлекләр үзләренә йөкләнгән бурычны үтәде”, - дип белдерде Фәрит Мөхәммәтшин. “Законнарны алга таба да камилләштерәчәкбез һәм муниципаль хакимияткә ярдәм итәчәкбез”, - дип сүзен йомгаклады Татарстан парламенты башлыгы.
● 22 октябрьдә ТР Дәүләт Советында Бюджет, салымнар һәм финанслар комитеты рәисе Морат Гаделшин һәм ТР Финанс министры Радик Гайзатуллин катнашында матбугат очрашуы булды.  Алар журналистларга “2011 елга, 2012 һәм 2013 еллар план чорына Татарстан Республикасы бюджеты турында” закон проекты үзенчәлекләре турында сөйләде.  

“Бюджетның социаль юнәлеше сакланган гына  түгел, кайбер статьялар буенча көчәйтелгән дә. Татарстан бюджетын формалаштырганда халыкның тормышын яхшырту, социаль-икътисади тотрыклылыкны саклау, инвестицияләр җәлеп итүчәнлекне үстерү мәсьәләләре исәпкә алынган. 
Шул ук вакытта комитет башлыгы бюджет һәм салымнарга кагылышлы федераль законнарга кергән, республика бюджеты үтәлешенә йогынты ясаучы үзгәрешләргә тукталды. Алар нигезендә, Татарстан казнасы 10,5 млрд. сум акча югалтачак.   
Моннан тыш, ул транспорт салымын, файдалы казылмалар табуга салымны түләүгә нисбәтле үзгәрешләр турында сөйләде. 

2011 елда Татарстанның җыелма бюджеты кытлыгы 10 млрд. 200 млн. сум тәшкил итәчәк. “Кытлык республика бюджетына туры килә. Муниципаль берәмлекләр бюджетлары баланслы итеп фаразлана”, - диде Морат Гаделшин. 
ТР Финанс министры Радик Гайзатуллин бюджетның керем һәм чыгым өлешенә тәфсилләп тукталды. 2011 елда – ТРның тупланма бюджеты керемнәре - 103 млрд. 423 млн. 121,4 мең сум, шул исәптән республика бюджеты керемнәре 79 млрд. 763 млн. 308,4 мең сум күләмендә карала. 

ТРның тупланма бюджеты чыгымнары - 113 млрд. 604 млн. 921,4 мең сум, шул исәптән республика бюджеты чыгымнары 89 млрд. 952 млн. 402,3 мең сум күләмендә фаразлана. 
2011 һәм аннан алдагы елларда бюджетның социаль юнәлеше көчәйтелү мәгариф стратегиясен тормышка ашыруда чагылыш табачак. Моның өчен 5 млрд. сум күләмендә акча тоту көтелә. Республикакүләм социаль программаларны гамәлгә кертү киләсе елда да дәвам иттереләчәк. 
2011 елда Татарстанның тупланма бюджетында социаль чыгымнарның күләме 64 процентка җитә. 
2011 елда, 2012 һәм 2013 елларның план чорында дәүләт бурычы өлкәсендәге бюджет сәясәте бюджетка авырлыкны арттырмауга юнәлтеләчәк. ТРның эчке дәүләт бурычының югары чиге 2011 елның 1 гыйнварына 52 млрд. 380 млн. сум күләмендә билгеләнә. 

Радик  Гайзатуллин, кредитларны кайтару тәртибенә тукталып, киләсе елда республиканың федераль бюджетка 5,6 млрд. сум, 2012 елда – 16, 3 млрд. сум, 2013 елда 6,6 млрд. сум бурычны кире кайтарырга кирәк булачагын әйтте. 
Матбугат очрашуында катнашучылар  шулай ук алга таба закон проекты буенча эшләү, киләсе елда федераль бюджеттан киләчәк өстәмә керемнәрне бүлү тәртибе белән кызыксынды. 
● 23 октябрьдә Г.Камал исемендәге Татар дәүләт академия театры бинасында күренекле татар әдибе, җәмәгать эшлеклесе, ТР Дәүләт Советы депутаты, ТР халык язучысы, ТРның Г.Тукай исемендәге Дәүләт премиясе лауреаты Туфан Миңнуллинга 75 яшь тулуга багышланган тантаналы кичә үтте.

Юбилярны котларга Татарстан Республикасы Дәүләт Киңәшчесе, Татарстанның беренче Президенты Минтимер Шәймиев, ТР Дәүләт Советы Рәисе Фәрит Мөхәммәтшин, ТР Премьер-министр урынбасары – Мәдәният министры Зилә Вәлиева, ТР Дәүләт Советы депутатлары, министрлыклар һәм ведомстволар җитәкчеләре, драматургның якыннары, туганнары, якташлары һәм каләмдәшләре килгән иде.

ТР Хөкүмәте һәм ТР Дәүләт Советы исеменнән Туфан аганы Фәрит Мөхәммәтшин котлады. “Бүген безнең алда милләтебезгә хезмәт итүче аның улы тора. Ул - үзен тотышы, тормышы белән һәрберебезгә үрнәк булган шәхес, татар егете. Туфан ага турында сөйләү берьяктан җиңел дә, икенче яктан катлаулы да. Аның хезмәте, язган әсәрләре күп. Аның пьесалары буенча куелган спектакльләр безнең артистлар, Башкортстан, башка субъектлар театрлары артистлары тарафыннан уйнала. Һәрберсе эчтәлекле, һәрберебезне дә уйлата торган спектакльләр”, - дип башлады сүзен ул.

Дәүләт Советы Рәисе: “Мин үземне бәхетле кеше дип саныйм. Чөнки менә шундый бөек кешеләр белән аралашып яшәргә, алар белән бергә республикага хезмәт итәргә туры килде. Ә юбиляр турында аерым сүз әйтәсе килә. СССР заманында да аның үз фикере, кыйбласы бар иде. Ул шушы кыйбладан тайпылмады. Ул – көчле, фикерле кеше һәм тормышында шул юл белән бара торган кеше. Туксанынчы – болганчык елларда да Туфан Миңнуллин, татар милләтен, безнең халыкны яклап, күп кенә мәйданнарда чыгыш ясады. Үзенең спектакльләре белән шул елларны күрсәтергә тырышты”, - диде ул. Фәрит Мөхәммәтшин әйтүенчә, Туфан ага белән эшләү дә җиңел түгел. Башында үз фикере туган икән, ул аны, чират та көтеп тормыйча, җиткерергә тырыша. 
“Сезнең иҗатыгыз дәүләт дәрәҗәсендә дә югары бәяләнде. Гаиләгез дә безгә үрнәк булды, аннан һәрвакыт тәрбия аласы килә”, - дип басым ясап үтте ул. ТР Дәүләт Советы Рәисе Туфан Миңнуллинга ныклы сәламәтлек, алга таба да тарихка кереп калырлык әсәрләр иҗат итүен, балалар, оныклар белән бергә сәламәт, тигез тормыш алып баруын, күп еллар милләттәшләрне тормышы, иҗаты белән сөендерүне теләде һәм истәлекле бүләк итеп ТР Президентының Рәхмәт хатын, җиңел машина ачкычын тапшырды.

Тантаналы кичәдә Туфан Миңнуллинның халкыбыз яраткан әсәрләре - театрлар сәхнәләрендә зур уңыш белән бара торган “Дивана”, “Хушыгыз”, “Әниләр һәм бәбиләр”, “Диләфрүзгә дүрт кияү” һәм башка спектакльләрдән өзекләр тәкъдим ителде.
● 25-29 октябрьдә ТР Дәүләт Советы Рәисе Фәрит Мөхәммәтшин Франциянең Страсбург шәһәрендә Европа Советы Җирле һәм төбәк хакимиятләре конгрессының XIX пленар сессиясендә катнашты.

Татарстан парламенты башлыгы, Төбәкләр палатасының Мәдәният һәм мәгариф комитеты рәисе һәм Җирле һәм төбәк хакимиятләре конгрессының берләштерелгән Мәдәният һәм мәгариф комитеты җитәкчесе урынбасары Конгресс һәм төбәкләрне тәкъдим иткән оешмалар арасында мәдәниятларны һәм телләрне саклау өлкәсендә хезмәттәшлекнең нәтиҗәләренә кагылышлы мәсьәләләр турында фикер алышуда катнаша.
Пленар утырышка коррупция белән көрәш, мөслимә хатын-кызларның Европа шәһәрләренә мәдәни интеграциясе, җирле үзидарә үсеше перспективалары һ.б. мәсьәләләр чыгарылды.

● 26 октябрьдә ТР Дәүләт Советында мәктәп укучыларының Бөтенроссия халык санын алуга багышланган рәсемнәр һәм сочинениеләр бәйгеләренә йомгак ясадылар. Тантанада ТР Дәүләт Советы Рәисе урынбасары Римма Ратникова, Федераль дәүләт статистикасы хезмәтенең Татарстан Республикасындагы идарәсе (Татарстанстат) җитәкчесе Валерий Кандилов, ТР Мәгариф һәм фән министрының беренче урынбасары Данил Мостафин, Татарстан парламентында даими нигездә эшләүче депутатлар Разил Вәлиев һәм Роберт Миңнуллин катнашты.

“Балалар халык саны алуны сурәтли” һәм “Мин, син, ул, без бергә - бөтен ил” конкурслары җанисәп турында мәгълүмати-аңлату эш алып бару кысаларында оештырылды. Максаты да зурдан – ул халык саны алуга җәмәгатьчелекнең игътибарын җәлеп итү, балаларда һәм өлкәннәрдә җанисәпкә карата уңай мөнәсәбәт булдыру иде. Икенче турга 189 сочинение һәм 141 балалар рәсеме сайлап алынды.

Римма Ратникова, балаларны сәламләп, әлеге бәйгеләрдә катнашучыларга рәхмәт белдерде. Ул җанисәп нәтиҗәләренең республика һәм илнең үсеше өчен мөһим булуын билгеләп үтте.  “Сезнең халык саны алуның ни дәрәҗәдә мөһим икәнлеген аңлавыгыз бик тә шатландыра. Җанисәп нәтиҗәләренә карап  республикада балалар бакчалары, мәктәпләр,  иҗат һәм спорт комплеклары салу тәгаенләнә, - диде Татарстан парламенты башлыгы урынбасары.
Валерий Кандилов, Бөтенроссия халык санын алу турында иң яхшы рәсем ясаучы укучыларны тәбрикләп, җанисәпнең дәүләт дәрәҗәсендәге зур вакыйга булуын ассызыклап үтте. Аның илнең демография, икътисади һәм социаль халәтен чагылдыруын әйтте. “Җанисәп нәтиҗәләре дөрес булсын өчен, һәр гражданинның халык санын алуда катнашуы һәм сорауларга дөрес җавап бирүе кирәк ”, - диде укучыларга В.Кандилов. Ул шушындый акцияләр вакытында гына кешеләрнең күпчелеге белән очрашырга мөмкин икәнлеген, төрле бәйгеләр ярдәмендә халыкны хезмәттәшлеккә җәлеп итүләрен ассызыклап үтте. “Бу конкурста катнашуыгыз сезнең актив гражданлык позициягез барлыгын күрсәтте”, - диде В.Кандилов балаларга. 

ТР Мәгариф һәм фән министрының беренче урынбасары Данил Мостафин белдергәнчә, Татарстанстат белән мондый уртак проектлар алга таба да дәвам иттереләчәк һәм үстереләчәк. Билгеле булганча, хәзерге вакытта министрлык ТР Дәүләт Советы белән берлектә “Парламент дәресе”н үткәрә. Д.Мостафин билгеләп үткәнчә, халык санын алу нәтиҗәләре мәгариф системасына турыдан-туры йогынты ясый. Статистика мәгълүматлары белем бирү учреждениеләрен, бигрәк тә талантлы, үзләрен төрле олимпиадаларда, бәйгеләрдә күрсәтә алган балалар өчен күпме мәктәпләр салырга икәнлеген, үсеш мөмкинлекләрен ачык күрсәтә. 
Роберт Миңнуллин, иң яхшы сочинение язучыларны тәбрикләп: “Конкурслар җиңел түгел. Иҗтимагый, сәяси бәйгеләр алар. Бу балалар конкурсларымы икән әле дигән сорау да туа. Сез иҗтимагый тормышта актив катнашасыз, сез битараф түгел. Сез актив кешеләр булырга әзерләнәсез, сез – республикабызның киләчәге. Киләчәктә дә шундый актив тормыш белән яшәгез”, - дип белдерде.

Татарстан парламентының Мәдәният, фән, мәгариф һәм милли мәсьәләләр комитеты рәисе Разил Вәлиев халык санын алуның әһәмияте турында сөйләп узды. Аның сүзләренчә, җанисәп мәгълүматлары билгеле булгач, депутатлар халкыбызның, илебезнең, республикабызның киләчәктә ничек буласын күзалларга, киләчәккә планнар  корырга тиеш. 

Бәйгеләрдә җиңү яулаган укучылар дипломнар һәм акчалата премияләр белән бүләкләнде. 
●  28 октябрьдә ТР Дәүләт Советы Рәисе Фәрит Мөхәммәтшин Европа Советы җирле һәм төбәк хакимиятләре конгрессының XIX пленар сессиясендә катнашты. Татарстан парламенты башлыгы Страсбургта Россия делегациясе составында иде.
Көн тәртибенә чыгарылган төп мәсъәләләр арасында җирле һәм төбәк хакимияте Конгрессын реформалаштыру, идарә итүче органнарны сайлап кую һ.б. бар иде. Пленар сессия вакытында Россиядә җирле һәм төбәк демократиясе турында чыгышлар һәм илдә җирле үзидарәне камилләштерү буенча тәкъдимнәр булды. Докладчылар Европа Советы җирле һәм төбәк хакимиятләре конгрессы исеменнән Россия Федерациясендә муниципаль реформалар барышы буенча кайбер кимчелекләрне билгеләп үтте. 
Татарстан парламенты спикеры фикеренчә, Европа Советы мәйданчыгында Россиядә төбәк демократиясен үстерү турында фикерләшү файдалы. “Без конгресста бу документның пәйда булуын артык катлауландырабыз”, - дип билгеләп үтте ТР Дәүләт Советы Рәисе Фәрит Мөхәммәтшин. Күптән түгел генә булып үткән сайлауларда Татарстанның җирле үзидарә органнарына сайлаулар вакытында халык зур активлык күрсәтүен әйтте.  
Европа Советының җитәкчелек органнарына узган сайлаулар нәтиҗәләре буенча Фәрит Мөхәммәтшинга Җирле һәм төбәк хакимияте Конгрессының сәясәт комитеты вице-президенты булырга тәкъдим ителде. Конгрессның 2011-2012 елларда өстенлекле юнәлешләренә багышланган доклад җитди фикер алышуга этәрде. Европа форумы эшен камилләштерү буенча тәкъдимнәр әйтелде. 
Фәрит Мөхәммәтшин мөселман хатын-кызларының Европадагы тормыш итү рәвеше хакында фикерләшү вакытында бу өлкәдә Татарстанның уңай тәҗрибәсе турында сөйләде. Аның фикеренчә, бу четерекле мәсьәлә буенча Европа мөселманнары яши торган территорияләр үзенчәлеген исәпкә алып эш итәргә кирәк. 
Фәрит Мөхәммәтшин Страсбургка визиты вакытында халыкара Европа оешмалары җитәкчеләре белән очрашулар үткәрде. 
● 28 октябрьдә ТР Транспорт һәм юл хуҗалыгы министрлыгының киңәйтелгән утырышы булды.
“Бүген республикада юллар төзелешендә алдынгы технологияләр куллану бик сөенечле һәм мактауга лаек. Әмма юллардагы көчле автомобильләр ташкыны хәлне катлауландыра. Транспорт “бөкеләре” проблемасын күп катлы юлъаергычлар төзеп кенә хәл итеп булмаячак. Юл хәрәкәтен оештыруда фәнни тикшеренүләргә нигезләнү таләп ителә” – дип белдерде  ТР Дәүләт Советының Икътисад, инвестицияләр һәм эшкуарлык комитеты рәисе Марат Галиев  утырышта ясаган чыгышында.

Депутат фикеренчә, юл хәрәкәтен нәтиҗәле оештыруда ведомствоара координация эше шәһәр, районнар дәрәҗәсе белән генә чикләнмичә, комплекслы булырга тиеш. Аның сүзләренә караганда, бүген Татарстан җиңел автомобильләрнең яңалык коэффициенты буенча илдә беренче урында. “Мондый күрсәткеч автомобиль йөртүчеләр өчен сөенечле, билгеле. Ләкин юл хәрәкәтенең нәтиҗәлелегенә ирешелми, экологик күрсәткечләр үтәлми торып, бу шатланырлык сәбәп була алмый”, -диде  Марат Галиев.
Депутат Марат Галиев сулый торган һаваны пычратучы кызыл Кытай автобусларын аерым телгә алды. “Алар бәяләре буенча бәлки үзләрен аклыйдыр. Әмма артларыннан сузылган төтен шлейфын берничек тә аклап булмый. Мондый транспорт шәһәр урамнарында бөтенләй йөрергә тиеш түгел”, -диде ул. Аның белдерүенчә, алда Казан Универсиадасы белән бәйле мөһим чаралар тора. Шул яктан караганда да, экологлар бу проблемага игътибарны арттырырга тиеш, ди ул.

Марат Галиев “Казан” халыкара аэропортында яңартып кору эшләренең акрын баруына да борчылу белдерде. Аның искәртүенчә, болай барса, бу масштаблы эшне Универсиадага кадәр башкарып чыкмау куркынычы да бар. “Модернизациядә кулланылучы кайбер технологияләрне, дөрес, ашыктырып та булмый. Ләкин кайбер тоткарлыклар көндәшлектән курку сәбәпле, эшне соң башлауга да бәйле”, - ди ул. Депутат модернизация эшләрен тизләтүнең ТР Транспорт һәм юл хуҗалыгы министрлыгының игътибар үзәгендә булырга тиешлеген искәртте.
● 28 октябрьдә ТР Фәннәр академиясенең Г.Ибраһимов исемендәге Тел, әдәбият һәм сәнгать институтында татар һәм башкорт әдәбияты классигы Мәҗит Гафури тууына 130 ел тулуны билгеләп үтү уңаеннан “Мәҗит Гафури мирасы һәм хәзерге заман” дигән россиякүләм фәнни-гамәли конференция ачылды.

Конференциядә катнашучыларны ТР Дәүләт Советы һәм республика җитәкчелеге исеменнән Римма Ратникова сәламләде. “Мәҗит Гафури – каләмдәш дусты, якташы Галимҗан Ибраһимов сүзләре белән әйткәндә, “тормышның төбеннән күтәрелгән”. Галимнәр, эзләнүчеләр аның күзгә нык бәрелеп торган ике төп сыйфатын ассызыклап үтә. Минем дә аларга тукталып үтәсе килә: беренчедән, ул, чын мәгънәсендә, халык язучысы булуы, гомере буена гади халык белән тыгыз аралашып яшәве һәм гаять вөҗданлы кеше буларак, иҗатында да нәкъ менә аның халыкның мәнфәгатьләрен кайгыртуы. Икенчедән, 20 нче йөз башы татар әдәбиятын якыннан тоеп, аның дөнья мәдәнияты үсеше югарылыгына күтәрелгән иҗат интеллигенциясе белән бер сафта торып, милләтне караңгылыктан, милли изелүдән якты көннәр ягына өндәве, шул изге вазыйфага тартылуы. Ул шул мохиттә кайнаган, бу дәвернең иң олуг шәхесләре белән хезмәттәшлек иткән. Бу, һичшиксез, аның иҗатында тирән эз калдыра”, - дип белдерде Римма Ратникова.

Аның сүзләренә караганда, революциядән соңгы кискен социаль үзгәрешләр чорында әдипнең бар җаны-тәне белән яңа совет әдәбияты тудыру эшенә кереп китүе дә бик табигый иде. Шунысы кызык: татар совет язучылары аны яңа төр әдәбият тудыру өлкәсендә берникадәр идеаллаштырып, үзләренең кумиры дип тә санадылар. Бүген гомумсовет әдәбиятының әлеге мирасын яңабаштан барлап, бәяләп чыгу таләп ителә. “М.Гафури мирасы да моннан читтә кала алмый. Аның әсәрләре классик әдәбият таләпләренә ни дәрәҗәдә җавап бирә, бүген аның иҗатын тар милли кысаларга бүлгәләп өйрәнү ни дәрәҗәдә аклана? Бу һәм башка күп сорауларга җавап табу – конференциянең максаты. Мәҗит Гафуриның мирасы олы, күпкырлы. Ул бездән ничек бар, шулай якын килүне һәм бүгенге яңа заманда объектив бәя бирүне көтә”, - диде ТР Дәүләт Советы Рәисе урынбасары.

Мәҗит Гафуриның юбилеена Г.Ибраһимов исемендәге Тел, әдәбият һәм сәнгать институты галимнәре тарафыннан “Мәҗит Гафури. Сайланма әсәрләр" китабы әзерләнде.

●  28 октябрьдә Законлылык һәм хокук тәртибе комитеты утырышы узды (тулырак “Дәүләт Советы комитетлары” бүлегендә).

■  18 октябрьдә ТР Дәүләт Советы комитетлары 2011 елга Татарстан Республикасының бюджет проектын карый башлады. Бу көнне парламентның Мәдәният, фән, мәгариф һәм милли мәсьәләләр комитетында республиканың төп финанс документы буенча фикер алыштылар. Иң элек алдагы өч елга Татарстанның социаль-икътисади үсеше фараз күрсәткечләре белән ТР Икътисад министры Мидхәт Шаһиәхмәтов таныштырды. Билгеле булганча, социаль-икътисади үсеш фаразы нигезендә бюджет проекты эшләнә.

Икътисад министрлыгы фаразларына караганда, 2011 елда эчке тулаем продукт 6 процентка үсәчәк, хезмәт хакы фонды 9,2 процентка артачак. Сәнәгатьтә җитештерү күләме, 2010 ел белән чагыштырганда, 6,3 процентка үсәчәк. Ягъни барлык күрсәткечләр буенча арту фаразлана. Шулай ук дәүләт хезмәткәрләрен 20 процентка киметү көтелә.

Киләсе елда нефтехимия һәм автомобиль төзелеше өлкәсендә зур проектларны тормышка ашыру, Универсиадага объектлар төзү көтелә. “Тотрыклы икътисади үсеш дәүләт дәрәҗәсендәге проблемаларны хәл итүгә хезмәт итәчәк. 2013 елга уртача хезмәт хакын 17 мең сумнан алып 23,5 мең сумга кадәр җиткерү көтелә”, - диде ул.

2011 елның бюджет проекты нигезенә түбәндәге күрсәткечләр салынган: эчке тулаем продукт 6,8 процентка үсәр, нефтьнең экспорт бәясе бер баррельгә - 75 доллар, доллар курсы 30,5 сум булыр дип фаразлана. Инфляция үсеше 6,5 процент тәшкил итә.

Республиканың төп финанс документы параметрлары белән ТР Финанс министры Радик Гайзатуллин таныштырды.

Министр сүзләренчә, 2011 елга республика бюджеты керемнәре 79 млрд. 763 млн. 308 мең сум, чыгымнары 89 млрд. 952 млн. 404,3 мең сум күләмендә фаразлана. Бюджет кытлыгы 10 млрд. 189 млн. 093,9 мең сум тәшкил итә. Радик Гайзатуллин кытлыкны ташламалы кредит хисабына капларга җыенуларын әйтте. Шуның өстенә Татарстанның РФ Финанс министрлыгыннан алган 32,7 млрд. сум күләмендә кредитны каплыйсы бар. Киләсе елга шуның 5,6 млрд.сумын кире кайтарырга кирәк. “2011 елга бик киеренке бюджет формалаша. Өстәмә керемнәр дефицитны каплауга китәчәк”, - дип белдерде министр. 

Киләсе ел бюджетының социаль юнәлеше саклана. ТР Финанс министры сүзләренчә, бу бигрәк тә республика мәгарифен яңартып кору буенча эшләнгән стратегиядә ачык чагыла. Билгеле булганча, 2010 елның 1 сентябреннән укытучыларга эш хакын яңача түләү системасы буенча бирәләр. Моның өчен киләсе ел бюджетында 2 млрд. 780 млн. сум акча каралган.

Мәгариф өлкәсендә хезмәт хакын яңача түләү системасы 92 меңгә якын кешегә кагылган. Р.Гайзатуллин сүзләренчә, аның нигезендә укытучыларның күпчелеге хезмәт хакын мулдан алган.

Аерым алганда, 2011 елда Татарстан Республикасының тупланма бюджетында мәгариф өлкәсенә - 34 млрд. 918 млн. сум, республика бюджетында 18 млрд. 433 млн. сум акча каралган.

Мәдәният һәм кинематография тармагына – тупланма бюджеттан 3 млрд. 630 млн. сум, республика бюджетыннан 1 млрд. 628 млн. сум акча каралган.

Массакүләм мәгълүмат чаралары һәм теле-радио тапшыруларга – 954 млн. 400 мең сум; фәнгә 227 млн. 300 мең сум акча бүлеп биреләчәк дип көтелә.

Татарның бөек шагыйре Габдулла Тукайның тууына 125 ел тулуга багышланган чараларны финанслауга 21,9 млн. сум акча бирү планлаштырыла. ТР Милли музей җитәкчесе Гөлчәчәк Нәҗипова Радик Гайзатуллиннан Г.Тукайның Казандагы музее бинасын төзекләндерү һәм заманча яңа экспозиция төзү өчен финанслар карауны сорады. ТР Финанс министры аның гозерен республика җитәкчелегенә җиткерергә вәгъдә итте.

“Казан утлары” журналы баш мөхәррире Равил Фәйзуллин журналны чыгаруда катнашкан язучылар һәм шагыйрьләргә гонорар түләү мәсьәләсен күтәреп чыкты. Р.Гайзатуллин бу мәсьәләне “Татмедиа” агентлыгы белән берлектә хәл итү зарурлыгын белдерде.

ТР Рәссамнар берлеге рәисе Зөфәр Гыймаев республиканың һөнәр берлекләрен финанслауны арттыруны сорады.

Фикер алышулардан соң Мәдәният, фән, мәгариф һәм милли мәсьәләләр комитеты алга таба “Татарстан Республикасының 2011 елга һәм 2012 һәм 2013 елларның планлы чорына бюджеты турында” закон проекты өстендә эшләгән вакытта ТР Дәүләт Советы депутатларының, министрлык һәм мәдәният, фән, мәгариф оешмалары, иҗат берлекләре вәкилләренең тәкъдимнәре исәпкә алынырга тиеш дигән карар чыгарды. 
Аннан соң ТР Мәгариф һәм фән министры урынбасары Гүзәлия Минкина депутатларны гомумбелем бирү һәм балаларга өстәмә белем бирү учреждениеләре хезмәткәрләренә эш хакын яңача түләү системасы белән таныштырды.

Комитет әгъзалары шулай ук “Татарстан Республикасының аерым закон актларына үзгәрешләр кертү турында”, "Татарстан Республикасының гомуми белем бирү учреждениеләрендә һәркем өчен мөмкин булган һәм түләүсез мәктәпкәчә, башлангыч гомуми, төп гомуми, урта (тулы) гомуми белем, шулай ук өстәмә белем алуга гражданнарның хокукларына дәүләт гарантияләрен тәэмин итүгә 2010 елга финанс чыгымнары нормативларын раслау турында" һәм "Татарстан Республикасының гомуми белем бирү учреждениеләрендә һәркем өчен мөмкин булган һәм түләүсез мәктәпкәчә, башлангыч гомуми, төп гомуми, урта (тулы) гомуми белем, шулай ук өстәмә белем алуга гражданнарның хокукларына дәүләт гарантияләрен тәэмин итүгә 2011 елга финанс чыгымнары нормативларын раслау турында" закон проектлары хакында фикер алышты.
■ 19 октябрьдә Икътисад, инвестицияләр һәм эшкуарлык комитеты әгъзаларына 2011 елга һәм 2012-2013 елгы план чорына республиканың социаль-икътисади үсеш фаразы һәм әлеге чорларга Татарстан Республикасы бюджет проектының төп параметрлары тәкъдим ителде.

Докладлар белән ТР Икътисад министры Мидхәт Шаһиәхмәтов һәм ТР Финанс министры урынбасары Лариса Макарова чыгыш ясады. 
“2011 елга һәм 2012-2013 елгы план чорына Татарстан Республикасы бюджеты турында”гы закон проектының “Илкүләм икътисад” һәм “Торак-коммуналь хуҗалык” бүлекләрендә күздә тотылган бюджет ассигнованияләрен анализлау күрсәткәнчә, 2010 ел белән чагыштырганда әлеге юнәлешләр буенча бүленгән акчаларны арттыру каралган: “Илкүләм икътисад” бүлеге буенча – 15,6 (17899,8 миллион сумнан 18902,97 миллионга кадәр), “Торак-коммуналь хуҗалык” бүлеге буенча 316,6 процентка (707,3 миллион сумнан 2239,6 миллионга кадәр). 

Министрлык вәкилләре депутатлар Альберт Бикмуллин, Марат Хәйруллин, Мөнир Гайнуллин һәм Дамир Кәримуллинның республикада кече һәм урта эшкуарлыкны үстерү, энергия саклау программасын гамәлгә ашыру шартларына кагылышлы һәм башка сорауларына җавап бирде. 
Комитет башлыгы Марат Галиев, мәсьәлә хакында фикер алышуга нәтиҗә ясап, агымдагы елда гамәлгә ашыру төгәлләнә торган программаларның нәтиҗәләре турында җитәрлек мәгълүмат булмавына басым ясады.

“Бюджет проектын ТР Дәүләт Советы утырышында тәкъдим итү барышында 2005-2010 елларда кече эшкуарлыкка ярдәм күрсәтү, 2006-2010 елларда транспорт комплексын үстерү, 2004-2010 елларда торак-коммуналь комплексын үзгәртеп кору һәм модернизацияләү, 2006-2010 елларда энергия ресурслары нәтиҗәлелеген тәэмин итү программаларын гамәлгә ашыру турында докладлар белән чыгыш ясарга кирәк дип саныйм, - дип белдерде Марат Галиев. – Куелган бурычларның күпчелеге буенча яхшы нәтиҗәләр дә күренә. Әмма кайбер максатларга ирешмәвебезне дә танырга кирәк. Мәсәлән, агымдагы елда эшкуарлыкны үстерү программасы буенча республикада кече һәм урта бизнесның тоткан урыны 30 процент тәшкил итәргә тиеш. Әмма, кызганычка каршы, бу алай түгел. Безнең төп бурыч – урта сыйныфны формалаштыру, сәяси тотрыклылык күбесенчә шуңа бәйле. Әлеге мәсьәләләрне анализларга һәм аларны алдагы эштә исәпкә алырга кирәк”. 

Ул шулай ук 2011-2015 елларга исәпләнгән Татарстан Республикасын социаль-икътисади яктан үстерү программасын эшләү һәм парламентка тәкъдим итүне тизләтү кирәклегенә басым ясады. 

Закон проекты хакында фикер алышу барышында килгән тәкъдимнәрне ТР Министрлар Кабинеты, ТР Финанс һәм Икътисад министрлыкларына җибәрү турында карар кабул ителде. 

“Татарстан Республикасы муниципаль районнары һәм шәһәр округлары җирле үзидарә органнарына күпфатирлы йортлар һәм (яки) башка күчемсез объектларны өлешкә кереп төзү өлкәсендә дәүләт контролен һәм күзәтчелеген гамәлгә ашыру буенча Татарстан Республикасы дәүләт вәкаләтләрен бирү хакында” Татарстан Республикасы Законының 1 статьясына үзгәрешләр кертү турында”гы закон проектын караганнан соң, депутатлар аны парламент тарафыннан беренче укылышта кабул итү өчен тәкъдим итте. 

Федераль законнардагы тиешле мәсьәләләрне хәл итәргә мөмкинлек биргән үзгәрешләргә бәйле рәвештә, шулай ук закон проекты авторының фикерләрен исәпкә алып, комитет Президиумга “Россия Федерациясе Торак кодексы һәм Россия Федерациясенең Административ хокук бозулар турындагы кодексына үзгәрешләр кертү турында” һәм “Россия Федерациясендә электр һәм җылылык энергиясенә тарифларны дәүләт тарафыннан  җайга салу турында”гы федераль закон проектларын кайтарып алу тәкъдиме белән мөрәҗәгать итте. 

Утырышта шулай ук комитетның 2009 елның мартыннан 2010 елның октябренә кадәрге эшчәнлеге турындагы хисап хакында фикер алышынды һәм ул ТР Дәүләт Советының көн тәртибенә кертү өчен җибәрелде. 

Моннан тыш, комитет әгъзалары “Чәй һәм чәй продукциясенә техник регламент” федераль закон проектын хуплады. 

■ 19 октябрьдә Социаль сәясәт комитетында республиканың төп финанс документы буенча фикер алыштылар. Фикер алышуда ТР Дәүләт Советы Рәисе урынбасары Римма Ратникова, ТР Икътисад министры Мидхәт Шаһиәхмәтов, ТР Финанс министры Радик Гайзатуллин, ТР Иҗтимагый палата әгъзалары, һөнәр берлекләре вәкилләре катнашты.

ТР Икътисад министры Мидхәт Шаһиәхмәтов, ТР Финанс министры Радик Гайзатуллин үз чыгышларында киләсе ел бюджетында сәламәтлек саклау, социаль сәясәт, хезмәт һәм мәшгульлекне, гаилә һәм балачакны саклау, яшьләр сәясәте, физик культура, спорт һәм туризм өлкәләрен финанслауга тукталды. 

Радик Гайзатуллин хәбәр иткәнчә, 2011 елда сәламәтлек саклауга 12 004 827,0 мең сум акча каралган. Агымдагы елда бу өлкәгә 11 339 923,8 мең сум акча бирелгән. Сәламәтлек саклау учреждениеләренең матди-техник яктан тәэмин ителеше һәм капиталь ремонт өчен каралган акча күләме, “2010-2013 елларга хастаханә эчендәге инфекцияләрне кисәтү” һәм “Татарстан Республикасы халкы арасында наркоманияне кисәтү” максатчан программаларын финанслау узган ел дәрәҗәсендә калган. 

Комитет әгъзалары медицина хезмәткәрләренең хезмәт хакын яңача түләү системасына күчерү сәбәпле, хезмәт хакын индексацияләү өчен, республика бюджетында акча карарга кирәк дип саный. Шулай ук халыкка югары технологияле медицина ярдәме күрсәтү өчен дә, республика бюджетында бу өлкәгә караган суммаларны арттыру сорала. 

2011 ел бюджет проектында “Социаль сәясәт” бүлегенә 15 929 982,0 мең сум акча каралган. Аерым алганда, ятим калган балаларны торак белән тәэмин итүгә - 53 млн. 300 мең сум, күпбалалы гаиләләргә бу максатларга 103 млн. 900 мең сум акча планлаштырылган. 2009-2010 елларда бу өлкәгә бер тиен дә акча бүлеп бирелмәде. 

Депутатлар билгеләп үткәнчә, кайбер тармакларга киләсе елга акча азрак каралган. Мәсәлән, федераль бюджеттан хәрбиләрнең авырлы хатыннарына бер тапкыр бирелә торган пособие өчен каралган финанслар күләме кими. Шулай ук балаңны балалар бакчасына йөрткән өчен түләнгән акчаны компенсацияләүгә дә акча азрак каралган. 

Шул ук вакытта кече һәм урта эшкуарлыкны үстерү чаралары һәм эшсез гражданнарның үзмәшгульлеге өчен каралган чыгымнарның артуы күзәтелә. Эш урынын алмаштырып, башка җиргә күчеп килгән кешеләргә адреслы ярдәм күрсәтү, Халыкның мәшгульлегенә йогынты ясау буенча республика программасын эшләтү күздә тотыла. 

Комитет әгъзалары эшләүче гражданнарга, стационарда дәваланганнан соң, санаторий-курортларда сәламәтлеген ныгыту өчен бирелгән юлламаларның бәясен федераль казнадан килгән бюджетара трансфертлар хисабына каплауны максатка ярашлы дип саный. 

Соңгы 7 елда республикада балаларны сәламәтләндерүнең сыйфаты мактанырлык булмау сәбәпле, Социаль иминият фонды тарафыннан 2011 елда бу максатларга бүленгән акчаны арттыру сорала. 

Депутатлар үз чыгышларында Балалар һәм яшьләрнең ялын оештыру, сәламәтләндерү һәм мәшгульлеге буенча республика программасында шәһәряны сәламәтләндерү лагерьларының материаль-техник базасын ныгыту; балаларны санаторийларда дәвалауны 2009 ел дәрәҗәсенә җиткерү  зарурлыгын билгеләп үтте. 

Комитет әгъзалары, “Татарстан Республикасының 2011 елга һәм 2012 һәм 2013 елларнның планлы чорына бюджеты турында” закон проекты беренче укылышта кабул ителгәч, бюджет проектына үз тәкъдимнәрен әзерләячәк. 

Комитет утырышында шулай ук “Татарстан Республикасы Мәҗбүри медицина иминияте фондының 2011 елга һәм 2012 һәм 2013 елларның планлы чорына бюджеты турында” закон проекты да беренче укылышка әзерләнде.

■ 19 октябрьдә Законлылык һәм хокук тәртибе комитеты утырышы булды. Комитет әгъзалары 2011 елда хокук бозуларны кисәтү, наркомания һәм токсикоманияне профилактикалау буенча программа чаралары өчен каралган 10 млн. сум акчаны җитәрлек түгел дип саный. Бу хакта бүген парламентта республиканың 2011 ел өчен бюджет проектын карау вакытында хәбәр ителде.

Татарстанның төп финанс документы буенча фикер алышуда ТР Икътисад министры Мидхәт Шаһиәхмәтов һәм ТР Финанс министры Радик Гайзатуллин катнашты. 

Мидхәт Шаһиәхмәтов сүзләренчә, наркомания һәм токсикоманияне профилактикалау буенча эш берничә юнәлештә алып барыла, ТР Яшьләр эшләре, спорт һәм туризм министрлыгы, ТР Хезмәт, мәшгульлек һәм социаль яклау министрлыгы карамагындагы аерым программалар бу проблемаларны да читтә калдырмый, уртак эшчәнлекнең нәтиҗәсе җитәрлек булыр дип көтелә. 

Депутатлар 2011-2014 елларда хокук бозуларны кисәтү буенча планлаштырылган чараларны тормышка ашыру өчен - республика бюджетында 718 млн. сум акча, ә наркомания һәм токсикоманияне профилактикалау буенча программа чаралары өчен 2011 елда 50 млн. сум акча карауны сорый. 

2011-2013 елларда шулай ук республика бюджетыннан җәмәгатьчелек тәртибен саклауда катнашкан гражданнарның эшчәнлеген финанслау каралмаган. Парламент тыңлаулары вакытында ТР Финанс министры Радик Гайзатуллин бюджеттан тыш чараларны җәлеп итәргә чакырган иде. 

Радик Гайзатуллин хәбәр иткәнчә, республиканың киләсе ел бюджетында “Милли оборона” бүлегенә - 81 млн. 893 мең сум, “Милли куркынычсызлык һәм хокук саклау эшчәнлеге” бүлегенә - 3 млрд. 757 млн. 737,6 мең сум, “Гомумдәүләт мәсьәләләре” бүлегенең “Суд системасы” бүлекчәсенә 217 млн. 553,6 мең сум акча бүлеп бирү планлаштырыла. 
Шулай ук ТР буенча Эчке эшләр министрлыгына – 3 млрд. 774 млн. 965,2 мең сум, ТР Юстиция министрлыгына – 244 млн. 321,4 мең сум, ТР Конституция судына – 25 млн.431 мең сум, Татарстан Республикасында Кеше хокуклары буенча вәкилгә 12 млн. 551,3 мең сум акча карау көтелә. 

Комитет утырышында шулай ук депутатлар “Балигъ булмаганнарның җәмәгать тәрбиячеләре турында” ТР Законының 3 статьясына үзгәреш кертү хакында, закон проектын беренче укылышка әзерләде. 
ТР Дәүләт Советы депутатлары Лилия Маврина һәм Рафил Ногманов тарафыннан кертелгән закон проекты белән балигъ булмаганнарны тернәкләндерү буенча эшләнгән индивидуаль программаның һәм аны тормышка ашыру буенча чаралар планының килештерү тәртибе үзгәртелә. Әлеге документлар балигъ булмаганнар эшләре буенча комиссия рәисе тарафыннан раслана һәм авыл җирлекләрендә - муниципаль берәмлек башлыгы белән, шәһәр җирлекләрендә һәм шәһәр округларында җирле хакимият башлыгы яки аның вәкаләтле вәкиле белән килештерелә. 
Әлеге закон проекты беренче укылышта кабул итәр өчен, ТР Дәүләт Советы Президиумына тәкъдим ителде. 

Законлылык һәм хокук тәртибе комитеты әгъзалары Татарстан Республикасының алдагы биш елга җәмәгать судьялары кандидатураларын карады, республика районнары җәмәгать судьяларының суд участогы чикләрен билгеләүче закон проектларын икенче укылышка әзерләде, федераль закон проектларын хуплады. 

■ 19 октябрьдә Дәүләт корылышы һәм җирле үзидарә комитетында республиканың төп финанс документы буенча фикер алыштылар. Фикер алышуда ТР Икътисад министры урынбасары Айрат Шәмсиев һәм ТР Финанс министры Радик Гайзатуллин катнашты.

Айрат Шәмсиев башта депутатларны алдагы өч елга Татарстанның социаль-икътисади үсеше фараз күрсәткечләре белән таныштырып узды. Аның: “2013 елга уртача хезмәт хакын 17 мең сумнан алып 23,5 мең сумга кадәр җиткерү көтелә”, - дигән сүзләре комитет әгъзаларында бәхәс уятты. Депутат Николай Рыбушкин республика буенча уртача хезмәт хакын күрсәткәндә тармак принцибын кулланырга чакырды. Республика буенча алган уртача күрсәткечләрнең чынбарлыкны чагылдырмавын әйтте. Кайсы тармакта уртача хезмәт хакы күләме ничек – депутатларны шул кызыксындырды. Комитет рәисе Валентина Липужина да сайлаучыларда республика буенча уртача күрсәткечнең сораулар тудыруны билгеләп үтте һәм тармак принцибын яклап чыкты. 

Урынбасар сүзләренә караганда, 2010 елда мәгариф тармагында уртача хезмәт хакы – 10 мең сум тирәсе, файдалы казылмалар табу белән шөгыльләнүчеләрнеке – 29 мең сум, авыл хуҗалыгында – 8500 сум, торак-коммуналь тармагында 25 мең сум тәшкил иткән. 

Айрат Шәмсиев депутатларның сорауларына да җавап бирде. Мәсәлән, Валентина Липужинаны халыкның билгеле бер категорияләрен социаль наем буенча торак белән тәэмин итү мәсьәләсе кызыксындырды. Икътисад министры урынбасарыннан алынган җавапка караганда, кризиска кадәр бу программа каралган, әлегә республика икътисадындагы билгеле бер сәбәпләр аркасында калдырылып торылган. В.Липужина сүзләренчә, бу категориягә кергән кешеләрнең мөстәкыйль рәвештә торак алырга мөмкинлеге юк, алар социаль ипотека буенча алган торак өчен дә түли алмый. “Дәүләт бу кешеләргә ярдәм итәргә тиеш”, - диде комитет рәисе. Һәм министрлыкны перспективага эшләргә чакырды. 

Комитет утырышында шулай ук ятим балаларны торак белән тәэмин итүнең торышын яхшырту зарурлыгы билгеләп үтелде. “Халыкны кызыксындыра торган социаль яктан мөһим мәсьәләләр бар. Депутатлар аларга кагылышлы сорауларга җавапны белергә тиеш”, - дип билгеләп үтте В.Липужина. 

Республиканың төп финанс документы параметрлары белән ТР Финанс министры Радик Гайзатуллин таныштырды. 

Министр сүзләренчә, 2011 елга республика бюджеты керемнәре 79 млрд. 763 млн. 308 мең сум, чыгымнары 89 млрд. 952 млн. 404,3 мең сум күләмендә фаразлана. Бюджет кытлыгы 10 млрд. 189 млн. 093,9 мең сум тәшкил итә. 

Киләсе елга тупланма бюджет керемнәре - 103 млрд. 423 млн. 121,4 мең сум, чыгымнары 113 млрд. 604 млн. 921,4 мең сум тәшкил итәчәк. Бюджет кытлыгы 10 млрд. 181 млн. 800 мең сум булыр дип фаразлана. 
Радик Гайзатуллин сүзләренчә, республика дәрәҗәсендә муниципаль берәмлекләрнең бюджетларын баланслы, ягъни кытлыксыз итү турында карар кабул ителгән. Муниципаль районнарның (шәһәр округларының) бюджет тәэмин ителешен тигезләү өчен бирелә торган дотацияләр күләме 3 млрд. 759 млн. 274,3 мең сум күләмендә карала. Җирле бюджетларга бүленә торган субвенцияләр 8 млрд. 551 млн. 071,6 мең сум күләмендә карала. 
     Дәүләт корылышы һәм җирле үзидарә комитеты колачлый торган өлкәләрне 2011 елда финанслауга килгәндә, “Гомумдәүләт мәсьәләләре” бүлегенә - 5 млрд. 176 млн. 747,9 мең сум, “Муниципаль берәмлекләр бюджетларына бирелүче гомуми характердагы бюджетара трансфертлар” бүлегенә 7 млрд. 938 млн. 404,1 мең сум акча каралган. “Дәүләт һәм муниципаль бурычка хезмәт күрсәтү” бүлегенә килгәндә, республиканың 32,7 млрд. сум күләмендә дәүләт бурычы бар. Шуның 5,6 млрд. сумын киләсе елга түләргә кирәк. Муниципаль бурыч 19 млрд. сум тәшкил итә, аның зур өлеше Казан шәһәренә туры килә. 

Комитет әгъзалары ТР Дәүләт Советы Президиумына “Татарстан Республикасының 2011 елга һәм 2012 һәм 2013 елларның планлы чорына бюджеты турында” закон проектын беренче укылышта кабул итү өчен тәкъдим итте. 

■  19 октябрьдә ТР Авыл хуҗалыгы һәм азык-төлек министрлыгында Дәүләт Советының Экология, табигатьтән файдалану һәм аграр мәсьәләләр комитетының һәм "Татарстан Республикасының 2008-2012 елларга авыл хуҗалыгы үсеше" республика максатчан программасын тормышка ашыруга күзәтчелек буенча комиссиянең берләштерелгән күчмә утырышы булды. Комитет рәисе Валерий Васильев җитәкчелегендә барган утырышта ТР Премьер-министры урынбасары – Авыл хуҗалыгы һәм азык-төлек министры Марат Әхмәтов, аның урынбасары Николай Якушкин һ.б. катнашты. 

Утырышта Татарстан Республикасының 2011 елга, пландагы 2012 һәм 2013 елларга бюджет проекты турында сүз булып, ТР Икътисад министры урынбасары Александр Тыгин, хезмәт хакы хезмәт җитештерүчәнлеген узып китүен билгеләп үтте. Мәсәлән, республикада 2013 елга уртача хезмәт хакы 24 мең сум булачак, пенсияләр бүгенгедән уртача 80 процентка артачак, дип тынычландырырга ашыкты. 

ТР Финанс министры урынбасары Алексей Шишкин шушы мәсьәләдә башта проблемаларга тукталып, 2011 елдан иминият взнослары 26 проценттан 34 процентка җиткереп арттырылачак, Россия Финанслар министрлыгы югалтулар турында исәп-хисаплар җыеп алса да, бу юнәлештә компенсацияләр бирелү турында бернинди дә сүз бармый, дип белдерде. 

“Безнең исәп-хисаплар буенча, иминият взнослары арту нәтиҗәсендә, керемгә салымнар буенча без 4,2 млрд. сум акча югалтачакбыз. Аңлашыла ки, бу бюджетның турыдан-туры чыгымнары артуына китерәчәк, төгәлрәк әйтсәк, 2,6 млрд. сум турында сүз бара”, - дип шәрехләде А.Шишкин. Аның сүзләренчә, 2011 елдан шулай ук гадиләштерелгән салым түләү системасы буенча һәм алдан исәпләнгән керемгә өстәмә салымга бердәм салым түләүчеләргә салымнар 14 проценттан 34 процентка җиткереп арттырылу көтелә, бу исә тулаем керемнәргә салымнардан кертемнәрнең кимүенә китерәчәк дип санала, югалтулар 1,2 млрд. сумлап исәпләнә. Моннан тыш, 229 нчы федераль закон кабул ителүгә бәйле рәвештә, 2011 елда төшеп калачак һәм киләсе елларда түләнеләчәк җир салымына һәм муниципалитетларның башка салымнарыннан керемнәр киләсе елга аз буласы мәгълүм. Файдалы казылмалар чыгаруга салым буенча компенсация киметелә: 2009 елда 80 процент булса, 2010 елда ул – 60 процент, 2011 елда – 40 процент, 2012 елда – 20 процент һәм 2013 елда компенсация бөтенләй юк. 

Шул рәвешле, республика бюджеты 10,5 млрд. сум акча югалтачак, дип игълан итте ТР Финанс министры урынбасары. “Керемнәр тирәлеге бер: нигездә - керемгә салым һәм физик затларның кеременә салым. Соңгысы 36,2 млрд. сум тәшкил итә, алга таба ул үсештә булыр дип планлаштырыла. Әлеге салымның бер өлеше республика бюджетына керә: 2011 елда – 21,7 млрд. сум, 2012 елда – 23,7 млрд. сум, 2013 елда – 26,1 млрд. сум. Керемгә салым республика бюджетына гына керә һәм 25 млрд. сум булыр дип фаразлана. Акцизга салым - 8,4 млрд. сум, киләсе елларда аның үсеше көтелә. 2011 елга милеккә салымнар суммасы 14,8 млрд. сум, республика бюджетына транспорт салымыннан, бердәм керемгә салымнан (аның бер өлеше җирле бюджетка керә) кертемнәр кушыла, ә салым керемнәре 4,6 млрд. сум булып, республика бюджетына 2,1 млрд. сум керер дип ниятләнә. Әлеге бүленеш буенча шушы этапта федераль бюджеттан 8,5 млрд. сум акча алыначак, 2012 елда – 7,5 млрд. сум, 2013 елда 6,9 млрд. сум көтелә. Бу сумманы зур дип булмый, мәсәлән, быел 53 млрд. сумга җиткән иде, дип билгеләп үтте А.Шишкин. 

Җыеп кына әйткәндә, республикада бюджеттан финанслана торган социаль әһәмияттәге 16 программа киләсе 2011 елда да саклана һәм бюджетның 64 процентын биләп тора. 

Утырышта шулай ук Татарстанда умартачылыкны дәүләт югарылыгында тәртипкә салу һәм дәүләт ярдәме күрсәтү, Татарстан Республикасы Җир кодексының 3 нче статьясына үзгәрешләр кертү турындагы закон проектлары каралды. Шулай ук “2008-2012 елларга Татарстан Республикасында авыл хуҗалыгын үстерү” республика максатчан программасы үтәлеше нәтиҗәләре, республикада фермерлык хуҗалыкларының бүгенге көне хакында сүз булды. 

Утырышта катнашучылар алдында ясаган чыгышында ТР Премьер-министры урынбасары – Авыл хуҗалыгы һәм азык-төлек министры Марат Әхмәтов тарафыннан быел авыл хуҗалыгы продукциясеннән керем былтыргыдан 10 тапкырга кимрәк булуы, алга таба терлек, бигрәк тә мөгезле эре терлек исәбен саклап калу бурычы куелуы (шуның буенча республикада конкурс үткәрелә, терлек санын күпләп саклап кала алганнарга гына алга таба дәүләт ярдәме була), бу максаттан республикадан читтән запас калырлык итеп терлек азыгы кертелүе басым ясап әйтелде. 

Татарстан фермер һәм крестьян хуҗалыклары ассоциациясе рәисе Камияр Байтимеров, депутатлар фермер хуҗалыкларының керемлелеге, 2009-2010 еллардагы корылыктан тыш, бу өлкәдә инфраструктураның үсеш алмавына һәм ярдәмнең системалы булмавына бәйле дип билгеләп үтте. Илдә җитештерелгән азык-төлекнең яртысыннан артыгы фермерлык хуҗалыкларына туры килә (фермер хуҗалыклары һәм крестьян утарларында - бәрәңгенең 95 проценты, яшелчәнең 84 проценты үстерелә, итнең - 56 проценты, сөтнең 54 проценты җитештерелә).
 Моннан кала, быел крестьян утарларына (ЛПХ) республика бюджетыннан 512,8 млн. сум акча бүлеп бирелсә дә, аның нәтиҗәсе 2011 елга гына билгеле була, үстергән-җитештергән товарны сатуны исә контракт төзү юлы белән кооперативларга тапшыруга ихтыяҗ бар, диелде. 
Фермер хуҗалыкларына муниципаль берәмлекләрдә җир бүлеп бирү, авылларда бюджет өлкәсендә эшләүчеләргә  торак салу өчен ипотека кредиты, залогка ссуда бирү мөмкинлеген булдырырга, авыл хуҗалыгы товарлары җитештерүчеләргә ярдәм мәсьәләсен законда аерым юл итеп чыгарып карарга, дип тәкъдим ителде. Шулай да министр М.Әхмәтов сүзләренә караганда, фермерларга дәүләт ярдәме бары тик алар килешү шарт-таләпләрен үтәп барган очракта гына күрсәтелә. Дөрес, муниципаль берәмлекләрдәге идарәләрдә фермерлар белән аңлату эше начар куелган дип танырга мәҗбүрмен, диде ул. 

Комитеттагылар исә бу мәсьәләдә “2008-2012 елларга Татарстан Республикасында авыл хуҗалыгын үстерү” республика максатчан программасының кече һәм урта бизнес субъектларына дәүләт ярдәме күрсәтү өлешен тормышка ашырудагы Мөслим муниципаль районының уңай тәҗрибәсен башка муниципаль берәмлекләргә дә куллануны тәкъдим итәргә дип килеште. 

■  21 октябрьдә Бюджет, салымнар һәм финанслар комитетында республиканың төп финанс документы буенча фикер алыштылар. Фикер алышуда ТР Икътисад министры урынбасары Айрат Шәймсиев һәм ТР Финанс министры Радик Гайзатуллин катнашты.

Икътисад министрлыгы фаразларына караганда, 2011 елда эчке тулаем продукт 6,4 процентка үсәчәк, хезмәт хакы фонды 9,2 процентка артачак. Сәнәгатьтә җитештерү күләме, 2010 ел белән чагыштырганда, 6,3 процентка үсәчәк. Ягъни барлык күрсәткечләр буенча арту фаразлана.

Киләсе елда нефтехимия һәм автомобиль төзелеше өлкәсендә зур проектларны тормышка ашыру, Универсиадага объектлар төзү көтелә. Айрат Шәмсиев билгеләп үткәнчә, нәкъ менә Универсиада объектларын төзү аркасында, республиканың төзелеш өлкәсендә үсеш көтелә. Әмма Универсиада объектлары төзелү генә республика проблемаларын хәл итми. Милли банк башлыгы Евгений Богачев билгеләп үткәнчә, аларны карап тоту өчен миллионлаган сум акча таләп ителә, кергән табыш искитәрлек зур түгел. ТР Финанс министры Радик Гайзатуллин сүзләренчә, хәзерге вакытта кайбер Универсиада объектларын федераль дәрәҗәгә бирү турында сүз алып барыла.

Депутатлар ТР Икътисад министрлыгының алдагы өч елга социаль-икътисади күрсәткечләр фаразыннан канәгать калмады. Алар бигрәк тә хезмәт хакы буенча республикадагы уртача күрсәткечнең барлык тармаклардагы хәлне төгәл чагылдырмавын кат-кат әйтте. Комитет әгъзаларын бигрәк тә авыл районнарындагы хезмәт хакы күләме кызыксындырды. Әмма Айрат Шәмсиев бу сорауны җавапсыз калдырды. Ул бары тик уртача хезмәт хакы буенча Татарстанның Идел буе федераль округында беренче урында торуын әйтте.

Айрат Шәмсиев үз чыгышында республикада эшсезләрнең кими баруын, Алабугада бүгенге көндә 3500 кешенең мәшгуль булмавын билгеләп үткән иде. Депутат Леонид Барышев Татарстанда эшсезлек күрсәткечләре буенча фаразның оптимистик рухта булуын билгеләп үтте һәм рәсми рәвештә эшсез булып теркәлмәгән кешеләрнең күпкә артыграк икәнлеген әйтте. Күпчелек депутатлар Леонид Барышевны хуплап чыкты.

Киләсе елда коммуналь хезмәтләргә бәяләрнең 15 процентка үсү мәсьәләсе дә депутатларда сораулар уятты. Айрат Шәмсиев, аларга җавап биреп, торак-коммуналь хезмәтләргә түләүнең гаилә кеременнән 6 процент кына тәшкил итүен әйтте. Леонид Барышев: ”Пенсионерларныкы дамы?”,- дип сорады. Икътисад министры урынбасары сүзләренә караганда, алар уртача күрсәткечләрдән чыгып эш итәләр.

Икътисад министрлыгының халыкның керемнәре арту турындагы мәгълүматы да игътибарсыз калмады. Депутат Рәшит Шәйхетдинов сүзләренчә, халыкның сатып алу мөмкинлекләре кими, ә рәсми күрсәткечләр башкача. Айрат Шәмсиев аңлатып үткәнчә, халыкның кереме үсү банклардагы вкладларның артуыннан чыгып исәпләнгән. Республиканың төп финанс документы параметрлары белән ТР Финанс министры Радик Гайзатуллин таныштырды.

Министр сүзләренчә, 2011 елга республика бюджеты керемнәре 79 млрд. 763 млн. 308 мең сум, чыгымнары 89 млрд. 952 млн. 404,3 мең сум күләмендә фаразлана. Бюджет кытлыгы 10 млрд. 189 млн. 093,9 мең сум тәшкил итә. Радик Гайзатуллин кытлыкны ташламалы кредит хисабына капларга җыенуларын әйтте.

“2011 елга бик киеренке бюджет формалаша. Өстәмә керемнәр дефицитны каплауга китәчәк. Безгә бюджет кытлыгын каплау турында гына түгел, дәүләт бурычын да түләү турында уйларга кирәк”, - дип белдерде министр.

Татарстанның РФ Финанс министрлыгыннан өч елга алган 32,7 млрд. сум күләмендә кредитны каплыйсы бар. Киләсе елга шуның 5,6 млрд.сумын кире кайтарырга кирәк. 2012 елда ул 16 млрд. сумнан артып китә.

Республика бюджеты чыгымнарын килгәндә, 2011 елның 1 июненнән бюджет өлкәсендә эшләүчеләрнең (мәгариф хезмәткәрләреннән башка) хезмәт хакы - 6,5 процентка, студентларның стипендияләре 6,5 процентка артачак. 2011 елның 1 гыйнвареннан продуктлар һәм медикаментлар алу өчен чыгымнар 6,5 процентка индексацияләнә.

Федераль бюджеттан килә торган акчаларга килгәндә, Татарстан 2011 елда төрле юнәлешләр буенча 8,5 млрд. сум акча алачак. 2012 елда ул - 7,5 млрд. сум, 2013 елда 6,9 млрд. сум тәшкил итәчәк. Федераль үзәктән килә торган финансларның кимүе кайбер федераль программаларны тормышка ашыруның вакыты чыгу белән аңлатыла.
■  28 октябрьдә Законлылык һәм хокук тәртибе комитеты әгъзалары “Сыра һәм аның нигезендә ясала торган эчемлекләрне ваклап, шул исәптән бүлеп сату, һәм аны куллану (эчү) рөхсәт ителми торган җәмәгать туклануы урыннарын билгеләү тәртибе турында” закон проектын беренче укылышка әзерләде. Аны депутатларга комитет рәисе урынбасары Рафил Ногманов тәкъдим итте.
“Сыра һәм аның нигезендә ясала торган эчемлекләрне ваклап сатуны һәм куллануны (эчүне) чикләү турында” Федераль закон белән, билгеле бер җәмәгать урыннарында (балалар, мәгариф һәм медицина оешмаларында, бөтен төр җәмәгать транспортында, мәдәният, физкультура-сәламәтләндерү һәм спорт корылмаларында) сыра сату тыела.
Әлеге закон нигезендә җирле үзидарә органнары РФ субъектлары тарафыннан билгеләнгән тәртиптә сыра һәм аның нигезендә ясала торган эчемлекләрне ваклап, шул исәптән бүлеп сату, һәм аны куллану (эчү) рөхсәт ителми торган җәмәгать туклануы урыннарын билгели.
Роспотребнадзор мәгълүматлары буенча, Россия Федерациясендә 28 миллионнан артык кеше исерткеч эчемлекләр куллану белән мавыга. Ә 11-18 яшьтәге 10 млн. баланың 50 проценты даими рәвештә исерткеч эчемлекләр һәм сыра эчә. Росстат мәгълүматларына караганда, 2007 елда, эчеп, 75,2 мең кеше якты дөнья белән саубуллашкан.
Илкүләм алкоголь ассоциациясе биргән мәгълүматлар буенча, 2008 ел башына 60 меңнән артык бала рәсми рәвештә эчкече дип танылган. Чынлыкта бу күрсәткеч күпкә артыграк. Социология сораштыруларыннан күренгәнчә, сыра һәм аның нигезендә ясала торган эчемлекләр 13-17 яшьлекләр күп сатып ала торган эчемлекләрдән санала.
Депутатлар фикеренчә, әлеге проблемаларга сыраның тәүлек буе чикләнмәгән күләмдә сатылуы сәбәпче.
Татарстан закон проекты белән, сыра һәм аның нигезендә ясала торган эчемлекләрне ваклап, шул исәптән бүлеп сату, һәм аны куллану (эчү) рөхсәт ителми торган җәмәгать туклануы урыннарын билгеләү тәртибен булдырырга тәкъдим ителә.
Моннан тыш, закон проектында сыра һәм аның нигезендә ясала торган эчемлекләрне ваклап, шул исәптән бүлеп сату, һәм аны куллану (эчү) рөхсәт ителми торган җәмәгать туклануы урыннарын билгеләү буенча комиссиянең вәкаләтләре тәгаенләнә; мондый урыннарның исемлеген раслау, алып бару, кабаттан карау һәм игълан итү тәртибе регламентлана.
Шулай итеп, билгеле бер муниципаль берәмлекләр территорияләрендә сыра һәм аның нигезендә ясала торган эчемлекләрне ваклап, шул исәптән бүлеп сату, һәм аны куллану (эчү) рөхсәт ителми торган җәмәгать туклануы урыннарын билгеләүне җирле үзидарә органнарына тапшырырга тәкъдим ителә.
Икенче укылышка әзерләнә торган “Татарстан Республикасы территориясендә әзер продукция күләменең 15 проценттан артыгын этил спирты тәшкил иткән алкоголь продукциясен ваклап сату вакытына өстәмә чикләүләр билгеләү турында” закон проектына карата дүрт тәкъдим кергән. Депутат Рафаил Нуретдинов 15 процент “катылык”тагы эчемлекләрне эш көннәрендә – кичке сәгать җидедән алып иртәнге унбергә кадәр, ә ял һәм бәйрәм көннәрендә тәүлек буе сатуны тыярга тәкъдим итте. Комитет әгъзалары фикерен һәм РФ субъектларында моңа охшаш законнарның нигезнамәләрен тормышка ашыру турындагы белешмәләрне исәпкә алып, әлеге тәкъдим кире кагылды.
	
	                       Дәүләт Советы утырышы


13 октябрьдә дүртенче чакырылыш ТР Дәүләт Советының 13 нче утырышы узды. Салих Сәйдәшев исемендәге Зур концерт залында үткән утырышның көн тәртибендә бер мәсьәлә – ТР Президентының парламентка еллык Юлламасы иде.
Чарада ТР Дәүләт Киңәшчесе Минтимер Шәймиев, ТР Премьер-министры Илдар Халиков, РФ Дәүләт Думасы рәисенең беренче урынбасары Олег Морозов, Татарстан Республикасының чит төбәкләрдәге һәм илләрдәге даими вәкилләре, Татарстаннан сайланган РФ Дәүләт Думасы депутатлары, Федерация Советы әгъзалары, министрлыклар-ведомстволар, зур предприятиеләр җитәкчеләре, кече һәм урта бизнес вәкилләре, галимнәр, киң җәмәгатьчелек катнашты. Утырыш радио-телевидение аша трансляцияләнде. 

ТР Президентының Дәүләт Советына юлламасын Татарстанның алга таба комплекслы үсеш стратегиясе, дәүләт хакимияте органнарының икътисадның, социаль, мәдәният өлкәләренең нәтиҗәле үсешен тәэмин итү буенча эшчәнлек программасы дип бәяләргә мөмкин. Кырык минутлап дәвам иткән чыгышында ТР Президенты Рөстәм Миңнеханов Татарстан икътисадын үстерүнең өстенлекле юнәлешләренә, заманча инфраструктура формалаштыруның төп моментларына, динамик үсешне яңа инновацион икътисад ярдәмендә тәэмин итүгә, республика икътисадында IT-секторның ролен күтәрүгә, җәмгыять үсешенең нигезе булган урта класс формалашуга шартлар тудыруга, дәүләт һәм муниципаль идарә системасын камилләштерүгә, заман технологияләре нигезендә мәгариф, сәламәтлек саклау системаларын үстерүгә, туган телне саклау һәм үстерү өчен шартлар тудыруга һ.б. төп игътибар юнәлтте. 

Утырышны алып барган ТР Дәүләт Советы Рәисе Фәрит Мөхәммәтшин белдергәнчә, республиканың социаль-икътисади үсешенә тирән анализ ясалган бу Юллама ТР бюджетын кабул итүгә, дәүләт һәм муниципаль хакимият органнары, предприятие-оешмалар эшчәнлегенә юнәлеш бирә. “ТР Дәүләт Советы Президиумы һәм ТР Хөкүмәте Юлламада урын алган нигезләмәләрне гамәлгә ашыру планын эшләячәк”, - дип белдерде ул. (Тулырак “Чыгышлар, белдерүләр һәм мөрәҗәгатьләр” бүлегендә). 
 

	
	                  Депутат берләшмәләрендә


▓  2 октябрьдә Татарстан Дәүләт Советы депутатлары һәм республика парламенты аппараты хезмәткәрләре “Бердәм Россия” Бөтенроссия сәяси партиясенең Татарстан төбәк бүлеге башкарма комитеты хезмәткәрләре белән бергә гомумшәһәр өмәсенә чыкты.
Өмәчеләр бакчадагы коелган яфракларны һәм чүп-чарны җыештырды, шул рәвешле яшьләрнең яраткан ял итү урынын алда торган кышка әзерләде.
Лядской бакчасында оештырылган өмәгә “Бердәм Россия” Бөтенроссия сәяси партиясенең Татарстан төбәк бүлеге сәяси советы секретаре урынбасары – партиянең төбәк башкарма комитеты җитәкчесе В.Бударин һәм ТР Дәүләт Советы Секретаре Л.Маврина килгән иде. Алар елның-елында өмәгә яхшы кәеф белән чыгуларын әйтте.

“Без ел саен өмәгә әлеге бакчага чыгабыз. Бу бәйрәм безнең өчен күркәм гадәткә әверелде, без элек-электән килгән традицияләрне дәвам итәбез. Табигатьтә эшләү безнең өчен канәгатьлек һәм шатлык китерә. Кешеләр шәһәрне чистарак итү кирәклеген тоеп эшли. Паркны кышка әзерләргә кирәк”, - диде В.Бударин.
“Безнең хезмәтебезнең, һичшиксез, кирәге чыгачагына һәм шәһәр халкын шатландырачагына ышанам. Бу чиста аллеяларны күрү барыбызның да кәефен күтәрә”, - дип ассызыклады ТР Дәүләт Советы Секретаре Л.Маврина.
▓  6 октябрьдә РФ Президенты Администрациясе җитәкчесенең беренче урынбасары Владислав Сурков Казанда “Бердәм Россия” партиясе Татарстан төбәк бүлегенең җирле һәм беренчел бүлекчәләре сәяси советлары секретарьлары белән очрашты. 

Әлеге чарада ТР Президенты Рөстәм Миңнеханов, ТР Дәүләт Советы Рәисе, “Бердәм Россия” партиясенең Татарстан төбәк бүлеге сәяси советы Секретаре Фәрит Мөхәммәтшин, партиянең Генераль советы президиумы Секретаре Вячеслав Володин, ТР районнары башлыклары, партия активистлары һәм тарафдарлары катнашты. 
“Дәүләт идарәсенә югары дәрәҗәдә ярдәм күрсәтүче консолидацияләнгән хакимият, икътисади һәм социаль үсешне яңарту бурычларын үтәү өчен, хәзерге шартларда күпкә нәтиҗәлерәк. Без бу мәсьәләдә Татарстан җитәкчелеге белән теләктәш. Татарстан үзенең өр-яңа тарихында нәкъ менә шундый хакимиятнең халык мәнфәгатьләренә нисбәтле бурычларны хәл итә алуын күрсәтте”, - диде В.Сурков.
Ул Казанда кызыклы һәм файдалы утырыш узганлыгын, анда “безнең сәяси системаның киләчәге, аның үсеш юнәлешләре турында” фикер алышуларын хәбәр итте. Киңәшмә нәтиҗәләре буенча без илебездәге сәяси системаның үсеш юллары хакында гомуми күзаллау булдырдык”, - дип белдерде ул. 
ТР Президенты Рөстәм Миңнеханов, журналистларның сорауларына җавап биреп, “илебезнең, республиканың үзгәреш мөмкинлекләре турында файдалы сөйләшү” булганлыгын әйтте. “Бу тотрыклы һәм көчле хакимият булганда гына мөмкин. Теләсә кайсы илдә, теләсә нинди реформа шул вакытта гына тормышка аша ала”, - диде Президент. 
Көннең икенче яртысында Фәрит Мөхәммәтшин һәм В.Володин Казан ратушасында партиянең шәһәр активы белән очрашты. 
Партиянең Казан бүлеге Секретаре Илсур Метшин “Бердәм Россия”нең башкаладагы сайлауларга әзерлеге турында хисап тотты. “Бердәм Россия” Казанда үзе өчен җитди оппозиция күрми. Шулай булса да, без сайлауларга күз буяу дип кенә карамыйбыз. Безнең алда сайлаучыларның ышаныч мандатын алу бурычы тора”, - дип белдерде И.Метшин. 
▓  12 октябрьдә “Бердәм Россия” партиясенең Татарстан төбәк бүлеге сәяси советы партия Генераль советы президиумына Казан муниципаль берәмлеге башлыгы – Татарстан башкаласы мэры вазыйфасына сайлау өчен Илсур Метшин кандидатурасын тәкъдим итте.
Әлеге карар Казанда ТР парламенты спикеры, төбәк сәяси советы Секретаре Фәрит Мөхәммәтшин рәислегендә узган “Бердәм Россия” партиясе төбәк сәяси советының 36 нчы утырышында бертавыштан кабул ителде. Искәртеп узабыз, мондый процедура халкы бер миллионнан артып киткән шәһәрләрдә үткәрелә. 
Татарстан парламенты спикерының сүзләренә караганда, партия уставы нигезнамәләре таләпләре буенча, төбәк сәяси советы “Бердәм Россия” партиясе Генераль советы президиумына Казан шәһәре муниципаль берәмлеге – Казан мэры вазыйфасына Казанның хәзерге башлыгы Илсур Метшин кандидатурасын карау өчен тәкъдим итәргә булган. Илсур Метшин - партиянең Татарстан төбәк бүлеге сәяси советы президиумы әгъзасы, “Бердәм Россия” партиясенең җирле сәяси советы секретаре. Партиянең Генераль советы тарафыннан расланган кандидатураны икенче чакырылыш Казан шәһәр Думасы депутатларының беренче сессиясендә тәкъдим итәчәкләр. Ул октябрь ахырында узарга тиеш. 

Татарстан парламенты Рәисе, “Бердәм Россия” Бөтенроссия сәяси партиясенең Татарстан төбәк бүлеге Секретаре Фәрит Мөхәммәтшин республиканың муниципаль берәмлекләр хакимиятенең вәкиллекле органнарына сайлаулар нәтиҗәләрен уңай бәяләде. 

Сайлауларда республика халкының 67,5 проценты катнашкан. Аларның 70 проценттан артыгы “Бердәм Россия” өчен тавыш биргән. Татарстанның дүрт шәһәрендә: Казан, Яр Чаллы, Түбән Кама һәм Әлмәттә партия 76 мандатның 54ен алган. Бер мандатлы округлар буенча тавыш бирү республика муниципаль берәмлекләре вәкиллекле органнарына 7940 мандатның 7158ен  алырга мөмкинлек биргән. 

Фәрит Мөхәммәтшин ТР муниципаль берәмлекләре вәкиллекле органнарына оппозициядә торучы партияләрнең керүен яхшы күренеш, дип саный. 

“Быелгы сайлауларда оппозициядә торучы партияләрнең эше уңышлы тәмамланды, - дип белдерде Фәрит Мөхәммәтшин журналистлар белән сөйләшү вакытында. – КПРФ партиясе күрсәткечләрен яхшыртты, Татарстан тарихында беренче тапкыр Казанда һәм Яр Чаллыда “Гадел Россия” партиясе вәкилләре бар. Бу әлеге партияләрнең үз электоратлары булуы хакында сөйли, бу исә - сәяси көч. Мин моны яхшы күренеш дип саныйм. Хәзер альтернатив фикер шәһәр һәм район парламентларында да яңгыраячак. Шәһәрләрдә, муниципаль берәмлекләрдә булган проблемаларны хәл итү буенча башка төрле тәкъдимнәр дә җиткереләчәк”.
“Бердәм Россия” бөтенроссия сәяси партиясенең Татарстан төбәк бүлеге сәяси советы Секретаре сайлау кампаниясе барышында халыктан килгән шикаятьләрне һәм мөрәҗәгатьләрне карарга кирәклегенә игътибарны юнәлтте. 

“Быелгы сайлау кампаниясе барышында хокук бозуларга кагылышлы шикаятьләр саны моннан алда узган Дәүләт Советы һәм Дәүләт Думасы депутатларын сайлауларга караганда күпкә азрак булды, - дип ассызыклады ул. – Бу депутатлыкка кандидат итеп күрсәтелгән партияләр һәм вәкилләрнең сайлау кампаниясенә яхшырак әзерләнүе, ачыктан-ачык күренеп торган, тупас хаталар җибәрмәве хакында сөйли”. Бер генә мөрәҗәгать тә игътибарсыз калырга тиеш түгел, - диде Фәрит Мөхәммәтшин. 
▓   13 октябрьдә парламентта КПРФ фракциясе утырышы булды. 
Коммунист депутатлар “Татарстан Республикасының 2011 елга һәм 2012 һәм 2013 елларның планлы чорына бюджеты турында” закон проекты буенча фикер алышты. 

Шулай ук Татарстанның социаль-икътисади үсеш фаразы хакында да сөйләштеләр. Бюджет параметрлары алдагы өч елга исәпләнгән фараз нигезендә формалаштырылган. 
Фракция әгъзалары 10 октябрьдә узган муниципаль сайлаулар нәтиҗәләренә кагылышлы мәсьәләләрне дә карады. 
▓  15 октябрьдә Казанда “Бердәм Россия” партиясенең Татарстан төбәк бүлеге башкарма комитетында партиянең “Халык контроле” федераль проектын Татарстанда тормышка ашыру юллары турында сөйләштеләр. Очрашуда проектның Идел буе федераль округындагы координаторы, РФ Дәүләт Думасы депутаты Лариса Яковлева, ТР Дәүләт Советы Рәисе урынбасары Римма Ратникова, “Бердәм Россия” партиясенең Казан бүлеге башлыгы Наил Хөснетдинов, ТР Дәүләт Советы депутатлары, республикада кече һәм урта эшмәкәрлекне үстерү комитеты вәкилләре катнашты.

Татарстанда әлеге проект агымдагы елның җәй ахырыннан бирле тормышка ашырыла. Нәкъ менә шушы чорда, моңарчы күрелмәгән корылык нәтиҗәсен сәбәп итеп, иң кирәкле азык-төлеккә бәяләр күтәрелә башлады.

Римма Ратникова сүзләренә караганда, бу проектка старт бирелү белән, махсус төркемнәр оештырылып, сәүдә нокталарына һәм ярминкәләргә рейдлар ясала башлаган. Бигрәк тә пенсионерлар әлеге акцияне хуплап каршы алган. Әмма башта халык контроленең нәрсә булуына, сәүдә үзәкләренә рейдлар вакытында нинди товарларның бәяләрен тикшерергә кирәк икәнлегенә кагылышлы кайбер сорауларга җавап табарга да кирәк булган. Нәтиҗәдә бик кирәкле азык-төлек товарларының исемлеге төзелгән. 

“Халык контроле” проекты кысаларында “Бәхетле”, “Эссен”, “Эдельвейс”, “Пятерочка”, “Эссен продакшн АГ” кебек сәүдә челтәрләре вәкилләре арасында аңлату эшләре алып барылган. Кибетләрдә бәяләрне тикшерүче төркемнәрнең эшләве һәм беренче чиратта кирәк була торган азык-төлеккә бәяне күтәрмәү турында телдән килешүләр төзелгән. Кабат тикшерү һәм анализлау нәтиҗәләре күрсәткәнчә, махсус исемлеккә кергән товарларга бәяне чамасыз күтәрү очраклары күзәтелмәгән. 

Региональ комиссия тарафыннан җыелган бөтен мәгълүмат ТР Министрлар Кабинетына, ТР Дәүләт Советына, Монополиягә каршы федераль хезмәтнең Татарстан Республикасындагы идарәсенә тапшырыла. “Алга таба тагын да тырышыбрак эшләргә кирәк булачак. Чөнки базар үз кагыйдәләрен урнаштыра, җитештерүчеләр күбрәк табыш алырга тели”, - дип белдерде Римма Ратникова. 

ТР Сәнәгать һәм сәүдә министрлыгының кулланучылар базарын һәм хезмәт күрсәтүне үстерү һәм анализлау бүлеге җитәкчесе Валентина Попова сүзләренчә, министрлык туклану товарларына бәяләрне һәрвакыт контрольдә тота. “Татарстанда продуктларга бәяләрнең бер дәрәҗәдә торуы күзәтелә”, - диде ул һәм шул ук вакытта федераль законнарга иң кирәкле товарларга, продуктларга һәм хезмәтләргә бәяләрне җайга салуга кагылышлы үзгәрешләр кертү зарурлыгын әйтте. 
▓  23 октябрьдә Казанда “Бердәм Россия” Бөтенроссия сәяси партиясе Татарстан төбәк бүлегенең 17 нче конференциясе узды. Аның эшендә партиянең Татарстан территориясендәге 45 бүлегеннән 195 делегат, РФ Дәүләт Думасы һәм ТР Дәүләт Советы депутатлары катнашты.
Конференция партия билетлары тапшыру белән башланды. “Бердәм Россия” партиясенең Татарстан бүлеге - төбәк бүлекләре арасында иң зуры, аның составында 130 меңнән артык кеше бар. Яңа әгъзаларга партия билетларын ТР Дәүләт Советы Рәисе, “Бердәм Россия” бөтенроссия сәяси партиясенең Татарстан төбәк бүлеге сәяси советы Секретаре Фәрит Мөхәммәтшин тапшырды.

Партия конференциясенең көн тәртибенә ике мәсьәлә чыгарылган иде. Алар түбәндәгеләр: 2010 елның 10 октябрендә узган ТР муниципаль берәмлекләре вәкиллекле органнарына депутатлар сайлау кампаниясенең нәтиҗәләре турында; Халык хуҗалыгы комплексын модернизацияләү һәм яшәү сыйфатын күтәрү хакындагы партия һәм дәүләт карарларын үтәү буенча “Бердәм Россия” бөтенроссия сәяси партиясенең Татарстан төбәк бүлеге алдында торган бурычлар турында. Әлеге мәсьәләләр буенча гомуми докладлар белән Фәрит Мөхәммәтшин чыгыш ясады.

Аның сүзләренә караганда, 17 нче конференция үзенчәлекле шартларда уза. Күптән түгел генә муниципаль сайлаулар төгәлләнде. Татарстан Республикасы Президенты Рөстәм Миңнеханов ТР Дәүләт Советына үзенең тәүге Юлламасы белән мөрәҗәгать итте. Республика башлыгы социаль-икътисади үсешнең мөһим ориентирларын һәм өстенлекләрен, шулай ук дәүләт һәм муниципаль хакимият эшчәнлегенең төп юнәлешләрен билгеләде.

Парламент спикеры фикеренчә, республика акрынлап икътисади кризистан чыга. “Безнең алда җәмгыятьнең барлык өлкәләрен модернизацияләүгә бәйле катлаулы һәм җаваплы бурычлар тора. Инновацион идарә алымнарына күчү һәм барлык дәрәҗәдәге хакимият органнары эшенең нәтиҗәлелеген арттыру ихтыяҗы туды”, - дип белдерде ул.

Фәрит Мөхәммәтшин искәртеп узганча, Идел буен инновацион үстерү программасы Түбән Новгордта “Бердәм Россия” партиясе рәисе, РФ Премьер-министры Владимир Путин катнашында узган төбәкара партия конференциясендә фикер алышу объектына әверелде. Татарстан әлеге форумда ике зур проект тәкъдим итте.

Парламент спикеры 10 октябрьдә узган сайлауларның нәтиҗәләрен уңай бәяләде. Аның сүзләренә караганда, “Бердәм Россия” үз вәкилләрен республика сайлау округларының 97 процентында депутатлыкка кандидат итеп күрсәткән. Шуның белән бергә партия эчендәге праймериз нәтиҗәләре дә исәпкә алынган, аларда 14 меңнән артык кандидат хакында фикер алышынган. Сайлау нәтиҗәләре буенча бердәмроссиялеләр мандатларның 91,6 процентына ия булган. “Безнең партия абсолют күпчелекне яулады”, - диде Фәрит Мөхәммәтшин.

“Бердәм Россия” Бөтенроссия сәяси партиясенең Татарстан төбәк бүлеге сәяси советы Секретаре фикеренчә, әлегә ТР муниципаль районнарында яшьләр тигез тәкъдим ителмәгән. Кайбер районнар һәм шәһәр округларында 35 яшькә кадәргеләрнең бердәмроссияле депутатлар арасындагы өлеше 20 проценттан да артып китсә, кайберләрендә 5 процентка да тулмый. Яшьләр электоратының активлыгын арттыру – партиянең стратегик максатларыннан берсе.

Фәрит Мөхәммәтшин искәртеп узганча, быел гына да Татарстан Республикасы Президенты адресына халыктан 14 меңнән артык мөрәҗәгать килгән. Мөрәҗәгатьләрнең күплеге урыннарда килеп туган проблемаларның барысы да хәл ителмәвен аңлата.

ТР Дәүләт Советы Рәисе фикеренчә, хакимият структуралары вәкилләре идарә итү механизмнарын үзгәртеп кору процессларыннан читтә калырга тиеш түгел. Югарыда телгә алынган бурычларны хәл итү хакимиятнең барлык дәрәҗәләре, гражданлык җәмгыяте институтлары, бизнес һәм халыкның тырышлыкларын берләштерүне таләп итә.

“Партиянең төбәк бүлеге бу эштә актив катнашырга әзер. Законнар, хакимият, бизнес һәм тормыш сыйфаты – туган республикабыз бәхете хакына көндәлек эшчәнлегебезнең кагыйдәсенә әверелергә тиешле формула әнә шундый”, - дип ассызыклады Фәрит Мөхәммәтшин.

“Бердәм Россия” бөтенроссия сәяси партиясе Татарстан төбәк бүлегенең 17 нче конференциясе төгәлләнгәннән соң, спикер журналистларның сорауларына җавап бирде. Аның сүзләренә караганда, муниципаль хакимият эшчәнлегенә тәүге нәтиҗәләр ясалган. Татарстанда 2006 елның 1 гыйнварыннан муниципалитетларга тулы күләмдә вәкаләтләр тапшырылган. Аларның бишьеллык эшчәнлеге - уңай, муниципалитетлар хакимият буларак формалашты дип әйтергә мөмкин.

Парламент башлыгы проблемаларга да тукталды. Муниципалитетларның 70 проценты дотациягә яши. Аларга үзләренә тапшырылган вәкаләтләрне гамәлгә ашыру өчен акча җитми. Әлеге мәсьәләне хәл итүдә федераль үзәк белән эшләү бурычы тора.

Фәрит Мөхәммәтшин билгеләп үткәнчә, Татарстанда 989 муниципаль берәмлек бар. Кечкенә муниципаль берәмлекләрне зурраклары белән берләштереп, эреләндерү процессын башларга кирәктер, мөгаен. Алдагы 5 елда бу юлны узарга кирәк. Моннан тыш, кайбер авыл җирлекләренең чикләренә төгәллек кертү зарур.
	
	                           Парламент тыңлаулары 


14 октябрьдә ТР Дәүләт Советында «2011 ел һәм 2012 һәм 2013 еллар план чорына Татарстан Республикасы бюджеты турында» Закон проекты буенча парламент тыңлаулары булды. Бюджет, салымнар һәм финанслар комитеты тарафыннан оештырылган парламент тыңлауларында ТР Премьер-министры Илдар Халиков, ТР Дәүләт Советы Рәисе урынбасарлары Александр Гусев һәм Римма Ратникова, Дәүләт Советы Секретаре Лилия Маврина, ТР Президенты Аппараты җитәкчесе Юрий Камалтынов, ТР Дәүләт Советы депутатлары, ТР Иҗтимагый палата әгъзалары, ТР Хисап палатасы вәкилләре катнашты.  
Иң элек алдагы өч елга Татарстанның социаль-икътисади үсеше фараз күрсәткечләре белән ТР Икътисад министры Мидхәт Шаһиәхмәтов таныштырды. Билгеле булганча, социаль-икътисади үсеш фаразы нигезендә бюджет проекты эшләнә.

2013 елда ТР тулаем төбәк продукты 2010 ел дәрәҗәсенә карата чагыштырма бәяләрдә 117,3 процентка артыр дип көтелә. Сәнәгатьнең фаразланган үсеше 2010 ел дәрәҗәсенә карата чагыштырма бәяләрдә 16,1 процент тәшкил итәчәк. 2011 елда сәнәгый җитештерү индексы 106,3 процентка җитәчәк. Киләсе елда 132 миллиард сумлык (124,1 процент) авыл хуҗалыгы продукциясе җитештерелер дип көтелә. Өч ел дәверендә авыл хуҗалыгында җитештерү күләме агымдагы ел дәрәҗәсенә карата 38,5 процентка үсәчәк.

Фараз нигезендә, 2011 елда инвестицияләр үсеше 2010 ел дәрәҗәсенә карата 8,8 процент тәшкил итәчәк. Тулаем алганда, 2013 елда инвестицияләр күләме агымдагы ел дәрәҗәсенә карата чагыштырма бәяләрдә 19,6 процентка артачак.

Өч елда якынча 7 миллион квадрат метр торак төзеп файдалануга тапшыру күздә тотыла. 2013 елда бер кешене торак белән тәэмин итү 24,4 квадрат метрга җитәчәк. Ваклап сату әйләнеше елына уртача 5,7 процентка артып, 2013 елда 2010 ел дәрәҗәсенә карата чагыштырма бәяләрдә 18,2 процентка җитәр дип көтелә.

2013 елда акчалата керем 2010 елга карата - 24120 сумга кадәр, реаль акча керемнәре 16,4 процентка артачак. Фаразланган чорда уртача айлык хезмәт хакы күләме агымдагы елга карата 38,3 процентка артып, 2013 елда 23450 сум тәшкил итәр дип көтелә. Яшәү минимумының күләме дә артыр дип фаразлана. 2011 елда аның үсеше 2010 ел дәрәҗәсенә карата – 9,8; 2013 елда 31,4 процент тәшкил итәчәк.
Аерым алганда, 2011 елда хезмәт хакы фонды – 9,2, кулланучылар бәяләре индексы 6,5 процентка артыр дип көтелә. Киләсе елга нефтьнең экспорт бәясе бер баррельгә - 75 доллар, доллар курсы 30,5 сум дип фаразлана. Инфляция дәрәҗәсе 6 процентка үсәчәк. 

Министр сүзләренә караганда, 2011-2015 еллар эчендә икътисадны баланслы үсеш юлына кайтару бурычы тора. Шулай ук инвестицияләр җәлеп итүне активлаштыру, сәнәгатьне үстерү, халыкның керемнәрен арттыру максат итеп куела. Бигрәк тә машина төзелеше һәм нефтехимия тармагындагы масштаблы проектларны тормышка ашыру планнары карала.
Республиканың төп финанс документы параметрлары белән ТР Финанс министры Радик Гайзатуллин таныштырды.
“Безгә бюджет кытлыгын сизелерлек киметү генә түгел, дәүләт бурычын түләп бетерү турында да уйларга кирәк”, - дип белдерде ТР Финанс министры Радик Гайзатуллин. 
Министр сүзләренә караганда, 2011 елга республика бюджеты керемнәре 79 млрд. 763 млн. 308 мең сум, чыгымнары 89 млрд. 952 млн. 404,3 мең сум күләмендә фаразлана. Киләсе елга Татарстанның түләнергә тиешле дәүләт бурычы 5,6 млрд. сум тәшкил итә. Бюджет кытлыгы 10 млрд. 189 млн. 093,9 мең сумнан гыйбарәт. Радик Гайзатуллин кытлыкны 2011 ел башына калган финанслар, кредит җәлеп итү, чыгымнарны оптимизацияләү хисабына капларга җыенуларын әйтте. 

Киләсе ел бюджетының социаль юнәлеше саклана. Радик Гайзатуллин аңлатып үткәнчә, федераль дәрәҗәдә салым сәясәтенең үзгәрүе аркасында, аерым алганда, иминиятләштерү кертемнәренең 34 процентка артуы нәтиҗәсендә, республикада табышка салым күләме кимиячәк. Шулай ук республиканың инвестицияләр эшчәнлеге субъектлары һәм фәнни юнәлештә эшләүче оешмалар өчен табышка салым күләме киметеләчәк. 

Министр киләсе ел бюджеты проекты буенча депутатларның сорауларына җавап бирде. Мәсәлән, алдагы елларда дәүләт хезмәткәрләре санын киметүгә кагылышлы сорауга ул 2011-2013 елларда 3 меңгә якын хезмәткәрнең эштән бушатылачагы турында әйтте. Моның нәтиҗәсендә 290 млн. сум акча янга калачак. 

Депутат Марат Галиев күпфатирлы йортларда ремонт ясау программасын тормышка ашыру белән кызыксынды. Министр сүзләренчә, бу максаттан 2008 елдан бирле 20 млрд. акча үзләштерелгән. 2011 елга республика бюджетында 1 млрд. 75 млн. сум акча карала. Федераль бюджеттан киләсе акчалар күләме ачыклана. 

Депутат Разил Вәлиев яшь укытучыларны авылга җәлеп итү өчен өстәмә акчалар карау белән кызыксынды. Радик Гайзатуллин хәбәр иткәнчә, ТР Президенты тарафыннан бу категориягә 866 сум күләмендә өстәмә түләнә. 2011 елга каралган финанслар 41 млн. сум тәшкил итә. 

Депутат Туфан Миңнуллин китапханәләргә газета-журналларга язылу өчен акчаның күпме бүленүен сорашты. Бу максатларда башта 7 млн. 600 мең сум акча каралган булган, аннан соң 2 млн.300 мең сум өстәлгән. 

ТР Яшьләр иҗтимагый палата рәисе Евгений Ефимов яшь гаиләләр өчен торак төзүгә федераль үзәктән күпме акча бирелүе белән кызыксынды. Әлегә бу максаттан акча каралмаган. “Безнең тарафтан финанслау күләме шуннан соң гына билгеле булачак”, - диде министр. 
Министр шулай ук депутатлар Хафиз Миргалимовның ятим балаларны торак белән тәэмин итүгә, Рифат Ганибаевның инвалид балаларны читтән торып укыту өчен финанслар карауга, Шакир Яһудинның гражданнарның иҗтимагый куркынчысызлык хезмәтендә катнашуы өчен акча бүлеп бирүгә, Светлана Захарованың өч яшькә кадәрле балаларны сөт ризыклары белән тәэмин итүгә кагылышлы сорауларына җавап бирде. 

Фикер алышулардан соң парламент башлыгы урынбасары Александр Гусев киләсе ел бюджет проектының республиканың социаль-икътисади үзенчәлекләрен исәпкә алып төзелгәнлеген билгеләп үтте. Аның, алдагы еллардагы кебек, социаль юнәлешле булуын белдерде. 

Александр Гусев сүзләренә караганда, киләсе ел бюджеты проекты турында фикер алышудан соң төп финанс документының планлаштыру буенча кайбер кимчелекләре ачыкланган. Ул республиканың алдагы елларга корылган фараз күрсәткечләрен дә төгәлләштереп бетерү зарурлыгын әйтте. Вице-спикер 2011 елның бюджет проектына үзгәрешләрне икенче укылыш вакытында кертергә мөмкинлеген хәбәр итте. 

ТР Премьер-министры Илдар Халиков, үз чиратында, республиканың алдагы елларга социаль-икътисади фараз күрсәткечләренең оптимистик рухта, уңай тенденцияне саклап төзелүен билгеләп үтте. “Моның җитди тышкы катаклизмнар булмас дип уйланып төзелгән фараз икәнлеген без аңларга тиеш. Әмма ахырына кадәр фаразлап бетерү катлаулырак”, - диде ул. 

Илдар Халиков 2011 елга бюджет кытлыгының кечкенә булмавын, аны каплау турында да уйларга кирәклеген әйтте. Тормышта төрле хәлләр булуын, көтмәгәндә чыгымнар килеп чыгуын: быел, мәсәлән, корылык аркасында авыл хуҗалыгын чын мәгънәсендә коткарырга туры килүен ассызыклап үтте. “Төптән уйлап, консерватив планлаштыру көтелмәгән хәлләрдән чыгарга ярдәм итте. Бюджетның чыгым өлеше дә үтәлде”, - дип белдерде ул. 

ТР Премьер-министр сүзләренчә, киләсе елга бюджет проекты кешеләр үзләрен 2011 елда ышанычлы итеп тоярлык итеп формалаштырылган. 

Илдар Халиков парламент тыңлауларында катнашучыларга төп финанс документы буенча конструктив фикер алышуда катнашулары өчен рәхмәт белдерде. Бүген яңгыраган теләк-тәкъдимнәрнең исәпкә алыначагын хәбәр итте. 

Парламент тыңлаулары буенча әзерләнгән рекомендацияләр нигездә кабул ителде. 
	
	              Чыгышлар, бердерүләр һәм мөрәҗәгатьләр 


Татарстан Республикасы Дәүләт Советы Рәисе Фәрит Мөхәммәтшинның Халыкара өлкәннәр көне белән котлавы

Хөрмәтле пенсионерлар, сугыш һәм хезмәт ветераннары! Кадерле якташлар!
1 октябрь – Халыкара өлкәннәр көнендә күпьеллык фидакарь хезмәтегез, бик зур батырлык һәм сабырлыгыгыз, әхлакый идеалларга, хезмәтегезгә тугрылыгыгыз, рәхим-шәфкатегез һәм сүнмәс-сүрелмәс рухи көчегез өчен эчкерсез рәхмәт сүзләрен кабул итегез! 

Сезнең һәркайсыгыз – авыр тормыш юлы үткән кеше. Өлкән буынга Бөек Ватан сугышының дәһшәтле еллары, сугыш аркасында хәрабә хәленә килгән илнең халык хуҗалыгын торгызу кебек бик күп авырлыклар-сынаулар туры килде. Нәкъ менә сез, тарихи традицияләрне һәм буыннарның дәвамчанлыгын саклап, бүгенге Россиянең икътисади һәм мәдәни байлыгын булдырдыгыз. 
Татарстанда миллионнан артык пенсионер яши. Сезнең күбегез, хөрмәтле ветераннар, гаять бай тормыш тәҗрибәсен үсеп килүче буынга тапшырып, әле һаман актив иҗтимагый тормыш алып бара. Безнең гомуми әхлакый һәм гражданлык бурычыбыз – ветераннарны имин, тыныч картлык, сыйфатлы социаль яклау һәм медицина ярдәме белән тәэмин итү. 
Өлкәннәр ихтыяҗларына игътибар, өлкән буынга ихтирамлы мөнәсәбәт Татарстанда үткәрелеп килә торган социаль сәясәттә һәрвакыт өстенлекле юнәлеш булды һәм хәзер дә шулай. Соңгы елларда республикада сугыш һәм хезмәт ветераннарының матди хәлен ныгыту, тормыш сыйфатын яхшырту буенча чаралар тормышка ашырыла. Заманча социаль хезмәт күрсәтү учреждениеләре челтәре киңәйтелде, эшләмәүче пенсионерларга социаль ярдәм буенча максатчан программа кабул ителде, иҗтимагый ветераннар оешмалары актив эшли. Россия Федерациясе һәм Татарстан Республикасы хөкүмәтләренең кризиска каршы чаралар программасы нигезендә пенсияләр һәм пособиеләр күләме арттырылды. Күп эшләнде, әмма алда әле тагын да күбрәк эшлисе бар. 
Кадерле ветераннар! Сезне Халыкара өлкәннәр көне белән чын күңелдән котлыйм! Сезгә нык сәламәтлек, якыннарыгыз һәм туганнарыгызның игътибар-хөрмәтен һәм яратуын, рухи күтәренкелек һәм иминлек телим! 
Татарстан Республикасы Президентының Татарстан Республикасы Дәүләт Советына Юлламасы

2010 елның 13 октябре 
Казан шәһәре 


Хөрмәтле депутатлар, хөрмәтле ватандашлар! 
Хөрмәтле татарстанлылар! 
Соңгы ике ел Татарстан Республикасы өчен дә, Россия Федерациясе өчен дә җитди сынау булды. Бөтендөнья финанс-икътисади кризисы күп нәрсәләрне яңадан фикерләргә, планнарыбызга үзгәреш кертергә, чынбарлыктан чыгып эшләргә мәҗбүр итте. 
Безнең барлык дәүләт һәм муниципаль идарә, икътисади һәм сәяси системабызның ныклыгы тикшерелде. Татарстан икътисадының байтак тармакларында төп күрсәткечләр сизелерлек төште. Бюджет ягыннан тәэмин ителеш кискен кимеде, шактый гына финансларны бурычка алырга туры килде. Моңарчы күрелмәгән корылык та проблемалар өстәде. 

Мондый катлаулы чорда социаль тотрыклылыкны тәэмин итүдә алдагы елларда булдырылган куәтле производство-икътисади мөмкинлекләр мөһим факторга әверелде. Кризиска каршы нәтиҗәле чаралар күргән өчен, без федераль хөкүмәткә аеруча рәхмәтле. 

2010 елда бик мөһим сәяси вакыйгалар билгеләп үтелде. 

Бөек Җиңүнең 65 еллыгында патриотик эш сизелерлек активлашты. Ветераннарыбызга булышлык йөзеннән җитди чаралар күрелде. Юбилей күпмилләтле халкыбыз бердәмлегендә мөһим факторга әверелде. 

Узган ел республикабыз дәүләтчелеге тарихының мөһим чорларын тәшкил иткән вакыйгаларга да бай булды. Болар - ТАССР төзелүнең 90 еллыгы һәм Татарстан Республикасы дәүләт суверенлыгы турында декларация кабул ителүнең 20 еллыгы. Казанышларыбызның һәм киләчәк уңышларыбызның нигезе нәкъ менә шуларда. Әлеге вакыйгалар татарстанлыларның йөрәгенә якын һәм, һичшиксез, девальвацияләнергә тиеш түгел. 

Федератив мөнәсәбәтләр формалаштыруның эзлекле тарафдары буларак, Татарстан илне модернизацияләү һәм инновацияләү курсын үткәрүне актив яклый. 

Җирле үзидарәнең вәкиллекле органнарына әле генә булып үткән сайлаулар муниципаль хакимиятнең өлгергәнлеген тикшерү һәм сәяси партияләр өчен җитди имтихан булды. Татарстанлыларның иң лаеклылары депутат булып сайланды. «Бердәм Россия» үзенең алдынгы позицияләрен саклап калды. Башка сәяси партияләрнең вәкиллеге артты. Болар барысы да партияләрнең муниципаль дәрәҗәдә тоткан урыннарын һәм җаваплылыкларын арттыра, җирле хакимияттән эзлекле һәм җентекләп уйланылган сәясәт уздыруны таләп итә. 

Граждан җәмгыяте институтларын үстерү дәвам итә. Республика күпмилләтле хәрәкәтләр һәм дини оешмаларның, җәмәгать берләшмәләре киң даирәләренең һәм массакүләм мәгълүмат чараларының күптөрле мәнфәгатьләрне чагылдыручы иҗади эшчәнлеге белән аерылып тора. 
Татарстан Республикасы Иҗтимагый палатасы эшчәнлегендә бай тәҗрибә тупланды. 

Татарстан халыклары ассамблеясенең абруе сизелерлек үсте. 

Татар милләтенең бердәмлеген саклауга, диаспоралар белән эшләүгә Бөтендөнья татар конгрессы Башкарма комитеты, Россия татарларының Федераль милли-мәдәни автономиясе, иҗади берлекләребезнең эшчәнлеге зур өлеш кертә. 

Мөселман өммәте тормышында аның чираттагы корылтае мөһим вакыйга булды. Исламның традицион кыйммәтләренә таяну аның карарларында иң мөһиме булып тора. 

Мөселманнарның һәм христианнарның үзара тыныч яшәве республикабызның күпгасырлык тарихын яхшы яктан характерлый, Татарстанга бөтендөнья җәмәгатьчелеге игътибарын җәлеп итә. Төп конфессияләр эшчәнлеге җәмгыятьне әхлакый савыктыруга булышлык итә. 

Шул ук вакытта экстремистик күренешләргә, республикага ят идеология үтеп керүгә юл куймау буенча эзлекле эш алып барылырга тиеш. 

Татарстан тышкы багланышларның һәм төбәкара хезмәттәшлекнең югары дәрәҗәсе белән аерылып тора. Казанда Зур Сигезлек илләре фән һәм мәгариф министрлары, Шанхай үзара хезмәттәшлек оешмасы илләренең мәдәният министрлары, БРИК дәүләтләренең монополиягә каршы ведомстволары министрлары, күп кенә чит ил дәүләтләре илчеләре, дөньяның иң зур компанияләре җитәкчеләре һәм вәкилләре булып китте.

Тышкы элемтәләрне үстерә барып, безгә Ислам дөньясы илләренең потенциаль инвесторлары, шулай ук Европа, Азия һәм АКШның финанс институтлары белән эшне активлаштырырга кирәк. Ислам эшмәкәрлеге һәм финансларының Казанда булып үткән икенче халыкара саммиты гаять зур потенциалын күрсәтте. 

Россия Федерациясендә инвестиция мәйданчыкларының иң зурларыннан берсе «Евромани» халыкара инвестиция форумы булырга тиеш, ул быел Казанда өченче тапкыр уздырыла.

Шуны да билгеләп үтәргә кирәк, агымдагы елда икътисадның төп секторларында икътисади үсеш билгеләре күренә башлады. Хезмәт базарында вәзгыять яхшырды. 

Татарстан Республикасы икътисады өчен элек-электән мөһим булып килгән нефть тармагы тотрыклы үсә. Монда төп роль әйдәп баручы компания - «Татнефть» ачык акционер җәмгыятенә туры килә. Кече нефть компанияләре өлеше тотрыклы рәвештә 20 процент күләмендә нефть чыгару дәрәҗәсендә тора. 

Эксплуатацияләү чыгымнарын киметү буенча эш алып барыла. Чыганаклардан нефть алу һәм битум нефтен чыгару өчен хәзерге заман технологияләрен эшләү буенча фәнни һәм сәнәгать эшләре комплексы дәвам итә, ә бездә битум нефте чыганаклары гаять зур. 

Республиканың нефть химиясе тармагы кризиска кадәр булган дәрәҗәгә чыкты. «Түбән Кама нефтехим» ачык акционер җәмгыяте, «Казаноргсинтез» ачык акционер җәмгыяте, «ТАИФ» ачык акционер җәмгыяте  компанияләре төркеменә керүче предприятияләр нефть химиясе продукциясенең яңа төрләрен үзләштерә. 

«КамАЗ» ачык акционер җәмгыяте яңа Россиядә иң заманча предприятиягә әверелә, ул автомобиль сәнәгатенең дөньядагы иң алдынгы лидерлары белән уңышлы хезмәттәшлек итә. Бүген Daimler компаниясе дә аның капиталында. Автокомпонентлар җитештерүче халыкара компанияләр Knorr-Bremse: тормоз системалары буенча, Cummins Inc.: дизель двигательләре буенча, Federal-Mogul: пешкәк төркемнәре буенча, ZahnradFabrik: тапшыру тартмачыклары буенча һәм башкалар белән уртак предприятиеләр төзелде. Бу безгә КамАЗның конкурентлык сәләте тагын да күтәреләчәгенә ышаныч бирә. 

«СОЛЛЕРС» автомобиль компаниясе үзенең җитдилеген күрсәтте. Ул республикада инде ике завод төзеде. Елга 500 мең автомобиль чыгаручы өченчесен төзү турында карар кабул ителде. Бу республикага дөньяның алдынгы җитештерүчеләрен җәлеп итәргә мөмкинлек бирәчәк. 

Энергосистеманы реструктурлаштыру буенча эш тәмамланды. Бу тармак республиканың электр һәм җылылык энергиясенә булган ихтыяҗын тулысынча тәэмин итә. Иң якын киләчәктә аны технологик модернизацияләү төп бурыч булып тора. 

Универсиада өчен объектлар, «ТАНЕКО» комплексы төзелеше, социаль ипотека буенча торак төзелеше программасын гамәлгә ашыру һәм торак фондын капиталь төзекләндерү төзелеш тармагын кризиска кадәр булган дәрәҗәдә саклап калырга мөмкинлек бирде. 

Республика икътисадының уңай үсешенә дә карамастан, байтак кына тармакларда проблемалар калды әле. Болар, барыннан да элек, саклану комплексы, агач эшкәртү һәм җиңел сәнәгать предприятиеләре. 

Хөрмәтле депутатлар!
Республикабызның социаль-икътисади үсеше йомгакларына җентекләп тукталып тормыйм. Республика Президенты Юлламасына кушымтада икътисад һәм социаль-мәдәни тармаклар буенча җентекләп ясалган хисап сезнең кулларда. 
Хәзерге чорда безнең алда киң колачлы яңа бурычлар тора. 

Татарстан тотрыклы, балансланган һәм гармонияле үсүче, бизнес өчен уңай шартлар булдырылган төбәккә әверелергә тиеш. 

Татарстан конкурентлыкка сәләтле икътисад булдыра ала, димәк, моңа ирешергә тиеш, бу безгә Россиядәге алдынгы позицияләребезне саклап калырга мөмкинлек бирер. 

Алга таба динамикалы үсешкә ирешүгә барлык төр ресурларны концентрацияләүгә, технологияләрне трансфертлауга, әйдәп баручы чит ил һәм Россия компанияләре белән интеграцияләнүгә, төп фондларны яңартуга, инвестиция ягыннан җәлеп итүчәнлекне күтәрүгә нигезләнгән яңа инновацияле икътисад булдыру этәргеч бирергә тиеш. 

Республикада соңгы 5 елда база инновация инфраструктурасы формалаштырылды. «Алабуга» махсус икътисади зонасы, «Химград» технополисы, инвестиция-венчур фонды, 9 технопарк, 4 индустриаль парк, 6 бизнес-инкубатор һәм башкалар эшләп килә. Әмма бу инфраструктура нәтиҗәле файдаланыла дип булмый әле. Инновация эшчәнлеге субъектлары таркау. Югары мәктәп һәм фәнни үзәкләр йомшак эшли. 

Инновация эшчәнлеге нәтиҗәләрен исәпкә алуның эффектлы системасы юк. Фәнни эшләнмәләрне коммерцияләштерү, тулаем инновация эшчәнлеген үстерү түбән темпларда башкарыла. Моның нәтиҗәсе буларак - тулаем төбәк продукты структурасында инновация продукциясе өлеше түбән, ул республикада нык үскән илләрдәгедән ике тапкыр кимрәк. 
Хөкүмәткә әлеге хәлне җентекләп өйрәнергә, тиешле тәкъдимнәр кертергә, инновация һәм инвестиция проектларын гамәлгә ашыруның, барыннан да элек, дәүләт ресурсларыннан файдаланып эшләүнең нәтиҗәлелегенә анализ ясау өчен җаваплылык үзәген билгеләргә кирәк.

Инновация эшчәнлегенең конкрет өстенлекләрен, эшмәкәрлек мәнфәгатьләреннән чыгып, тырышлык куюның анык нокталарын билгеләү зарур. 

Бу эшчәнлек нигезендә сизелерлек нәтиҗәләр алуга омтылышлы тикшеренүләр ятарга тиеш. Алар стратетик юнәлешләребездә: нефть-газ-химия комплексы, машина төзелеше, IT-эшләнмәләр, агросәнәгать комплексы, яңа материаллар җитештерүдә тупланырга тиеш. Дәүләт ярдәменең төп чаралары шуларга юнәлтеләчәк. 

Инновацияләр булдыру һәм үстерү нигезендә һәркайда хәзерге заман техникасын һәм технологияләрен куллану ятарга тиеш. Инвестицияләр безнең производстволарда илебезнең һәм чит илләрнең әйдәүче компанияләре яңа технологияләрен кертүгә юнәлтелсен. Бер үк вакытта үзебезнең эшләнмәләр трансфертын тормышка ашыру зарур, бу безнең өчен аеруча мөһим. 

Икътисадны модернизацияләүдә һәм аңа инновация характеры бирүдә IT-сектор торган саен зуррак роль уйный. Ләкин республика тулай төбәк продукциясендә аның өлеше бик аз - ул өч проценттан чак кына күбрәк. Нык үскән илләр тәҗрибәсе күрсәткәнчә, икътисадның структурасы IT-сектор тулай продуктта 10-15 процент булганда гына нәтиҗәле дип санала ала. Әлеге дәрәҗәгә ирешү җитәрлек кадәр IT-инфраструктура һәм шуңа ярашлы IT-белгечләр булмаганда мөмкин түгел. Бүген аларның бик аз булуы күзәтелә. 2011 елдан башлап, принципиаль, шул исәптән чит ил югары уку йортлары һәм укытучылары катнашында яңа мәгариф программаларын гамәлгә ашыру зарур. Республикада куәтле IT-кластер булдырылырга тиеш. 

Безнең тарафтан Казан шәһәре читендә «яшә, укы, эшлә һәм ял ит» принпибы буенча торак һәм офис биналары комплексы буларак IT-авылын төзү концепциясе эшләнде. Бүген әлеге проектны җентекләп эшләү бара. Иң якын киләчәктә бу объектларга потенциаль инвесторларны хезмәттәшлеккә җәлеп итү мәсьәләсен чишәргә кирәк. 

Татарстан икътисадын үстерүнең мөһим юнәлеше булып аны диверсификацияләү торырга тиеш. Икътисадның барлык секторларында, барыннан да элек сәнәгатьтә, югары технологияле производстволар өлешен күтәрү зарур. «ТАНЕКО» проекты моны бик ачык иллюстрацияли, аны гамәлгә ашыру республикада чыгарылучы нефтьне эшкәртүне ике тапкыр арттырырга һәм Татарстан территориясендә формалашучы өстәлмә кыйммәтне сизелерлек күтәрергә мөмкинлек бирәчәк. 

Республика икътисадын диверсификацияләүнең төп бурычы Россия һәм чит илләрнең яңа базарларын үзләштерү, аларга үзебезнең товарларны чыгару белән бәйле булырга тиеш.

Элеккечә үк барлык төр ресурслардан, барыннан да элек бюджет ресурсларыннан файдалануның нәтиҗәлелеген күтәрү зур игътибар таләп итә. Шуңа бәйле рәвештә сатып алулар системасын тагын да үстерү, электрон сәүдәне камилләштерү зарур.

Бу системада администрацияләүне көчәйтергә, аны идарәнең нәтиҗәле элементына әйләндерергә кирәк. Яңа дәрәҗәгә күчәргә һәм тулы кыйммәтле «Электрон биржа» оештырырга вакыт. 

Моннан тыш, бюджет акчаларыннан нәтиҗәле файдалануны күтәрүнең мөһим ресурсы булып, социаль хезмәтләр күрсәтү буенча вакәләтләрне аутсорсингка тапшыру рәвешендә бюджет даирәсенә кече эшмәкәрлекне җәлеп итүнең һәм дәүләт-шәхси партнерлыгын үстерүнең яңа рәвешләре торырга тиеш.

Татарстан Республикасының мөлкәти комплексы элеккечә үк җитәрлек кадәр нәтиҗәле файдаланылмый. Эшкә җигелмәгән җир кишәрлекләре күләме, шулай ук тәмамланмаган төзелеш объектлары байтак. 

Хөкүмәткә һәм җирле үзидарә органнарына бу мәсьәләләр буенча аларны хуҗалык әйләнешенә җәлеп итү өчен чаралар комплексы эшләү зарур, бу эшмәкәрлекне үстерергә һәм салым базасын арттырырга мөмкинлек бирер иде. 

Территориаль үсешкә карашыбызны үзгәртергә кирәк.

Бүген бюджет ресурсларының байтак күләме җәмәгать инфраструктурасын үстерүгә юнәлтелүгә дә карамастан, муниципаль берәмлекләрнең алар белән тәэмин ителеше тигез түгел әле. Моның сәбәбе территорияләрне комплекслы үстерү буенча координацияләү эшенең җитәрлек булмавында. Муниципальара проектларны гамәлгә ашыру практикасы юк. 

Әлеге юнәлештә моношәһәрләрне үстерү комплекслы инвестиция планнары мөһим адым булып тора. Чаллы шәһәре һәм Кама Аланы буенча Россия Федерациясе Хөкүмәте боерыгына кул куелды инде. Әлеге проектлар буенча кабул ителгән йөкләмәләребезне төгәл үтәүгә бөтен тырышлыгыбызны туплау зарур. 

Гадәттән тыш эссе җәйнең һава шартлары безнең өчен җитди сынау булды. Зур тырышлык аркасында гына янгыннардан зур зыян күрмәдек. Әмма барыбер зарар килде - торак йортлар янды, урманнар һәм торф чыганаклары юкка чыкты. Еш кына янгынны якын җирдә су чыганагының булмавы аркасында сүндерә алмадылар. Ул гына да түгел, кайбер муниципаль берәмлекләрдә халыкны эчә торган су һәм хуҗалык кулланышындагы су белән тәэмин итүдә өзеклекләр булды. 

Бу проблемаларны хәл итүгә аеруча игътибар бирергә кирәк. Эчәр су белән тәэмин итү белән бергә, авылларны су белән тәэмин итү янгын куркынычсызлыгы проблемасын хәл итәргә һәм, бу бигрәк тә мөһим, бәрәңге һәм терлек азыгы үстерелүче шәхси ярдәмче хуҗалык җирләрен сугаруны оештыру өчен шартлар тудырырга тиеш. Ә бу шактый зур резерв, чөнки шәхси ярдәмче хуҗалыкларда республика авыл хуҗалыгы продукциясенең яртысыннан күбрәге җитештерелә. 
Алдагы чорда мелиорация өлкәсендәге проблемаларны хәл итү мөһим бурычка әверелә.

Аларны хәл итү уңыш алуда уңайсыз һава шартлары куркынычын киметергә мөмкинлек бирер. Яңа мелиорация объектлары төзү, шулай ук сугаруның инде булган системаларын реконструкцияләү һәм модернизацияләү өстенлекле юнәлеш булырга тиеш. 

80 нче елларда капиталь сусаклагычлар һәм сугару системалары байтак төзелүен исәпкә алып, аларны инвентарьләштерергә һәм торгыза башларга кирәк. Бер үк вакытта, әлеге проектларның инициаторлары буларак, инвесторларны җәлеп итәрлек шартлар тудырылырга тиеш. 

Әлеге проблемаларның социаль-икътисади әһәмиятен исәпкә алып, республика Хөкүмәтенә, җирле үзидарә органнарына һәр торак пунктны эченә алган конкрет программалар эшләү зарур.

Муниципаль һәм дәүләт идарәсе системаларын камилләштермичә торып, социаль-икътисадый үсеш мәсьәләләрен уңышлы хәл итү мөмкин түгел. 

Хакимият органнары эшчәнлегенә, иң беренче нәүбәттә, халыкның тормыш сыйфаты һәм хакимияткә ышаныч дәрәҗәләренә карап бәя бирелә. 
         Быел гына да Президент исеменә халыктан 14 мең мөрәҗәгать алынды. Нигездә муниципаль берәмлекләр җаваплылыгындагы мәсьәләләр буенча мөрәҗәгатьләрнең менә шулай күп булуы урыннарда килеп туган проблемаларның барысы да хәл итеп бетерелмәвен күрсәтә. Халык белән аралашу тәҗрибәм дә нәкъ шуны раслый. Хакимият органнарының барлык дәрәҗәдәге җитәкчеләрен үзләренең эш рәвешләрен бик җитди рәвештә кабат карап тикшерүләрен сорыйм. 

Моннан тыш, дәүләт һәм муниципаль хакимият органнары вәкаләтләренең оптималь бүленешенә, башкара торган вәкаләтләренең кабатланмавына, аларның ишәюен булдырмауга һәм административ киртәләрне киметүгә ирешү зарур. Кайбер министрлыклар җитәкчеләренең, күп кенә мәсьәләләрне хәл итү җирле үзидарә органнары вәкаләтләренә каравы аркасында, үз карамакларындагы тармак белән идарә итү мөмкин булмавы турындагы дәлилләр китерүе бөтенләй дә ярамаган эш. Мондый омтылышлар - һөнәри компетентсызлык чагылышы ул. 

Дәүләт хезмәткәрләренең һәм муниципаль хезмәткәрләрнең һөнәри осталык дәрәҗәсен күтәрү һәм аларның эшчәнлеген ачык итү зарур. Дәүләт хезмәткәрләренең һәм муниципаль хезмәткәрләрнең ротациясе механизмын кертүне тәэмин итәргә кирәк. Бу механизм бездә элеккечә үк күп булган коррупция очракларын киметү ысулы буларак кына түгел, бәлки, беренче нәүбәттә, хезмәткәрләрнең һөнәри үсешенә нәтиҗәле идарә итү инструменты буларак кулланылырга тиеш. 

Шуңа да нәкъ менә быелдан без барлык хезмәткәрләрнең кадр аудитын башлап җибәрдек. 

Безгә үз чиннары белән горурланып йөрүче чиновниклар түгел, бәлки республика халкына хезмәт итүче хезмәткәрләр кирәк. 

Кызганычка каршы, төрле рөхсәт кәгазьләрен алу барышында очрый торган бюрократик киртәләр ахырга кадәр бетерелмәде әле. Катгый регламентлар кабул ителеп, аларны үтәү процедуралары мөмкин кадәр гадиләштерелергә тиеш. 2011 ел ахырына кадәр рөхсәт бирү белән бәйле хезмәтләрне һәм халык, хуҗалык субъектлары өчен аеруча кирәкле хезмәтләрне, дәүләт һәм муниципаль хезмәт күрсәтүләрнең бердәм порталыннан файдаланып, электрон рәвештә күрсәтүгә күчү зарур.

Хөрмәтле депутатлар, хезмәттәшләр! 
Тиз үсүче икътисад, дәүләт идарәсенең һәм муниципаль идарәнең нәтиҗәле системасы татарстанлыларның киләчәгебезне билгеләүче, яңача яшәүче һәм фикерләүче яшь буынын формалаштыруны өстенлекле юнәлеш буларак билгеләргә шартлар тудыра. 

Кеше капиталы сыйфатын бәяләү параметрларының иң әһәмиятлесе буларак, белем бирү бу өлкәдә төп рольне уйный. 
     Кешенең белем алуын аның гаиләсе, эш бирүчеләр һәм дәүләт инвестицияли. Белем алуындагы һәр яңа этап алдарак тупланган капиталга нигезләнергә тиеш. 

Укытучы елында без республиканың белем бирүне үстерү буенча «Киләчәк» дип аталган стратегиясен гамәлгә ашырырга керештек. 

Учреждениеләр челтәрен яңача кору, яңа технологияләргә нигезләнү, укытучыларга ярдәм күрсәтү, аларның һөнәри дәрәҗәсен һәм социаль статусын күтәрү - иң мөһим эшебез. 

Татарстанның икътисады һәм социаль өлкәсе кадрларының һөнәри осталыгын күтәрүгә юнәлтелгән «Алгарыш» программасын нәтиҗәле гамәлгә ашыру тәэмин ителергә тиеш. 

Республика шәһәрләрендә һәм районнарында балалар бакчалары белән бәйле проблемалар элеккечә актуаль. Бүген балалар бакчаларында 24 мең урын җитми. 

Мондый кыен хәлдән чыгуның юлларын без мәктәпкәчә белем бирүнең хосусый мәктәпкәчә учреждениеләр, гаилә балалар бакчалары, предприятиеләрдә шундый ук учреждениеләр ачуда күрәбез. Соңгылары хезмәткәрләр өчен бик уңайлы булачак, алар үз балаларын эш урынына якын гына урында калдыра алачаклар, моның өчен буш мәйданнар да җитәрлек. 

Балаларга мәктәпкәчә тәрбия бирүнең барлык әлеге рәвешләре дәүләт заказы белән тәэмин ителәчәк. 

Муниципаль берәмлекләр башка төр эшчәнлектә кулланылмый торган элеккеге балалар бакчалары биналарын кире кайтаруны тәэмин итәргә тиешләр. Бу объектлар балаларыбызга хезмәт итсен. 

Моннан тыш, яңа микрорайоннарда заманча мәктәпкәчә белем бирү учреждениеләре төзү эше дәвам иттерелә. 

Шундый комплекслы гамәлләр әлеге безнең өчен гаять мөһим проблеманы хәл итәргә мөмкинлек бирәчәк. 

Балаларны тукландыру эшен оештыруда җитди кыенлыклар бар. Бу мәктәп яшенә җитмәгән сабыйларга да, укучы балаларга да бердәй кагыла. Мәсәлән, кайбер муниципаль районнарда сөт кухнялары һәм өләшү пунктлары балаларны азык-төлеккә куелган таләпләргә туры килә торган ризык белән һәрчак тәэмин итә алмады. Моннан тыш, әлеге пунктларның күпчелегендә санитария кагыйдәләрен бозуга юл куелды. Нәтиҗәдә 3 яше тулмаган сабыйларга бирелә торган азык-төлек продуктлары җыелмасын тәгаенләү турындагы карар кабул ителде. Якын арада әлеге продуктларга карата куелган сыйфат таләпләренә туры китереп, аларны транспорт белән ташу, саклау һәм өләшүнең рациональ схемасы турындагы карарлар кабул ителәчәк. 

Балаларны мәктәптә тукландыру эшендә дә нәкъ шундый ук проблемалар бар. Белүебезчә, күп кенә укучылар мәктәптә әзерләнгән ризыктан баш тарта, һәм бу шул исәптән азыкның сыйфаты түбән булуына да бәйләнгән. Биредә азык-төлек җыелмасын тәгаенләү һәм аның сыйфатлы булуын тәэмин итү таләп ителә. 

Балаларны тукландыруның аның яхшы сыйфатын һәм арзанлыгын тәэмин итәрдәй яңа индустриясен булдыру зарур. Балаларны тукландыруны оештыруның Казанда гамәлгә кертелгән программасын өлге итеп алырга мөмкин. 

Мәгариф системасындагы мөһим баскычларның берсе - мәктәп. «Электрон мәктәп» дигән проектыбыз мәктәптән инновацияләрдән белеп файдаланучы шәхесләр әзерләп чыгарырга мөмкинлек бирәчәк. Заманча компьютер сыйныфлары булдырыла. Мәгариф учреждениеләре киң полосалы интернетка тоташтырыла. База мәктәпләренә җепселле-оптик элемтә линияләре кертелә. Киләсе уку елы башланганда һәр укытучы шәхси ноутбукка ия булачак. Әмма компьютерның укытучылар, укучылар һәм аларның ата-аналары арасында элемтә урнаштыру өчен нәтиҗәле чара булырга тиешлеген истән чыгарырга ярамый. 

Шул ук вакытта туган телне өйрәтү методикаларын һәм технологияләрен заманча мультимедиа чараларын файдаланып камилләштерү аеруча әһәмиятле. 


Хөрмәтле ватандашлар! 
Иле барның теле бар, теле барның иле бар. 

Бүген барыбыз алдында да бөек татар телебезне саклап калу, аны камилләштерү, киләчәк буыннарга бай һәм матур мирас итеп калдыру җаваплылыгы зур бурыч булып тора.

Ана теленең нигезе гаиләдән башлана. Үзара туган телдә сөйләшүгә, ана теленә карата ихтирам хисе уятуга гаиләдә зур әһәмият бирергә кирәк. 

Әлбәттә, балалар бакчалары һәм башлангыч мәктәпләрдә дә туган телне өйрәнүгә без барлык шартларны тудырырга тиеш. 

Бу безнең мөһим һәм изге бурычыбыз. 

Чит телләрне өйрәнүнең гаять мөһим булуын аеруча басым ясап әйтәсем килә. Татарстан икътисадының халыкара җәмәгатьчелек белән тыгыз бәйләнеше шартларында балаларга инглиз телен өйрәтүне тамырдан үзгәртү безнең өчен принципиаль әһәмияткә ия. Бу эшне бала мәктәпкә кергәнче үк башлау зарур. Халыкара аралашу телен белми торып, технологияләр трансферты да, халыкара хезмәттәшлек алып бару да мөмкин түгел. 

Сәләтле балаларга, шул исәптән авыл җирендә яшәүчеләренә, аз керемле гаиләләрдә тәрбияләнүчеләренә булышу буенча тәкъдимнәрне аерым әзерләргә, аларның белем алуын һәм киләчәктә эш урынында үсүен тәэмин итәргә кирәк. 

Югары мәктәп аеруча дикъкать бирүне таләп итә. Югары уку йортларын тәмамлаучылар инновация продуктларын генерацияләү һәм җитештерү сәләтенә ия булырга тиешләр. 

Белем бирүнең сыйфаты, югары белем йортларының артык күплеге, белгечләр җитештерүнең икътисад ихтыяҗларына туры килмәве, проектлы белем бирүнең зәгыйфь үсеше, югары мәктәп белән бизнес-җәмәгатьчелек арасындагы багланышларның тиешле дәрәҗәдә булмавы - болар кичектергесез хәл ителергә тиешле проблемаларның бер өлеше генә. 

Казанда федераль университет һәм милли тикшеренү юнәлешендәге ике университет ачылу турындагы карар югары мәктәпне һәм фәнне реформалауга яхшы этәргеч бирде. Алар фән һәм мәгарифебезнең төп үзәгенә әверелергә, үзләре тирәсендә республиканың мәгариф өлкәсендәге барлык потенциалын тупларга тиешләр. 

Белем бирү сыйфаты югары уку йортларыбызга Россиянең башка төбәкләреннән һәм чит илләрдән яшь кешеләрне җәлеп итәрлек булсын. 

Балаларның һәм яшьләрнең җәйге ялы һәм аларны савыктыру программасы яңадан карап хәл итүне таләп итә. Матди базаны үстерү, ялны оештыру рәвешләрен камилләштерерү зарур. Предприятиеләребез һәм оешмаларыбыз бу мәсьәләдә активрак булсыннар иде. Спорт-савыктыру объектларының күп булуы ягыннан «Татнефть» ачык акционер җәмгыятен үрнәк итеп куярга мөмкин. 

Сәламәт яшәү рәвешен формалаштыруга республикада уздырыла торган физкультураны һәм спортны үстерү сәясәте зур этәргеч бирә. 

Бу эштә 2013 елгы Универсиадага әзерлек проектларын гамәлгә ашыруга аерым игътибар бирелә. 

Соңгы елларда республикада заманча боз сарайлары, стадионнар, йөзү бассейннары һәм спорт комплекслары, шул исәптән «Бердәм Россия» партиясе программасы буенча объектлар да файдалануга тапшырылды. Россиянең 2018 елдагы футбол буенча дөнья чемпионатын уздыруга хокукын белдерүе кампаниясендә Татарстан актив катнашты. 

Тапшырылган объектларның нәтиҗәле эшләвен тәэмин итү безнең өчен һаман да актуальрәк була бара. Шуның белән бергә, балаларның, яшьләрнең һәм гаиләләрнең спорт корылмаларында шөгыльләнә алуын тәэмин итеп, балалар спортына аеруча игътибар итәргә кирәк. Моның белән бәйле рәвештә Казан шәһәренең уңай үрнәге - «Сәламәтлек бишьеллыгы»на дикъкать бирү урынлы булыр. 

Кешенең үз сәламәтлеге өчен шәхси җаваплылыгына нигезләнгән сәламәт яшәү рәвеше культурасын балачактан ук сеңдерү - безнең эшчәнлегебезнең өстенлекле юнәлеше булырга тиеш. Һәр кешене үз сәламәтлеген саклау өчен актив көрәшчегә әйләндерергә кирәк. Озак яшәргә омтылыш физик культура һәм спорт, экология, социаль яклау өлкәләрендәге барлык программаларга, шулай ук медицина хезмәте сыйфатына кагылырга тиеш. 

Сәламәтлек саклау системабызны инновацияле үсеш юлына күчерү эшен башладык. Халыкка заманча медицина ярдәме күрсәтә ала торган югары технологик учреждениеләр һәм муниципальара үзәкләр булдырылды. Башкарылган эшләрнең нәтиҗәсе күз алдында - үлем-җитем очраклары кимеде, бала табу артты, татарстанлыларның гомер озынлыгы 71 яшькә якынлашты. 

Югары технологик медицина ярдәменә мохтаҗ кешеләрнең барысына да медицина ярдәме күрсәтүгә ирешү - безнең беренче дәрәҗә бурычыбыз. Быел ук республикада Казан шәһәренең Медицина кардиология диагностика үзәгеннән, «Татнефть» ачык акционер җәмгыятенең Әлмәт шәһәрендәге медицина частеннән, Чаллы шәһәренең Ашыгыч медицина ярдәме күрсәтү хастаханәсеннән торган кластерны булдыру төгәлләнәчәк. 

Әлмәттә онкология поликлиникасы ачылды. Республика клиник онкология диспансеры базасында Атом-төш медицина үзәге булдырыла, бу исә аның базасында Округ онкология диспансеры ачу мөмкинлеге бирәчәк. 

Инсульт кичергән авыруларны дәвалау өчен 10 кан тамыры үзәге оештырылды, аларда 3 миллионнан артык кешегә хезмәт күрсәтелә. Әлеге проект буенча гына да узган елда меңнән артык кеше гомере саклап калынды. 

Кеше гомерен озайту күп очракта сәламәтлек саклау, авыруларны, травматизмны кисәтү хезмәткәрләренең эшчәнлегенә бәйле. Предприятиеләрдә сәламәтлек саклау эшен җанландырырга, үз эшчеләре өчен сәламәтлек саклау үзәкләре булдырырга кирәк. Шуның белән бергә, һәр кешенең үз сәламәтлеген үзе кайгыртуы өчен шәхси җаваплылыгы принцибыннан тайпылмау зарур. 
Тәмәке тартуны, алкоголь һәм наркотиклар куллануны чикләү, эш урынында сәламәтлекне саклауны хуплау буенча закон нормалары эшләүне башлап җибәрергә кирәк. 

Хөкүмәт республикада медицинаны алга киткән дәүләтләр дәрәҗәсенә күтәрү буенча реформалар курсын дәвам итәргә тиеш. Бүген Татарстанда эчке ихтыяҗларны канәгатьләндерү өчен генә түгел, республиканы «медицина туризмы» төбәгенә әйләндерү өчен дә шартлар тудырыла, бу исә республиканың сәламәтлек саклау өлкәсенә өстәмә акчалар җәлеп итәргә булыша. 

Министрлар Кабинеты сәламәтлек саклау өлкәсен модернизацияләү федераль программасын гамәлгә ашыру эшенә актив керешергә тиеш. 

Халыкка социаль ярдәм күрсәтү аның яшәү дәрәҗәсен яхшыртуда зур әһәмияткә ия. 

Республикада халыкны адреслы социаль яклау системасы булдырылды, ул илдә иң нәтиҗәле системаларның берсе булып тора. Өлкәннәргә, балалы гаиләләргә, мөмкинлекләре чикләнгән кешеләргә аеруча игътибар күрсәтелә. Хөкүмәт һәм муниципаль органнар чиратка баскан 13 меңнән артык ветеранны торак белән тәэмин итү эшен төгәлләргә тиеш. Бу эш аеруча кайгыртуыбызны таләп итә. 

Мәдәни һәм рухи кыйммәтләребез - яшь буынны тәрбияләүдә төп хәзинәбез. 

Болгарны һәм Зөяне торгызу буенча киң колачлы проектта, тарихи мирасны кадерләп саклауда барлык оешмаларның, предприятиеләрнең, гражданнарның күпләп катнашуы - моның ачык мисалы. Бу туристлык проекты гына түгел, бу - ата-бабаларыбыз тарихына тирән ихтирам, Татарстан халыкларына һәм аларның диннәренә хөрмәт чагылышы. 

Мәдәни ядкәрләрне саклауда «Мирас-наследие» максатчан комплекслы программасының роле аеруча зур. 

Якын арада Казанда тиңдәше булмаган Балалар мәдәният үзәге ачылачак, анда заманча курчак театры эшләячәк, шулай ук балаларның күпкырлы иҗади үсеше өчен барлык шартлар тудырылачак. 

Халкыбыз куркынычсызлыгын тәэмин итүгә бәйле мәсьәләләргә тукталып китмичә ярамый. Илдә Эчке эшләр министрлыгын реформалау җәмәгать куркынычсызлыгы дәрәҗәсен сизелерлек күтәрер, хокук саклау органнары эшчәнлеге сыйфатын күтәрүгә этәргеч бирер һәм халыкның аларга карашын уңай якка үзгәртер, дип көтелә. 

Хөрмәтле депутатлар! 

Алга киткән җәмгыятьнең нигезен урта сыйныф тәшкил итә. Ул - һәрбер илнең тотрыклылыгы һәм ныклыгы гаранты. Алга киткән дәүләтләр икътисадында аның өлеше якынча 60 процентка җитә. Безнең республикада бу күрсәткеч ике тапкырга түбәнрәк. 

Социаль сәясәттә урта сыйныфка өстенлек бирелергә тиеш. Республикабызда урта сыйныфның ныгуы инновацияле икътисадның алга китүе, конкурентлыкка сәләте артуы, югары белем, сәламәтлек, мәдәният һәм спорт өлкәләренең югары дәрәҗәсе мәсьәләләрен хәл итүгә бәйле булачак. 

Урта сыйныф формалашуда галимнәребез һәм инженерларыбыз эшчәнлегенә мөһим роль бирелергә тиеш. 

Моның өчен яхшы хезмәт хакы түләнә торган эш урыннары булдыру эш бирүчеләргә файдалы булырдай шартлар тудыру кирәк.

Урта сыйныфның нигезен эшкуарлар тәшкил итә. Безгә һәр икътисади актив кеше үзенең шәхси эшен ача һәм эшли ала торган эшкуарлык даирәсе булдырырга кирәк. 

Бу эштә эре предприятиеләр гаять зур роль уйный. «КамАЗ» ачык акционер җәмгыятенең «Мастер» Кама индустриаль паркы кысаларындагы кече һәм урта предприятеләр белән тыгыз хезмәттәшлеге шуның үрнәге булып тора. Әлеге предприятие тәҗрибәсе республиканың урта сыйныфы формалашуга реаль өлеш буларак бәяләнергә хаклы. 

Бу юнәлештә шулай ук «Татнефть» ачык акционер җәмгыяте, «Түбән Кама нефть химиясе» ачык акционер җәмгыяте зур эш алып баралар, аларның тәҗрибәсен республикабызның башка предприятиеләре дә үзләштерергә тиеш. 

Татарстан Республикасында гамәлгә ашырыла торган «Лизинг-грант» программасына аерым тукталасым килә, ул урта сыйныф формалашуның, бигрәк тә авыл җирендә, әһәмиятле катализаторы булып тора. 

Хөрмәтле депутатлар! 

Кадерле татарстанлылар!

Куелган бурычларны хәл итү өчен без хакимиятнең, бизнесның һәм халыкның тырышлыгын бергә тупларга тиешбез. 

Закон сыйфаты - Хакимият сыйфаты - Бизнес сыйфаты - Тормыш сыйфаты - көндәлек эшебезнең кагыйдәсенә әверелергә тиешле формула менә шушы. Бу Татарстанны икътисады тиз үсә торган үзәк, инновацияләр үзәге, талантлар үсеше һәм тормышка ашыру үзәге итәр. 
Игьтибарыгыз өчен рәхмәт! 

	
	                    Документлар әйләнеше


ДӘҮЛӘТ СОВЕТЫНДА ТЕРКӘЛҮ УЗДЫ:

Татарстан Республикасы законнары  проектлары
“Татарстан Республикасында җирле үзидарә турында” ТР Законының 5 һәм 18 статьяларына үзгәрешләр кертү хакында” Татарстан Республикасы Законының 5 һәм 18 статьяларына үзгәрешләр кертү турында” (ТР Дәүләт Советы депутаты В.Н.Липужина тарафыннан 14 октябрьдә кертелде);  

“Гражданнарның сәламәтлеген саклау турында” Татарстан Республикасы Законының 52 статьясына үзгәрешләр кертү хакында” (ТР Дәүләт Советының Социаль сәясәт комитеты тарафыннан кертелде);
“Татарстан Республикасы муниципаль районнары һәм шәһәр округлары җирле үзидарә органнарына күпфатирлы йортларны һәм (яисә) күчемсез мөлкәтнең бүтән объектларын өлешләп төзү өлкәсендә дәүләт тикшереп торуын һәм күзәтчелеген гамәлгә ашыру буенча Татарстан Республикасы вәкаләтләрен бирү турында” Татарстан Республикасы Законының 1 статьясына үзгәреш кертү хакында” (ТР Дәүләт Советының Икътисад, инвестицияләр һәм эшкуарлык комитеты тарафыннан 18 октябрьдә кертелде);
“Һөнәр берлекләре турында” Татарстан Республикасы Законына үзгәрешләр кертү хакында” (ТР Дәүләт Советының Социаль сәясәт комитеты тарафыннан 18 октябрьдә кертелде);
“Татарстан Республикасы административ-территориаль корылышы турында” Татарстан Республикасы Законына үзгәрешләр кертү хакында” (ТР Дәүләт Советы депутаты В.Н.Липужина тарафыннан 18 октябрьдә кертелде);  
“Татарстан Республикасында гражданнарның мөрәҗәгатьләре турында” Татарстан Республикасы Законына үзгәрешләр кертү хакында” (ТР Дәүләт Советы депутаты М.Ш.Каһарманов тарафыннан 27 октябрьдә кертелде); 
“Сыра һәм аның нигезендә ясала торган эчемлекләрне ваклап, шул исәптән бүлеп сату, һәм аны куллану (эчү) рөхсәт ителми торган җәмәгать туклануы урыннарын билгеләү тәртибе турында” (ТР Дәүләт Советы депутатлары Р.Г.Ногманов, К.Ю.Пузырьков тарафыннан 28 октябрьдә кертелде);
“2010 елга Татарстан Республикасы бюджеты турында” Татарстан Республикасы Законына үзгәрешләр кертү хакында” (ТР Президенты Р.Н. Миңнеханов тарафыннан 29 октябрьдә кертелде). 
 ҮЗ КӨЧЕНӘ КЕРДЕ:

Татарстан Республикасы Законнары    
“Алкоголь продукциясен ваклап сатуга лицензияләр биргән өчен җыемнар турында” Татарстан Республикасы Законының үз көчен югалтуын тану хакында”  (23.09.2010 кабул ителде, «Республика Татарстан” газетасында - 19.10.2010, «Ватаным Татарстан» газетасында 30.10.2010 басылды);
“Татарстан Республикасында халыкка адреслы социаль ярдәм күрсәтү турында” Татарстан Республикасы Законының 8 статьясына үзгәрешләр кертү хакында” (23.09.2010 кабул ителде, «Республика Татарстан” газетасында - 19.10.2010, «Ватаным Татарстан» газетасында 30.10.2010 басылды);
“2010 елга Татарстан Республикасы бюджеты турында” ТР Законына үзгәрешләр кертү хакында” (23.09.2010 кабул ителде,  “Республика Татарстан”газетасында - 22.10.2010, «Ватаным Татарстан» газетасында 0?.10.2010 басылды);
“Административ хокук бозулар турында Татарстан Республикасы кодексына үзгәрешләр кертү хакында” (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды);
“Мәгариф турында” Татарстан Республикасы Законына үзгәрешләр кертү хакында”  (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды);
“Татарстан Республикасы бәйрәм һәм истәлекле көннәре турында” Татарстан Республикасы Законынына үзгәрешләр кертү хакында” (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды);
 “Татарстан Республикасында балаларның сәламәтлегенә, физик, интеллектуаль, психик, рухи һәм әхлакый үсешенә зыян китерүне кисәтү чаралары турында” (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды);
“Арендалана торган мөлкәтне сатып алуга өстенлекле хокукны гамәлгә ашырганда,  кече һәм урта эшкуарлык субъектлары сатып ала торган арендаланучы биналар мәйданының иң чик күрсәткечләрен һәм сатып алына торган мөлкәт өчен түләүне кичектереп тору срогын билгеләү турында”  Татарстан  Республикасы Законының 1 статьясына үзгәреш кертү хакында” (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды);
“Татарстан Республикасында суд участокларын һәм җәмәгать судьялары вазыйфаларын булдыру турында” Татарстан Республикасы Законының 2 статьсына үзгәрешләр кертү турында” (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды);
“Татарстан Республикасында музейлар һәм музей эше турында” (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды); 
“Транспорт салымы турында” Татарстан Республикасының аерым закон актларына үзгәрешләр кертү хакында” (23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды); 
“Татарстан Республикасы дәүләт граждан хезмәте турында” Татарстан Республикасы Законына үзгәрешләр кертү хакында”(23.09.2010 кабул ителде, “Республика Татарстан”  һәм “Ватаным Татарстан” газеталарында 23.10.2010 басылды); 
“Референдумнар турында” Татарстан Республикасының  аерым закон актларына үзгәрешләр кертү хакында” (23.09.2010 кабул ителде, “Республика Татарстан” газетасында - 23.10.2010. “Ватаным Татарстан” газетасында 30.10.2010 басылды). 
Татарстан Республикасы Дәүләт Советы  матбугат хезмәте һәм 
“Татар-информ” мәгълүмат агентлыгының

 уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Гөлнар ҖӘЛӘЛОВА, Чулпан ӘХМӘТОВА 

ТР Дәүләт Советы матбугат хезмәте:

Телефоннары: 267-64-90, 267-64-91, 267-64-92, 267-64-93, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

Тиражы - 500 данә, Татарстан Республикасы Дәүләт Советы Аппаратының күбәйтү цехында бастырылган.

